
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТУХАЙ

	Зөвлөлтийн уран үгийн мастер Михиал Михиалович Зощенко 1895 онд Петербургт төржээ. Их сургуулийн хуулийн ангийн оюутан байхдаа сайн дураараа цэрэгт явж, дэлхийн I дайнд оролцож яваад шархтан, цэргээс халагджээ. 1918 онд Улаан Армид сайн дураараа элсэн орж, дотоод, гадаадын түрэмгийлэгчдийг устгах тэмцэлд гар бие оролцож байв. 1922 оноос зохиол бичиж эхэлсэн нь олны таашаалд нийцэн, улмаар нэр хүндтэй зохиолч болжээ. Эл түүвэрт орсон шог өгүүллэгүүдийн ихэнх нь хувьсгал ялсны дараах шинэ нөхцөл байдалд таарч тохируулахыг эрмэлзэн аман дээрээ хувьсгалчирхавч, ачир дээрээ бахь байдаг, хуучнаараа л бодож сэтгэж, хувьсгал бол санаа зоволтгүй амьдралыг л бий болгохын тул ялсан юм шигээр ойлгож явдаг бэртэгчнүүдийг элэглэн шоолсон байдаг. Мөн зарим өгүүллэгийн баатрууд нь эд хөрөнгө, хөнгөн амьдралын төлөө юу ч хийхээс буцахгүй, байдгаараа зүтгэвч, тэр нь эцэстээ гунигтайгаар баларч байгааг нүдэнд харагдтал хошноор үзүүлж чаджээ.

	Баатруудынхаа тэнэг бүдүүлэг, хувиа хичээсэн байдлыг амьдралд, ердийн л нэг байгаагаар нь гаргаж чадсан нь зохиолчийн ажигч гярхай, чадал чансааг бэлхнээ илтгэж байна. Дөчөөд оны эхээр зарим бүтээлийг нь элдвээр буруутган шүүмжилж байсан ч, зохиолч шантралгүй бүтээлээ туурвисаар байсныг "Хоёр захидал", "Зөв тоглоом", "Стратегийн алдаа", "Халуун усны газар", "Тэнэг явдал" зэрэг өгүүллэгээс манай уншигчид олж үзэх болно. Зохиолчийн бүтээл, олон дахин хэвлэгдэж гадаадын олон хэлээр орчуулагджээ.


ӨР ТӨЛӨӨС

	 

	1. Дуртгалын үдэшлэг

	Октябрын хувьсгалын ойн үеэр Ленинградын нэгэн заводод дуртгалын үдэшлэг зохиожээ.

	Хүссэн хүн бүр хувьсгалд оролцож явснаа, гавьяа байгуулснаа, алдарт хувьсгалчидтай уулзаж явснаа, өнгөрсөн цэргийн амьдралаа дурсан ярьж байлаа.

	Үдэшлэгт оролцогчид өөрсдийнхөө дурсамжийг, баяр ёслолын байдалд эстрад хөгжим, индэртэй танхимд хуваалцсангүй, зүгээр л нэг аяга цай уунгаа ярилцаж суулаа. Энэ нь яриа хөөрөөг хөгжөөн зугаатай, чөлөөтэй болгож байв. Тэр орой миний тэмдэглэлийн дэвтэр элдэв сонирхолтой санаа сэдэв, тэмдэглэлээр дүүрсэн билээ.

	Дашрамд хэлэхэд, заводын үсчин Леонидов цугласан олныг баахан инээлгэж билээ. Хувьсгалаас өмнө Далайн гудамжны чамин үсчинд ажиллаж, олон ноёд генералын үсийг хусаж явснаа ихэд инээдэмтэй хошноор хөөрөв. Хусаж байх үед нь буянтай аригхан арьсандаа хуруу хүргэхийг цээрлэдэг хэцүү, жудаггүй үйлчлүүлэгч аль олон дайралдсаныг хэлж барах вэ.

	Леонидовын ажил дээрээ тохиолдсон янз бүрийн инээд хүрмээр явдлыг ярихад цөмөөрөө ханатлаа хөхөрч суулаа. Гэвч энэ тухай би хожим нэг хүүрнэхийг бодомз.

	Леонидовын дараа хоёр сарын хувьсгалын үеэр шархтаж явсан ахимаг насны слесарь Коротков товч үг хэлэв. Гудамжинд цагдаа нартай үзэлцэж байснаа, тэр үеэр шарх олсноо ярилаа.

	Ингээд эцэст нь заводын жорооны ажилчин, цагтаа Улаан Тугийн одонгоор шагнуулж явсан нөхөр Анна Лаврентьевна Касьянова яриагаа эхэлсэн юм.

	 

	2. А. Л. Касьяновагийн хүүрнэсэн нь

	Касьяновын хэлсэн ярьсан нь хачин сонирхолтой байлаа. Энэ бол туулсан амьдралынхаа тухай, иргэний дайны тухай, алдарт Перекопын тухай, оросын язгууртнууд хилийн чанадад яаж дүрвэн зайлсан тухай дуртгал байсан юм.

	Энэ бол хувьсгалт үйл явцын ид гал дунд нь байсан хүний яриа байлаа.

	Анхных нь хэдэн өгүүлбэрээс л, энгийн жир намтартай ер бусын эмэгтэй юм гэдгийг ойлгосон юм. Тэгээд үнэндээ ч түүний амьдралын онцгой гойд гэлтэй учир утга нь бид бүгдийг гайхуулсан билээ.

	Түүний яриа биднийг татаж бүтэн цаг хагас өнгөрснийг ч анзаарсангүй.

	Түр завсарлах үеэр би нөхөр Касьянова руу очиж түүний амьдралын тухай тууж бичих зөвшөөрөл гуйлаа.

	Анна Лаврентьевна, 

	— Хэрэв инээд наадам болохоор юм болчихвол хэрэггүй л дээ. Амьдралыг минь хүмүүс шоолж, инээхэд хүрвэл надад эвгүй, ямар олиг байх вэ. Гэвч, хэрэв энэ маань хувьсгалын хэрэгт ашигтай юм бол би таныг энэ тухай бичихийг зөвшөөрч байна гэж хэлэв. Дараа нь, 

	— Миний ярьсан юм аль өнийн явдал юм шүү дээ. Одоо бид манай орны бүтээн байгуулалт, мандал цэцэглэл гээд шал өөр юм сонирхож байгаа цаг. Тэгээд миний амьдралын өнгөрсөн түүх одоо үед, бусад илүү орчин үеийн сэдэв шиг тус болохгүй, ашиггүй байвал яана гэв.

	— Чухам яг тэр «өнийн явдал» чинь л бидэнд гойд сонирхолтой байгаа юм. Учир нь тийм явдал түүхгүйгээр одоо байгаа энэ бүхэн маань байх ч үгүй байж мэдэх л юм гэж би өгүүлэв.

	Ерөнхийдөө гэвэл би ажлаа хийж дуусгаад Касьяноватай дахин уулзана, тэгэхдээ хэрэв туужид маань үнэнтэй эс нийцэх буруу зөрүү юм байвал засаж залруулна гэж тохиролцсон юм.

	Гэвч миний бичсэнд гойд буруу ташаа зүйл байгаагүй болохоор нөхөр Анна Лаврентьевна Касьянова өөрийн амьдралын түүхийг хэвлүүлэхийг зөвшөөрсөн билээ.

	Энэ тууждаа би, хүүрнэгчийн бүхий л онцлог байдлыг, түүний үг, өгүүлбэр, ярианых нь өнгө маягийг хадгалахыг хичээснээ хэлбэл зохино.

	Гэхдээ өгүүллэгтээ орохоос өмнө Касьяновагийн гадаад төрхийн талаар хэдэн үг хэлсүгэй.

	Дунд зэргийн нуруутай, бүдүүрч яваа. Одоо, дөч эргэм насны эмэгтэй. Цэнхэр нүдтэй, шар үстэй, малигардуу царайтай хүн. Залуу зандан үедээ, хүч чадал, итгэл, гайхалтай тайван байдал мэдэгдэн байдаг эрүүл саруул орос эмэгтэйн гоо сайхныг эзэмшсэн, тун сайхан хүүхэн байсан байж таарна.

	Касьяновагийн ярьсан нь энэ байна.

	 

	3. Хүүхэд ахуй нас

	Би ажилчны гэр бүлд төрсөн хүн. Миний эцэг Лаврентий Иванович Касьянов газар тарианы ажил хийж яваагүй, ажилчин хүн байв. Элсэн чихрийн заводод ажилладаг байлаа. Бид Киевээс дөчин километрт суудаг байв.

	Гэтэл японы дайны үеэр завод дээр ажил хаялтын үеэр эцгийг маань баривчилж, хаашаа ч юм аваад явчихсан юм. Тэгээд эцэг маань бидэн дээрээ эргэж ирээгүй юм даа.

	Үүний дараахан, хэрэв ингэж хэлж болдог бол, гэрт маань ёстой л бөмбөг дэлбэрсэн юм. Эцэг эргэж ирсэнгүй. Арван долоотой ах маань, Перс яваад тэндээ үлдчихжээ. Эгч маань бөөр муутай нь илрэв. Тэгээд хөөрхий минь нас барчихлаа. Энэ бүхнийг үзсэн ээж маань мөн л өвдөж, жалхгүй болсоор удалгүй нас барсан юм.

	Долоон насандаа би бүтэн өнчирлөө. Киевт л ганц нагац эгч амьдарч байсан юм. Тэгээд нөгөө эгчийг хүмүүс Киевээс дуудуулж яах ийх тухай асуудаг юм байна. Нагац эгч намайг ганцаархнаа үлдсэнд гайхаж байснаа, хөрш тосгоны нэгэн таньдаг нударганыдаа хүүхэд харуулахаар өгсөн юм.

	Тэр нударганых гэж өнөр өтгөн айл байлаа. Эцэг эх нь, өөрөө, Мишка, Антошка гэдэг хоёр хүү нь болон Феня гэдэг хөхүүл охин байв. Би тэр охиныг асрах ёстой болжээ.

	Гэтэл би долоохон настай байдаг. Ямар юмных нь асрагч байх билээ бодоод үз л дээ. Тэр охиныг харж тойглох ямар ч сонирхол байх юм билээ дээ.

	Тэр баяны нэрийг би насан туршдаа мартахгүйгээр тогтоосон юм. Тэр бол учиргүй хөрөнгөтэй тариачин, нударган баян Максим Иванович Деев гэгч байсан юм.

	Тарианы талбайд нь ажиллаж, аж ахуйг нь харж ханддаг хэд хэдэн барлагтай байлаа.

	 

	4. Заводод

	Нударган Деев миний ямаршуухан бойтог асрагч болохыг мэдчихээд намайг заводод өгөхөөр шийджээ.

	Тэгээд намайг, урьд эцэг маань ажиллаж байсан элсэн чихрийн заводод өгөх нь тэр.

	Би тэнд ажиллаж эхлэв. Хоногт арван хоёр цаг ажилладаг байсан юм.

	Тэгээд нэг юм гэрийн бараа харахдаа, тэнд ч гэсэн амрах заяагүй байлаа. Гэртээ ч бас ажлаа үргэлжлүүлнэ. Түлээ зөөнө. Хашаа саравч цэвэрлэнэ. Үнээ мал тууж, шувуунд хоол өгнө. Феняг ч харна. Тэгээд өглөөний таван цагт дахиад л завод руугаа явна даа.

	Хүүхэлдэйгээр тоглох ч юм уу хүүхдүүдтэй гүйж хараймаар санагдалгүй яах вэ, гэтэл түүний оронд ийм юм хийдэг байлаа.

	Завод дээр хүүхдүүдийг туслах ажилд ашигладаг байсан юм. Хүүхдүүд манжин хамж түүдэг байв. Хүүхэд бүрд нэг төмөр дэгээ бариулна. Дэгээгээ барьчхаад нааш цааш яван, тавцан дээгүүр зөөх үед хажуу руу нь гомдолгүй асгардаг манжинг түүнэ.

	Намайг есөн нас хүрмэгц, хөнгөн ажлаас ёотон хэрчдэг суурь руу шилжүүлэв. Тэнд ёотон хийдэг тусгай хайрцаг байдаг юм. Тэгээд бид ёотонгийн хэлтэрхийг түүж аваад тэр хайрцаг руу шидэлнэ.

	Гэвч арван хоёртой болмогц минь, намайг суурь машин дээр тавив. Тэнд ёотон хэрчдэг байлаа. Тэнд би арван тав хүртлээ ажилласан юм.

	Ингэж ажилласны минь төлөө нударган Деев надад сар болгон ганц рубль өгдөг байлаа. Харин өөрөө миний өмнөөс эхлээд гурван рубль авч байснаа сүүлдээ наймыг авдаг болсон юм.

	Зургаан жилийн турш л миний өмнөөс найман рубль авсан хүн дээ. Гэтэл би гэдэг хүн түүнээс нөгөө л ганц рублиэ авна. Тэгээд энэ мөнгөөрөө өөрийгөө хувцаслах хэрэгтэй байсан юм.

	Тэгээд түүнээс энэ заяа муутай ганц рублиэ авах тоолон тэр бээр ихэд гялайлгачихсан юм шиг өөрт нь баярлаж гялайсныг минь хэлүүлдэг байж билээ. Би өөрөөр яаж байж болохыг ойлгодоггүй байсан болохоор чин сэтгэлээсээ түүнд баярладаг байв. Хувьсгалын үзлийн үүднээс энэ бол зэвүү хүрэм, жигшүүртэй явдал гэдгийг би мэддэггүй байсан юм. Үүнийг би боддог ч үгүй байжээ. Арван тавхан настай би гэдэг хүн, балар ширэнгэд амьдарч байгаагаас ялгаагүй байсан юм чинь дээ.

	Тэгээд зөвхөн хувьсгал болоход л нэг муу юм ойлгох аядсан юм.

	Гэвч хувьсгалын үеэр би Деевийнд байхаа болиод Киевт тогооч хийж байлаа. Хэдий тэгэх тусмаа, би тэр үед шулуулж явснаа санасан юм. Би гэнэтхэн надад ганцхан рубль өгчхөөд бусдыг нь өөртөө авдаг байсныг саналаа. Түүнээс гадна гэртээ намайг тавхан цагаас илүү дугхийлгэлгүй ажиллуулж байсныг нь санадаг юм байна.

	Тэгээд явсаар байгаад энэ бүх зургийг нүдэндээ дүрслэнгээ үнэндээ биеэ барьж чадаагүй юм. Яаж байснаа бодохтой зэрэг л сэтгэл хорсон биеэ дагжиж байв.

	Энэхүү хор шараасаа болж, би бүр тосгон руу очиж Деевтэй нүүр учран ярьдаг хэрэг гэж албаар шийдсэн юм.

	Энэ бол хоёрдугаар сарын хувьсгалын дараахан болсон хэрэг.

	 

	5. Тосгонд очсон нь

	Тэр үед би арван ес хүрч байсан юм. Тэгэхэд би Киевт амьдарч байснаа дахин хэлье. Би тогооч, гэрийн ажилчин байлаа л даа.

	Шулуулж мөлжүүлж байснаа гэнэт санаж тосгон руу явахаар шийдсэн маань сэтгэлийн онцгой хөдөлгөөн байсан юм.

	Тосгонд очсон байх хэрэгтэй гэж өөрөө өөртөө ятгасны нь яана. Үнэндээ тэнд надад ямар ч хэрэг байгаагүй л дээ.

	Тийм мөртөө л би таван сард тосгон руу очлоо. Деевийн хашаанд яваад орчхов. Деев довжоон дээрээ суугаад хаврын наранд ээж байх юм.

	Би түүнийг гурван жил харах аз таарсангүй, гэхдээ л би түүнд мэхийсэнгүй. Тэр ч надад толгой дохисонгүй.

	Харин их бүдүүлгээр, 

	— Чи бусдын хашаанд юугаа хийж санжганаж яваа юм? Бас юу гэгчийн сонин юм гараад ирэх нь энэ вэ? гэж байна.

	Тэгэхэд нь би дургүйцэж буйгаа арайхийн дарж, 

	— Хөгшин муу хожгор, яахаараа чи хүнд ганц рубль өгөх мөртөө, өөрөө хүний орноос найман рубль авдаг билээ! Хувьсгалын үүднээс үүнийг юу гэж нэрлэдгийг мэдэх үү? гэлээ.

	Гэвч Деев үүнийг чинь шоолж хөхрөөд, намайг хашаанаас хөө гэж Миша, Антошка хоёртоо тушаасан юм.

	Би тэгэхэд хувьсгал миний сэтгэлийн зовлонг хөнгөлсөнгүй гэж гайхаж байж билээ. Би зөвхөн дараа нь л энэ маань бидэнтэй нийлж адилтгах юм юу ч байхгүй хөрөнгөтний хувьсгал байсныг мэдэж авсан юм даа. Тэгээд өөр, бүгдийг зохих байранд нь тавьсан ардын хувьсгал гартал хагас жил хүлээх хэрэгтэй байлаа.

	Ямар ч байлаа гэсэн нударган Деев миний хэлснийг шоолон инээж байсан юм. Хахаж цацан хөхөрч байж Мишка, Антошка хоёрыг арай чамай дуудах аядав.

	Тэднийг гүйлдэн ирэхэд, Киевт өнгөрөөсөн гурван жилийн хооронд яасан юм болоо вэ хэмээн гайхав.

	Тэд хангал азарганаас ялгаагүй харагдана. Деев тэдэндээ, 

	— За аль вэ, Киевээс бидэн дээр элдэв тэнэг юм донгосож ирсэн энэ нэг ичгүүргүй эмийг хөөгөөд аль гэв.

	Нударганы том хүү Мишка намайг хөөж туусангүй. «Тэгж яах юм бэ» гэж байна. Харин нөгөө хүү Антошка нь над руу зэрлэг бух шиг улайран дайрлаа.

	Намайг өшигчиж гардаг юм байна. Тэгээд хашаанаас түлхэж нудчин хөөж гаргав.

	Бид хоёр зэрэг шахам гудамжинд хөөцөлдөн гарсан юм. Тэгээд бие бие рүүгээ харан хэрж зогслоо. Тэгтэл тэр надад инээж байгаад доогтойгоор, 

	— Аав минь надад зарлиг буулгасан учраас Анютка чамайг би хашаанаасаа хөөлөө. Харин чи манайхаас ажил гуйж байгаа юм бол, миний бөөсийг түүж бай л даа гэж байна.

	Түүний энэ доромжилсон доогтой үгийг дуулаад нүд харанхуйлах шиг болоод явчих нь тэр. Түүний энэ дээрэнгүй ичгүүргүй үгнээс болоод бие зарсхийн хачин оргиод явчхав.

	Би худгийн дэргэд байсан дамнуургыг гэнэт шүүрч аваад нударганы хүү Антошкаг цохилоо. Тэгээд бүр нүдэж гарсан шиг санагддаг юм.

	Тэгтэл ч нөгөөдөх чинь, эмэгтэй хүнээс ийм хор шар гарах юм чинээ санаагүй байсан бололтой гэнэтхэн айж мэгдсэндээ муухай орилон, 

	— Хүүе та минь ээ, нааш ир! Намайг яаж баллаж байгааг хараач! гэв.

	Тэгснээ дараа нь байшин руугаа хамраасаа цус гоожуулан зугтаах нь тэр.

	Би тэгэхэд нь л нэг юм ухаан орж, эргээд алхчихсан юм.

	Араасаа хүн гүйж байна уу, үгүй юу гэдгийг харах гэж эргэж ч харсангүй. Надад яг тэр үед юу ч болсон яадаг юм гэж бодогдсоныг ч санаж байна.

	Хөгшин Деев үрлэн сумтай буугаараа над руу буудах гэснээ, намайг хотын зөвлөлийн гишүүн гэж хүн амьтны хэлснийг санаад ингэж зүрхлээгүйг нь хожим мэдсэн юм.

	Гэвч би тэр үед түүний юу бодож буйг мэдсэн ч юм байхгүй, дахиад ийшээ зүглэхгүй юм шүү гэсэндээ айхыг ч умартан алхаж явжээ.

	Гэвч арван хоёр жилийн дараа эргэж очсон юм даа. Арван хоёр жилийн хойно тэр мужид очсон юм. Тэгэхдээ дахиад л зориуд тийшээ очсон билээ.

	Энэ бол хэдийн 1930 он гарсан байлаа.

	Ингээд би тосгонд хүрээд очлоо. Деевийн хашаагаар ч орлоо.

	Гэвч Деев хөгшин аль хэдийнээ хадан гэртээ яваад өгчихсөн байж. Мишка, Антон хоёр нь хөрөнгөө хураалгаад, өөр мужид нутаг заагдсан байлаа. Тэгээд тэдний садан төрлийнхнөөс ганц ч хүн олж чадаагүй юм даа.

	Харин байшин савыг нь ном үзэх байшин болгосон байв.

	Би тэр байшин руу орлоо.

	Би босго алхангаа яаж ч чадалгүй гэнэт инээд алдчихав.

	Уг нь би хэзээ ч хатуу сэтгэлтэй байж чаддаггүй хүн л дээ, ямагт хүний зовлонг хуваалцдаг зантай мөртөө байшинд ороод инээд алдчихсан юм.

	Ном үздэг байшингийн эрхлэгч хүүхэн надаас «Та юундаа инээгээ вэ?» гэж асуухад нь, энгийн цагаан цайлганаараа хариу хэлэн, 

	— Миний найдварыг биелүүлж өгсөн ардын хувьсгал болсонд л инээж байна гэсэн юм.

	Тэгтэл юуны ч учрыг ойлгоогүй эрхлэгч, 

	— Та соёлоо дээшлүүлэхийн тулд ямар нэг ном авах юм биш үү гэж хэлэв.

	Одоо яг санахгүй байна, гэхдээ л би үнэхээр ямар нэг ном авсан шиг санагдана. Гэвч тэр үед ном уншихтай манатай, номтой ч номгүй ч зүрх сэтгэл минь дэндүү хөөрүү явсан билээ.

	 

	6. Киевт

	Хувьсгалаас өмнөх үеийн тухайд бол, тэр нударган Деевийнд би бараг арван зургаан нас хүртлээ байсан юм.

	Намайг арван зургаа хүрдэг жил, Киевээс тосгонд маань, дээр үед элсэн чихрийн заводод ажиллаж байсан хуучин танил маань ирлээ.

	Тэр намайг эргүүлдэг юм байна.

	Тэгээд надад, 

	— Анушка, цаад нударган Деевээ орхи, Киевт очицгооё. Би тэнд чамайг хаа нэгтээ ажилд орууламз. Би өөрөө будгийн мухлагт ажиллаж байгаа. Тэгээд чи хүсвэл хоёулаа тэнд ням гараг болгонд уулзаж байя гэдэг юм байна.

	Тэгээд би нударганаа орхиж үнэхээр Киевт очсон юм.

	Тэгээд нэг их ч удсангүй, нэгэн хатагтайн шивэгчнээр ажилд ордог юм байна.

	Энүүхэндээ гэхэд тэр маань жинхэнэ хатан ч биш байлаа л даа. Нөхөр нь армийн бэлтгэлийн хангамжийн алба хаадаг болоод цаг үргэлж хөдөөгөөр явна.

	Түүний авгай нь нэгэн бүрхний жижиг урлантай авч бие муу учраас тийшээ шагайдаг ч үгүй байлаа. Тэнд нь хэн нэгэн хүн өмнөөс нь ажиллан, орлогыг нь хатагтай хүртэнэ. Тэр үед хэн нэг нь ажиллаж өөр нэг нь түүний өмнөөс ашгийг нь хүртдэг ёс гэм биш зан байлаа л даа. Энэ, тийм их гайхмаар юм биш байв. Тэр үед иймэрхүү мөлжлөг өдөр тутмын амьдралын хэрэг явдал байсан юм.

	Тэр хатагтай маань Оленька гэдэг охинтой. Тэр охиныг нь би их сайнаар дурсаж явдаг юм даа. Надад бичиг үсэг зааж өгсөн юм. Өөрөө гимназын төгсөх ангид байсан. Хэрээсээ илүү ухаалаг, дэндүү сэргэлэн охин байлаа. Олон ч харчуул хойноос нь ухаан тавин гүйлдэнэ. Тэр бүү хэл нэг юнкер1 түүнээс болоод өөрийгөө буудаж золтой л талийчхаагүй юм даг.

	Гэвч түүнд надад юм сургах цаг гардаг байсан юм. Надад газарзүй, уншлага, тоо бодлого, ургамал судлал заадаг байлаа.

	Ерөнхийдөө би түүнд шинжлэх ухааны төлөөнөө нь баярлаж явдаг юм. Учир нь хувьсгалын үеэр би бичиг үсэгт арай дөнгүүр дөртэй, тийм харанхуй мунхаг амьтан биш болоодохсон байлаа.

	Оленька дараа нь хадамд очиж, Киевээс яваад өгсөн юм сан. Би одоо чухам хаана байгааг нь мэдэх юм алга.

	Би тэднийд хоёр жил хяраатай зарцлагдлаа. Тэр үед би бараг гадуур гардаггүй байлаа. Нөгөө Киевт ханиндаа ирсэн танилыг маань дайн аваад явчхав. Түүнийг цэрэгт татчихсан юм.

	Би галт тэрэгний буудал дээр гаргаж өглөө. Тэгээд цаашдаа тэр хүн юу болсныг би мэдэхгүй. Дайнд алуулсан байх л даа. Эсвэл ямар ч сураггүй алга болсон байх. Зөвхөн би түүний тухай юу ч мэдэж чадаагүй билээ.

	Харин тэр маань надаас салах болсондоо их гуньж байв. Тэгээд бид хоёр сүйтэй эр эм хоёр шиг баяр ёслолын байдалтайгаар галт тэрэгний буудал дээр үнсэлцэж билээ.

	Гэвч би ойр дотнын хүмүүсээ алдаж сурсан хүн. Түүнээс салаад нэг их гансарч цөхөрсөнгүй.

	Тэр үедээ би гуньж гутахгүйн тулд улам ч их ажилладаг байв.

	Түүгээр ч зогсохгүй мэргэжлээ дээшлүүлэхийн тулд тогоочийн курст хүртэл оров.

	Хатагтай маань ингэхийг зөвшөөрсөн юм. Тэр өөрөө намайг сайхан хоол бэлтгээсэй билээ гэж тэсгэлгүй хүсдэг байлаа л даа. Тэгээд намайг оройн цагаар хичээлд явахыг зөвшөөрсөн нь тэр.

	Гэвч ингэлээ гээд тэр хүн маань, хөөрхий ямар ч ашиг олж авч чадсангүй. Учир нь би удалгүй тэднийхээс, арай дөмөгхөн газар, нэг генералын авгайнд очсон юм.

	 

	7. Генералын эхнэр Дубасова

	Манай байшингийн зэргэлдээ, нэг харш байдаг байлаа. Тэнд хадамд гарахынхаа өмнө Недлербэйсээр овоглодог байсан, генералын эхнэр Нина Викторовна Дубасова суудаг байв.

	Харьцангуй залуу зэгсэн аятайхан эхнэр байсан юм. Гуч орчим настай хүн.

	Харин генерал Дубасов байнга фронт дээр байна. Тэр бээр, дайны гал дунд байдаг дайчин генерал байлаа. Харин эхнэр нь үлгэр домгийн юм шиг л туйлна.

	Дубасовынх их баян улс байв. Украинд хэд хэдэн эзэмшилтэй. Тэднийд тариачид байнга ирж элдэв идэж уух юм авчирна. Түүнээс гадна тариачид мөнгө ч авчирдаг байв. Тэгээд энэ бүгдийн эцэст тонголзон мэхэлзэж, гар үнсэнэ дээ. Ингэхэд тэд бүхэл жил борви бохисхийлгүй ажилладаг байлаа. Харин нөгөөдөх маань тэдний өмнөөс амарна. Тэгээд орчлонгийн жаргалыг эдлэхийг яана. Тэр үед яаж ингэж болж байсныг одоо санахад үнэхээр итгэмээргүй.

	Ерөнхийдөө генералын эхнэр торгон дотор умбаж, юугаар ч дутагдаж гачигдалгүй амьдардаг байлаа.

	Тэгэхийн чацуу гурван үйлчлэгч хөтөчтэй, түүний дээр генерал фронтоос ирэхдээ хоёр үйлчлэгч цэрэг дагуулж ирэв. Тийм хувийн үйлчлэгчтэйг нь харахаас инээд хүрмээр байдаг байсан билээ.

	Түүнээс гадна хоёр дэлбэгч, хоёр хашаа цэвэрлэгч, гэрийн шивэгчин, галч, тогоочтой байв. Тэгээд генерал өөрөө бараг цаг ямагт фронт дээр байдаг болохоор энэ бүх зарц нь, юм хийхгүй сууснаасаа болоод солиорчихсон Нина Викторовнад л үйлчилнэ.

	Тэр хэдэн удаа намайг тагт дээрээсээ харчхаад хуучин эзэгтэйдээ үйлчлэхээ болиод энд ирээч гэж хэлүүлсэн байв. Яагаад ч юм би нүдэнд дулаахан харагдсан юм байжээ.

	Тэгээд тэр надад хоёр дахин илүү цалин өгөх болов. Би зургаан рубль авдаг байсан бол надад арван хоёрыг өгдөг боллоо. Тэр үед энэ бол чамлахааргүй мөнгө байсан юм.

	Тэгээд би тэднийд очсон юм даа. Удсан ч үгүй түүний шал солиотой амьтан болохыг нь үнэмшиж авсан юм. Яадгаа алдсан голын хийтэй маягтай нь хэтэрсэн эхнэр байв.

	Түүнд хүмүүс дургүй байлаа. Байсхийгээд л нэгийг нь эсвэл нөгөөг нь хөөж явуулна. Тэгэхдээ мөнгийг нь төлөхгүй гэсэн санаа байдаг байлаа. Жишээ нь хашаа цэвэрлэгчид уурлаад, паспортыг нь хаалгаар шидчихээд, бушуухан далд ор гэдэг байлаа. Түүнийг дийлэх хүн нэг ч үгүй.

	Түүнд гурван үйлчлэгч, хөтөч байдаг байв. Өдөр болгон тэднийгээ жанчина. Үйлчилж байгаа хүнийг яаж цохиж болдог байна гэдгийг одоо төсөөлөхөд ч бэрх. Тэр үед бол энэ асуудал биш. Тэр үед бол энэ нь хууль ёсны үзэгдэл байлаа. Ялих шалихгүй юмны төлөө ээлжлэн нүднэ. Нүүр лүү нь дэлсэнэ гээч. Тэгэхдээ хор шараа ч гаргаж байгаа юм биш, зөвхөн дассан болоод л тэгдэг байв. Тэд зодож байхад нь цэргийн хүн болохоор ганц ч үг дуугарах эрхгүй байв. Далдичиж ч зүрхэлдэггүй байсан юм. Тэд балбаж байхад нь гозойтлоо номхон зогсоно. Харин ганцхан хөтөч Боровский гээч л хамгаалах гэж гар өргөжээ.

	Тэр цохилтоос нь нүүрээ хаах гэж л гараа өргөсөн хэрэг. Тэгэхдээ «Нина Викторовна, би галд шатаж байгаа юм шиг л болж байна. Дахиад нэг цохивол чинь, би яаж ч магадгүй байна шүү» гэжээ.

	Тэгээд түүнийг өөрөөсөө амархан шиг зайлуулаадхав. Тэр дэмий юманд хүрчих байх гэсэндээ л түүнийг түлхчихжээ. Гэтэл нөгөөдөх нь шалан дээр зориуд тэрийгээд өгөв. Тэгэнгээ жигтэйхэн орилж, дуу тавин, бухимдаж, бараг л бүх хорооллын хүмүүсийг цуглуулчих нь тэр.

	Тэгээд нөгөө Боровскийг барьж аван шоронд хийж билээ.

	 

	8. Шинэ тогооч

	Гэвч сонирхолтой нь энэ явдлын дараа ч тэр эхнэрийн омог дарагдаагүйгээр барахгүй, хөтөч нараа балбаж нүдэх нь ихсэж билээ.

	Цэргийн бус зарц нараа мэдээж зодохоос цэрвэдэг байсан авч, байнга шахам гар далайдаг байлаа.

	Нэг удаа бүр над руу хүртэл гар далайсан юм.

	Тэгэхэд нь би түүнд тайван энгийнээр, 

	— Та миний хэлэхийг санаж яваарай, Нина Викторовна, хэрэв та надад гар хүрэх л юм бол, би өөрийгөө хариуцахгүй шүү гэв.

	Үнэндээ ч би тэр үед хачин чийрэг, эрүүл саруул байлаа. Үнэндээ ид гялалзаж байв. Жишээ нь надад нэг зүүлт байлаа л даа. Тэгээд түүнийг хүзүүндээ зүүхэд минь, тэр маань нөгөө зүүлт зүүхэд унждаг шиг бус харин бараг хөндлөнгөөрөө байдаг байлаа. Тэр бүү хэл түүнээ толгой тонгойлголгүй харж чаддаг байсныг яана. Хөндлөн бүү хэл бараг гозойчихдог байсан юм чинь. Би тэр үед яагаад тийм байсны учрыг одоо ч гэсэн сайн ойлгодоггүй юм.

	Ямар ч байсан тэр үед би бадируун чийргээрээ гайхагддаг л байсан даа. Тэгээд хэрэв би хүсэх л юм бол Нина Викторовнаг нэг тасалгаанаас нөгөөд зовох юмгүй шидчихээр байсан юм. Нина Викторовна царайлаг боловч турьгүй, жижигхэн биетэй, хүрэн үстэй эхнэр байлаа. Тэгээд манайд ирсэн зочид түүнийг харахаасаа илүү намайг л ширтэж байдаг сан. Харин энэ нь түүний уурыг хүргэн уушгийг нь сагсайлгадаг байсныг хэлэх юун.

	Би тэр үед ямар нэг гайхалтай гоо сайхан байсан гэж хэлж чадахгүй л дээ. Гэвч олон хүнд таалагддаг байсан юм. Миний эрүүл чийрэг бие хас хүмүүсийн анхаарлыг татчихдаг байж л дээ. Би тэр үед хачин гайхалтай эрүүл чийрэг байсан юм.

	Хэрэв дутуу дулимаг гэж ярих юм бол надад золгүй явдал авчирсан гар минь л байсан юм. Хожим намайг Крымд цагаантнууд дээр очсон хойно гар маань л намайг илчилж сүйд хийх дөхсөн юм даа. Цагаантнууд миний хэн болохыг дор нь ойлгожээ. Миний гар бол жирийн л ажилчны гар байсан юм даа. Гал зуухны байнгын халуунаас болж минчийтлээ улайсан, эр хүнд баймаар том гартай байлаа. Дээд язгууртны амьдралын үүднээс үзвэл энэ бол том согог л доо. Тэр үед зарим хатагтай арьсаа улам цагаан болгож, нарийхан хуруутай харагдуулах гэсэндээ бүр хануур хорхой гар дээрээ тавьж, шөнөд нь элгэн бээлий хийдэг байлаа. Учир нь дээдсийн хүрээлэнд хөдөлмөрийг айхавтар гутамшиг гэж үздэг юм. Тэгээд ч ажилчин ангид хамаардгийг сануулчихмаар юм байлгаж болохгүй байжээ.

	Мэдээжээр, ерөнхийдөө нарийхан хуруутай, жижигхэн гартай бол сайхан л даа. Би тийм гартай байсан сан бол дуртай байлгүй яах вэ. Гэвч би тэр үед ийм юмнаас болж зовж яваагүй юм. Зүгээр л амьдрал маань их ширүүн, тэгээд миний гарыг зэгсэн сэжигтэйгээр харсан хүмүүсийн дунд байсан маань л надад эвгүй байдаг байлаа.

	Би одоо биеийн хөдөлмөр хийдэггүй болохоор гар маань хэвийн болсон ч гэлээ, тэр үед бол нэг л өөр байсан юм. Тэгээд ч тэр үед би нэг бус удаа зорилгоо биелүүлэхийн тулд дайсныг төөрөгдөлд оруулчихаар дээдсийн хүрээлэнгийнхний нарийхан хөх судастай зөөлөн цагаахан гартай байгаагүйдээ их харамсдаг сан.

	 

	9. Генералын эхнэрийн зочид

	Ингээд би, генералын эхнэр Нина Викторовна Дубасовын тогооч болдог юм байна.

	Би тэр үед нүдэнд дулаан аятайхан хүүхэн байсан учир түүний санаанд тохирч, ийм тогоочтой болсондоо сэтгэл ханамжтай байдаг байв. Тэр бол юм бүгд нь хамгийн сайн сайхан байхад л ухаанаа тавьдаг ихэмсэг бардам хатагтай нарын нэгэн байсан юм. Тэгээд ч, зарц нараа ч гэсэн гадаад байдлаараа аятайхан хүн авахыг хичээдэг байсан юм санж.

	Тийм царайлаг шивэгчин хаалга онгойлгоход зочид нь цочирдон гайхах нь түүнд таалагдах ажгуу. Энэ нь тэр эхнэрийн ихэмсэг додигор, тэнэг бардам занд нийцдэг байлаа.

	Гэвч би тогооч байсан болохоор зочдыг угтаж авах ёсгүй байв. Манайд өдөр нь хөтөч, орой нь зарц эмэгтэй хаалга онгойлгодог байв.

	Гэвч хатагтай намайг хаалга онгойлгож байхыг туйлаас хүснэ.

	Тэгэхэд нь би оройн цагаар хаалга руу очдог болсон юм. Түүний дээр хувийн шивэгчин Катя нь өндөр намаараа ч, үснийхээ өнгөөр ч зарим талаар хатагтайтай адилхан болохоор генералын эхнэр түүгээр зочид угтуулах дургүй байлаа. Тэр төстэй тал нь хатагтайг танилуудынх нь өмнө доогуур үзэгдүүлж, нэрд нь муугаар нөлөөлдөг бололтой.

	Ямар ч байлаа гэсэн үдэш би л зочдыг оруулдаг болсон юм.

	Гэвч энэ маань тийм их удаан үргэлжилсэнгүй. Яагаад гэвэл намайг нууц амраг нь болох нэгэн офицертой худлаар хардсан юм.

	Түүн дээр өдөр болгон Юрий Антольевич Бунаков гэдэг залуу офицер ирдэг байв. Яг л хүүхэлдэй шиг хөөрхөн амьтан байсан юм, зайлуул.

	Би урьд нь тийм амьтныг хэзээ ч хараагүй байсан том. Ёстой л тоглоомон сахиулсан тэнгэр гэсэн үг. Хацар дээрээ хиймэл мэнгэтэй, уруулаа улаанаар будна. Ямагт л нэг жижиг хайрцагтай явна. Тэнд нь энгэсэг байсан хэрэг. Тэгээд л сав хийвэл энгэсэгдэж гарна даа. Учир нь цайвар арьстай байхыг дурладаг байжээ.

	Эхлээд тийм хүүхэлдэй шиг царай зүс нь миний инээдийг хүргэж билээ. Тийм улцайсан булбарай эр хүн байдаг гэдгийг би мэддэг ч үгүй явсан юм санж. Түүнийг анх удаа хараад элгээ хөштөл хөхөрч билээ. Тэгэх тусмаа хүүхэд шиг аяглахыг нь яана. Эрхэлж элдэв ааш гарган маяглаж гоншигнон толгой өвдлөө гээд буйдан дээр хэвтээд өгнө.

	Гэвч Нина Викторовна түүнд хөл алдан, унаж тусдаг байлаа. Түүнийг ухаангүй хайрлан тахина. Түүнийг харангуутаа л ухаанаа тавьчихна. Бүтэн хоногоор ч бол хараад хараад ханахгүй байж чадна. Түүнийг гайхалтай, хорвоод хосгүй сайхан эр гэж тооцдог байсан юм.

	Ёстой л алган дээрээ бөмбөрүүлэн аргаддаг байв.

	Генералыг фронтод байх үеэр Юрий Антольевич өдөр бүр тэднийхээр ирдэг байв.

	Төгөлдөр хуураар дуу дарж, түүнээ намуухнаар даган дуулна. Тэгэхдээ дуулдаг бүгд нь тэр чигээрээ гунирч гансарсан юм байдаг байлаа. Ихэвчлэн «Ээ чааваас, зүүд л байж», «Чиний илбэдэх энхрийлэл доор» гэдгийг дуулна.

	Түүнчлэн иймэрхүү шүлгийг цээжилдэг зантай хүн байж билээ (Би тэр үедээ бас бичиж авч байсан болохоор санаж байна л даа):

	 

	Аз жаргал байдаггүй гэдгийг

	Аль ч амьтан, хорвоогоор нэг мэднэ.

	Бодох болгондоо л өөрийн эрхгүй

	Буугаа гартаа атгалан байна.

	Эцсийн эцэст үхэж таарна хэмээн

	Эртнээс тавилан нь шийдэгдсэн ч гэлээ.

	Бодох тоолон л уйлж инээлээ ч

	Бас л амьдарсаар байхыг нь яана

	 

	Ингэж шүлэглэнгээ хэзээ ч биеэсээ салгадаггүй нэг номерын браунинг буугаа алган дээрээ шидлэн байдаг сан.

	 

	10. Хөгжилтэй амьдрал

	Хатагтай намайг түүн лүгээ хардсан нь мэдээж тэр чигээрээ дэмий юм байлгүй яах вэ. Би түүнийг нь тоож ч хардаггүй байлаа л даа. Чухамдаа гэвэл, түүний хөдөлж аяглах нь инээд хүргэчихдэг байсан юм. Гэвч тэр өөрөө заримдаа намайг хараад гөлөрчихдөг байсан юм.

	Нэгэн удаа үүдний өрөөнд надад, 

	— Анюта минь, манай дээдсийн хүрээлэнд чам шиг нь байдаггүй нь даанч халагламаар шүү. Бидний хүрээлэнд цөм л занданшуулсан шарил шиг хүүхнүүд байхыг яана. Хэрэв би чам шиг хүнтэй нөхөцчихдөг бол ч уйтгар гунигаасаа бүрмөсөн салчих байсан нь магад гэдэг юм байна.

	Гэвч би шууд шоолон хөхөрч, дахиж ийм юм дуугарахыг нь болиулсан юм.

	Гэтэл хатагтайд маань, цаадах нь надтай хэдэн үг сольсон нь таалагдсангүй.

	— Анюта та бол, миний хувьд нийгмийн шатны доод гишгүүрт байгаа хүн болохоор таныг хардах нь өөрийгөө басамжилсан хэрэг гэж би үзэж байна, гэлээ гэхдээ ямар ч л байсан дахин хаалга онгойлгож байхыг чинь би зөвшөөрөхгүй гэдэг юм байна.

	Үнэнээ хэлэхэд, эцсийн эцэст би хоёулыг нь тоогоогүйг хэлэх үү, ингэлээ гээд гомдож гутсан ч үгүй.

	Гал зуух хавьцаа бидний Юрочка гэлцдэг тэр залуухан офицероос гадна, түүний ойрын найз Глеб Цветаев гэдэг ахмад бас байнга ирдэг байлаа. Тэр бол шал өөр маягийн хүн байсан юм. Гэхдээ мөн л булбарайхан амьтан байлаа. Гэхдээ Юрочкаг бодвол илүү хөгжилтэй, шав шув хийсэн, булиа чийрэг хүн байлаа. Нөгөөдөх шигээ тийм ч улцайсан амьтан биш л дээ. Бусдаараа бол ч нөгөөдхийнхөө өрөөсөн дугуй. Мөн л энгэсэг тавьж будаж шунхдан, мөн л хацар дээрээ мэнгэ наасан, францын киноны од Адольф Менжийнх шиг нарийхан хар сахалтай эр байв.

	Энэ бүхний дээр тэр бээр эхнэр хүний зөөлөн янжуур татаж, эрэгтэй хүнд дурлан сүйд болж, ялаа ч ойртож чадамгүйгээр сүрчиг түрхдэг хүн байв. Нина Викторовна түүнийг ер бусын гоо сайхнаараа Юрий Анатольевичийн дараагаар орох хүн гэж үздэг байлаа. Түүний дур булаам инээмсэглэлд нь сарнай хүртэл дэлбээгээ дэлгэнэ гэдэг байв. Үүнийг нь ч цаадах нь мэдээд инээдэг байсан юм. Гэвч би энэхүү инээмсэглэлд нь ямар ч сонин гойд юм хардаггүй байлаа. Тэр бол эргээд харахад нь алга болчихдог албадсан хуурамч инээд байсан юм.

	Хожим нь би Крымд сайх офицертой нүүр тулан дайралдсаныг тэмдэглэхэд сонирхолтой буй за. Тэр бээр тэр үед Ялтын сөрөх тагнуулын газрын дарга байв. Тэгээд тэнд ч, миний цус нөж болсон нүүр лүү харж байгаад инээж л байсан юм. Гэвч үүний тухай хойно өгүүлье.

	Ахмад Цветаевтай хамт түүний найз Шидловский гүн бас байнга ирдэг байлаа. Ёстой нэг заваан амьтан байсан юм. Намайг элдвээр хоргоодог байж билээ.

	Гэхдээ тэр хүний гөлчийсөн цатгалан нүүр царай нь ч, ихсийн аяг зан нь ч миний дургүйг хүргэдэг байлаа.

	Гэхдээ тэр бээр мэдээж, хэн нэг хүнд таалагдахгүй байж болно гэж боддог ч үгүй, түүний хажуугаар заримдаа биед гар хуруугаа хүргэхэд нь ой гутан, салганадгийг минь ч мэддэггүй байсан юм.

	Тэр офицерууд манайд бараг орой болгон ирж, дарс гүзээлэн бүжиг хийж, хөзрөөр наадах мэтээр цаг нөхцөөнө.

	Заримдаа шөнөжингөө архидан наргиж, дур зоргоороо загнадаг байлаа. Тэгээд бас юу юу ч болдог байсныг би хэлж чадахгүй байна. Шивэгчин, зөвшөөрөлгүйгээр тийшээ орох эрх байгаагүй юм.

	Харин Нина Викторовнагийн хувьд иймэрхүү үдэшгүйгээр сууж байж чадашгүй нь уу гэмээр байдаг сан. Тийм оройг өнгөрүүлсний дараа түүхий алим шиг ногоорсон амьтан бүхэл өдөржингөө л гофманы дусаалгаар дотроо засан өнгөрөөдөг сөн.

	Мөн хааяа жүжигчин Вера Холодная, кино жүжигчин Рунич гэх мэтийн элдэв алдарт цуутнууд зочлон ирнэ. Тэр бүү хэл нэг удаа манайд жүжигчин Вертинский Москвагаас ирж билээ. Тэр хүн олонд алдаршсан дуунуудаа дуулсан юм. Тэгээд тэр дуунууд нь манай Юрий Анатольевичийн зүрхийг ихэд хөдөлгөн эзэмдэж, ухилан уйлж, зогсолтгүй дуулахыг гуйж байсан юм даа.

	Энэ дуунууд Глеб Цветаевт ч бас айхавтар хүчтэй нөлөөлж, мөн л усан нүдэлж, орчлон хорвоо сөнөж, хэнийг ч аварч болохгүй нь гэлтэй сэтгэгдэл төрж байна хэмээн хэлж байж билээ.

	Иймэрхүү маягаар л бид хэд өвлийг, Хоёрдугаар сарын хувьсгал хүртэл өдрүүдийг өнгөрөөж билээ.

	 

	11. Хоёрдугаар сарын хувьсгал

	Би хувьсгал гэгч чухам юу болохыг ёсоор нь ойлгодоггүй байжээ. Энэ тухай дуулсан сонссон маань ч бага байв.

	Энэ талаар намайг сэнхрүүлээд өгчихөөр хүнтэй ховорхон тааралдаж байсан юм чинь дээ. Заводод байх үед энэ тухай тэнд ярилцдаг байсан боловч, би тэр үед дэндүү балчирдаад учрыг нь олж хужрыг нь тунгааж чадсангүй. Нударган Деевийнд ч юу ч олж авч чадсангүй.

	Би балар битүү ширэнгэд л амьдарч байгаагаас ялгаагүй явж.

	За ингээд нэг өглөө би зах руу явдаг юм байна.

	Тэгтэл ч гудамжаар оюутнууд сүлжилдэн, цагдаа нарын зэвсгийг хурааж байгааг харлаа. Миний зүрх ч ёгхийгээд явчихлаа. Ямар нэг онцгой юм болсноос зайлсангүй гэж бодлоо шүү.

	Тэгээд би цаашаа яваад үзвэл гудамжны булан бүрд оюутны харуул зогсож цагдааг нь зайлуулсан байх юм.

	Тэгэхээр нь нэг хүнээс яагаад ингэж байгааг асуулаа. Тэгтэл тэр хүн надад «Энэ бол хувьсгал» гэж байна.

	Гэвч би тэр үед энэ нь юу байдгийг мэдэхгүй учир явж харахаар шийдэв.

	Тэгээд л нөгөө сагсаа барьсан чигээр цаашаа яваад үзтэл гэнэтхэн, бөөн хүн айсуй явааг хардаг юм байна. Зарим нь винтов мөрөвчилсөн, зарим нь улаан тугтай, нөгөө зарим нь зүгээр л алхаж явах юм.

	Тэгээд олон хүн «Бид Сеннийн зах орж хоригдлуудыг суллахаар явж байна. Цөмөөрөө бидэнтэй хамт явцгаа» гэж хашхирч байна.

	Киевийн тэр Сеннийн захад улс төрийн олон хоригдол байдаг лут шорон байлаа л даа.

	Ингээд би гэдэг хүн бусдыг дагаад туучхав аа. Тэгтэл гэнэтхэн цөмөөрөө (би үгийг нь мэддэггүй байсан ч гэсэн) нэг зэрэг хувьсгалын дуу дуулцгааж, дуулсан чигээрээ Сеннийн зах хүрээд нөгөө шоронг хардаг юм байна.

	Тэгтэл ч хүмүүс орь дуу тавин байшин руу очоод бүх хоригдлыг сулла хэмээн шаардаж гарлаа шүү.

	Би хэдэн залуухан эхнэрийн хамт хайсан хашаа руу авирч гараад юу болохыг ажиглан суув. Тэгэхдээ би идэх юм зөөдөг сагснаасаа салаагүй юм даг. Учир нь өдрийн хоол бэлдэхийн тул аар саархан юм худалдаж авах хэрэгтэй байсан юм.

	Ингээд би хайсан дээр суугаад авлаа. Айхавтар ихээр хашхиралдаж байна. Хүмүүс шоронгийн бүх хаалгыг онгойлго гэж шаардаж байгаа нь тэр.

	Тэгтэл ч үнэхээр гэнэтхэн бүх хаалга бүү хэл, дааман хаалга нь ч онгойж, цонхоор хоригдлууд цухалзаж эхлэв. Тэд чухам юу болж буйг нэг л ухаж өгөхгүй ойлгохгүй байгаа бололтой. Энэ чинь өдөөн хатгаж байгаа юм биш байгаадаа хэмээн бодож байх бололтой.

	Дааман болон бүх хаалга нь онгорхой, харуул манаа ч үгүйг бид харж байсан боловч, хоригдлын хэн нь ч гадагш гарч ирсэнгүй.

	Тэгтэл ч цугласан улсын дотроос «Аль вэ хараач! Бидэнд итгээч дээ, хувьсгал болсон!» гэж орилох дуун гарав.

	Ингээд л хоригдлуудын анхны хэсэг гараад ирэх нь тэр. Тэд хашаанаас гарангуутаа л юу болсныг дор нь ухаарчээ. Нэг нь бүр ухаан алдаад унаж байна. Нэг нь бүр хайсан дээр гарч байгаад үг хэллээ. Тэр хүн большевик байсан юм их ч удаан ярилаа. Би ч сагсаа тэврээд суучихсан сонсож байлаа.

	Хувьсгалд юуны өмнө зохион байгуулалт хэрэгтэй гэж байна. Цугласан олонд «Үйлдвэрчний эвлэлд нэгдэцгээ, тэгсэн цагт та нар хамгийн гол дайсан хөрөнгөтнүүдтэй тэмцэж, мөлжлөгийг устгаж чадна» гэж хэллээ.

	Тэгэхэд цугласан хүмүүс хэдийгээр олон хүн энэ нь чухам юу гэсэн үг болохыг ойлгоогүй боловч алга ташиж байлаа.

	Энэ үеэр шоронгийн хаалгаар бүх хоригдлууд цувран гарч ирэв. Зарим нэг нь хувхай цайж, гуйвлан явлаа. Харин зарим нэг нь баярласандаа дуу шуу болон хүмүүсийн дотор гүйж харагдана. Тэгээд садан төрөлтэйгөө тэврэлдэн, танилуудтайгаа үнсэлцэнэ.

	Дараа нь бөөн эрүүгийн хэрэгтнүүд гарч ирэв. Гэвч тэдний дунд ичгүүр сонжуургүй зан гаргасан хүн нэг ч үгүй. Ихэд номхон донжтой харагдах авч ганц гэм нь цөмөөрөө л иштэй тамхи зогсоо чөлөөгүй баагиулна.

	 

	12. Санамсаргүй уулзалт

	Тэгтэл гэнэт хайсан дээр сууж байсан надад манай хөтөч Боровский гарч ирж байгаа харагддаг юм байна. Генералын эхнэр Викторовнад нүдүүлэхээс хамгаалсны учир шоронд хагас жил суусан хүн.

	Тэгтэл ч, тэр хүн энэ хугацаанд төрөл арилжчихсан юм шиг болсон нь нүдэнд илхэн байлаа. Үргэлж унжийчхаад дуу шуугүй байдаг хүн маань гэнэт тэргэн дээр үсэрч гараад үг хэлж гарав. Олон хүн түүнд мөн л алга ташиж байв.

	Тэгэхэд нь би түүн рүү очоод «Паша Боровский, сайн байна уу?» гэлээ.

	Танил хүнтэйгээ дайралдсандаа ихэд баярлаж байна. Тэгээд хамт байхаар шийдэцгээв.

	Энэ үед цугласан олны дунд «Цөмөөрөө» дума2 руу очъё. Тэнд жигтэйхэн чухал явдал болж байгаа» гэж хашхичих сонстов.

	Тэгэнгүүт нь Боровскийтай хамт дума руу гүйж хүрлээ. Бүр индрийн дэргэд зогсож авав.

	Олон хүн галтай цогтой үг хэлж билээ. Боровский ч хоёр дахь удаагаа үг хэлэв. Генералын эхнэртэй юу болсныгоо ярьж хөрөнгөтөн баячуулд итгэх хэрэггүй гэдгийг олонд итгүүлэн ятгаж байлаа.

	Дараа нь би цагаа харвал хэдийн дөрвөн цаг өнгөрсөн байв. Энэ үед генералын эхнэр хоол идэхээр ширээнд суудаг байлаа. Тэр бээр унд хоолны цагийг жигтэйхэн нарийн баримталдаг хүн байсан юм. Тавхан минут ч хожимдохыг тэсвэрлэдэггүй байлаа.

	Тэгэнгүүт л би гэдэг хүн хоолонд хэрэгтэй юу ч аваагүйгээ санадаг юм байна.

	Гэвч Боровский надад, 

	— Одоо ямар нэг юм худалдаж авна гэдэг санасны гарз. Шууд л буцаж харь. Чи хэрэв элдэв юм болно гэж айгаад байгаа бол би чамтай хамт очсон ч болох юм. Тэгээд миний хажууд Нина Викторовна чамд юу гэж хэлэхийг нь харъя л даа. Яахыг нь хармаар байх чинь гэв.

	Би эхлээд айн мэгдэж, Боровскийг хамт явахад нь сэтгэл дэнсэлж байлаа. Гэвч дараа нь ингэж яваагаа бодохоос зугаатай ч юм шиг санагдав.

	Тэгээд Боровский бид хоёр манайд ирлээ. Үйлчлэгч цэргүүд бид хоёрын хамт ирэхийг харчхаад ёстой нэг мэл гайхаж цэл хөхөрнө гээч болдог юм байна.

	Тэд нар бидэнд, 

	— Үгүй ер өө, энэ чинь бүр дэндэж байна гэдэг юм байна.

	Бид ч тэр дор нь юу болоод байгааг тайлбарлаж гарав. Тэгээд бидний хооронд халуухан яриа үүсдэг юм байна.

	Гэрийн үйлчлэгч, шивэгчин цөмөөрөө л гал тогоондоо сууж аваад ярилцаж гарлаа даа.

	Гэнэт үүд онгойж, босгон дээр Нина Викторовна харахад сүрдмээр амьтан зогсож байв. Уг нь тийм аймаар болох нь ховорхон байдаг хүн.

	Тэгээд уурлаж уцаарласандаа амьсгаадан байж, 

	— Би тэр хувьсгал мувьсгалыг чинь тоох юм алга. Миний гэрийн эзэгтэйн эрх тэр чигээрээ л үлдэнэ шүү. Миний энэ эрхийг хэн ч зөрчиж чадахгүй. Элдэв юм болбол та нарыг цөмийг нь харсан зүгт чинь хөөчихнө гэж мэдээрэй гэснээ гэнэт Боровский сууж байгааг харав.

	Тэр дорхноо зотон шиг хувхай цайж, хаалганаас зуурч авснаа «Ээ, сахиус минь!» гэж дуу алдав.

	Тэр хоромд л юу болсныг мэдээж ойлгосон биз. Амьдралд нь тохиолдож яваагүй юм болсныг тэр бээр ойлгосон юм.

	Тэгтэл ч Паша Боровский сандал дээрээсээ гэнэт босож ирэхэд нь түүний хэр зэрэг зэвүүцэн бухимдсаныг бид харж байлаа. Тэр бээр жигтэйхэн сэтгэл хөдөлжээ.

	Суудлаасаа босож, сандлаа хажуу тийш аажуухан түлхсэнээ Нина Викторовнад, 

	— Амба!3 гэж хэлэв.

	Хэрэв ямар нэг өөр юм хэлсэн бол эзэгтэй тэгтлээ айхгүй байсан биз. Гэвч «амба» гэж хэлэхдээ баларсан гэж байгаа юм гараараа зангасан нь үнхэлцгийг нь хагартал айлгажээ.

	Хатагтай «Пэ!» гэж дуу алдсанаа, хувхай цайж гуйвганасаар гал тогооноос гарав.

	Тэгтэл ч үйлчлэгч цэргүүд хөхрөлдөн «Ноёд минь, хувьсгал гэдэг чинь энэ байна даа» гэцгээв.

	 

	13. Анхны тулаан

	Дараа нь гал тогоонд ахмад Глеб Цветаев үсрэн орж ирээд нөгөө л инээмсэглэдгээрээ инээмсэглэн байж Боровскийд:

	— Найз минь, чамайг хувьсгал чөлөөлсөн байлаа гэхэд энэ бол эрүүгийн хэрэгтэн төрд тэрслэгч чиний бие энд хатагтайнд байж болно гэсэг хэрэг хараахан биш. Найз минь, чамайг би хурдхан шиг арилаад өгөхийг гуйя, эсвэл их эвгүй юм болно шүү гэж байна.

	Боровский хариуд нь, 

	— Би нөхдийгөө баллахыг хүсэхгүй байгаа учир эндээс явлаа. Учир нь ноён офицер минь, бид хоёр одоо үг сөргөлцөхөд хүрвэл, эд намайг өмөөрөх болно. Тэгвэл дараа нь юу болж дуусахыг мэдэх юм алга. Ийм учраас л би явж байгаа юм. Гэхдээ, ноён офицер бид хоёр дахиад нүүр учирна даа. Тэр үед таныг ийм бүдүүлэг үгээ харамстал чинь салаавч үзүүлэмз гэлээ.

	Бид ч, ийм үгний дараа айхавтар юм болно доо гэж бодож байлаа. Гэвч ахмад Цветаев өсгий дээрээ эргээд, кофены сав тавиур дээрээс унатал хаалга саваад гарч одов.

	Боровский ч бидэнтэй салах ёс гүйцэтгээд яваад өглөө. Тэгэхдээ, оройн есөн цагт их сургууль дээр болно гэж төлөвлөсөн цуглаанд очно гэдэг ам надаас аваад явсан юм.

	Би ч гарт дайралдсанаараа хам хум хоол хийхчээн болоод шивэгчин Катя маань ноёдод аваачиж өглөө. Тэд ч ам хамраа ололгүй үмхэлцгээж ямар ч үг хэл гарсангүй.

	Би гэдэг хүн байдгаараа гоёж аваад их сургуулийн цуглаан руу явлаа. Энэ тухайгаа Нина Викторовнад цухуйлгасан ч үгүй. Тэр үед ажлаа орхин хэл үггүй явах явдал том ялт хэрэг байлаа.

	Ингээд их сургууль дээр яваад очлоо. Хэдийн пиг дүүрэн хүнтэй болжээ. Ихэвчлэн ЭРЭГТЭЙ эмэгтэй оюутнууд үг хэлж байх юм. Боровский намайг олж ирээд, 

	— За Анюта минь, бүү зүрх алд. Чи өнөөдөр заавал үг хэлдэг юм шүү. Гэрийн ажилтай эмэгтэйчүүдийн өмнөөс ярина шүү. Энэ ч ёстой шуугиулж өгнө вий. Зарц шивэгчнийг дарлаж мөлждөг тухай сайхан яриад өг гэв.

	Би хэзээ ч үг хэлж яваагүй, ямар хэрэгтэйг нь ч мэдэхгүй байсан болохоор үүнийг дуулаад үнэхээр хамаг бие салгалаад явчхав.

	Гэвч Боровский миний дургүйцэхийг тоосон ч үгүй. Намайг индэр лүү аваачаад тэнд байсан том том хувьсгалчтай танилцуулдаг юм байна.

	Тэдний нэг Розенблюм гэдэг хүн намайг хэзээ язааны илтгэгч байгаа юм шиг, 

	— Нөхөр Касьянова, үйлдвэрчний эвлэлийн хөдөлгөөний тухай ямар нэг юм хэлнэ шүү хө гэж байна.

	Үнэнийг хэлэхэд, тэгэхэд би хачин гайхаж билээ. Учир нь тэр өдөр л анх удаагаа сайх хөдөлгөөний тухай сонсож, тэр талаар ямар нэг тодорхой зүйл ярьж болохын чинээ хараахан зүүдлээ ч үгүй явсан билээ.

	Гэвч тэд намайг шулуухан индэр дээр гаргаад цугласан олонд танилцуулчхав.

	Би чухам юуны тухай эхэлж ярьснаа санадаггүй юм. Индэр дээр усанд норсон гөлөг шиг л дагжиж байснаа л зөвхөн санаж байлаа. Гэвч дараа нь биеэ барьж чадаад танхимд хачин нам гүм болтол нь үг хэлж билээ. Бүгд л миний хэлэхийг сонсож, «Нэг л гойд ярьж байна шүү» гэлцэж байв.

	Би тэдэнд багадаа дарлуулж мөлжүүлж байснаа эргэн дурсаж, мөн одоо Нина Викторовнагийнд тэсэн тэвчиж байгаа амьдралаа ярилаа.

	Тэгээд бидний дунд хатагтайн бас нэг золиос түүнд зодуулан, шоронд суусан үйлчлэгч цэрэг Боровский ч биеэрээ байж байгааг хэллээ. Тэгтэл ч цөмөөрөө тэр Боровскийг харъя гэцгээв. Тэгэхэд нь Боровский индэр дээр гарч ирээд «Тийм ээ, тэр үнэн» гэлээ.

	Цугласан олон нэгэн зэрэг «Хаягийг нь бидэнд хэлээдэх, чиний тэр хатагтайн үнсийг хийсгээд өгье» гэж орилолдох нь тэр.

	Гэвч би, өглөө сонссоноо тэдэнд хэлэв. Индэр дээрээсээ!

	— Тэр хаяг энд ямар хамаатай юм. Хувьсгалыг зохион байгуулалттай явуулах хэрэгтэй, үйлдвэрчний эвлэлийн хөдөлгөөнийг бий болгох хэрэгтэй, тэгсэн цагт л хөрөнгөтөн монцгоруудтай тэмцлийг төлөвлөгөөтэй жигд явуулах болно гэлээ.

	Тэгтэл ч, танхим дундуураа зад үсрэх нь үү гэлтэй алга ташиж нижигнэдэг юм байна. Би ч индэр дээрээс мангартсан амьтан буулаа.

	Цөмөөрөө л над руу ухасхийн зүтгэдэг юм байна. Боровский «Чи мөн ч гайхалтай сайхан ярилаа даа. Цаанаа л нэг гойд» гэж байна.

	Розенблюм надад, 

	— Анюта Касьянова, чи үйлдвэрчний эвлэлийн зохион байгуулагчаар явна аа хө. Маргааш улсын хурлын зохион байгуулах товчоонд явж очоод ажлаа аваарай гэв.

	Би согтуу юм шиг л гэртээ буцаж очлоо. Замдаа, өөр хэзээ нэгэн цагт хэлэх үгээ дотроо бодож явсан юм.

	 

	14. Шинэ амьдрал

	Маргааш өглөө нь Нина Викторовна хатагтай намайг дуудуулав.

	Хүрээд очвол, 

	— Хэрэв чи надад үйлчлэхийг хүсэж байвал, наад булай юмаа орхи. Юу ярьж хэлэлцдэгийг нь хэн мэдэх вэ, тэр элдвийн цуглаан муглаанаар тэнэж явахыг чинь зөвшөөрөхгүй гэдэг юм байна.

	Гэвч би, ийм дээрээ тулбал ажлаа хийхээ больё л доо гэж хэллээ.

	Хатагтай намайг битгий тэгээч хэмээн гуйж гарлаа. Гэр оронд л амгалан тайван, нам гүм байвал хөлсийг чинь гурав дахин нэмж, хэд хэдэн даашинз бэлэглэнэ гэж байна.

	Би хариуд нь, 

	— Та чинь боловсролтой давхаргын хүн байтлаа ийм гайхмаар тэнэг юм ярьж байдаг. Таны үг инээд хүргэхээс цаашгүй юм байна. Ард түмэн юу болоод байгааг та харахгүй байна гэж үү дээ? Ямар нэг юмыг больж, солино гэдэг миний хүслээс хамаарахгүй байна шүү дээ гэлээ.

	Гэтэл яг энэ үед хонх дуугарч, хоолны өрөөнд дэслэгч Юрий Анатольевич Бунаков орж ирэв. Ахмад Глеб Цветаев ч хамт явж байлаа.

	Хачин хувхай цайж, сэтгэл нь зовсон Бунаков диван дээр хэвтээд өгөв.

	Харин ахмад, 

	— Гудамжинд юу болж байна гээч, ухаанд ч багтамгүй юм. Дундуур нь гарьчихаж боломгүй олон муусайн юмнууд дүүрчхэж. Орос орны хувь заяа ийм бүдүүлэг амьтдын гарт орно гэдэг ямар аймшигтай вэ. Тийм л болох нь дээ. Учир нь бид тэдний эсрэг хэдүүлхнээ юм шүү дээ. Гудамжинд гарлаа л бол та үүнд өөрөө итгэх вий гэж ярив.

	Тэгснээ намайг харчхаад хоолой засан хий ханиалгав. Нина Викторовна, 

	— Би энэ ард түмний төлөөлөгчтэй бүтэн цаг тулалдаад байна. Гэвч өөрийнхөөрөө үхэр шиг зүтгэхийг нь яана. Энэ хүнд, гудамжны элдэв амьтад дээдсийн хүрээлэнгийн төвшин томоотой амьдралаас эрхэм сайхан гэнэ ээ, та минь. Тэгээд хамгийн гол нь энэ хүн, бид хоёр нийгмийн нэг гишгүүр дээр байгаа юм шиг миний хэлснийг эсэргүүцэн цор цор хийн үг зөрж зүрхэлснийг нь яана гэлээ.

	Тэгтэл ахмад зөвхөн арван жилийн дараа л би учрыг нь ойлгосон өгүүлбэр хэлж билээ. Тэр бээр, 

	— Ард түмэнд өр төлөөсөө өгөх цаг ирж байна. Өвөг дээдэс маань идэхийг нь идчихээд, ланчиг нь бидэнд тохогдож байгаа нь энэ гэлээ.

	Юра Бунаков диванаасаа босон харайв. Тэр хүнийг тэгтлээ уурлахын чинээ санаагүй болохоор миний гайхсан гэж хачин, 

	— Гэвч би эрхээ тэмцэлгүйгээр өгөхгүй юм байгаа биз дээ? гэв.

	Ахмад өлгөж аваад, 

	— Бид эцсийнхээ дусал цусыг дуустал үзэлцэнэ дээ. Энд ямар ч эвлэрэл байж болохгүй. Учир нь хоёр ертөнц хоорондоо мөргөлдөж байна. Одоо болж байгаа энэ бүхэн, болох гэж байгаатай харьцуулахад юу ч биш гэж дуу алдав.

	Нина Викторовна надад, 

	— Аннушка, эндээс яваад аль, бидэнд юун чамтай мантай болоод байна гэв.

	Ингээд би хоолоо бэлдчихээд зохион байгуулах товчоо руу яаравчлан очлоо.

	Зохион байгуулах хороонд бүгдээрээ миний тухай хэдийн дуулжээ. Надад «Касьянова чи, манай ухуулагч бол. Олон түмний дунд явж, үйлдвэрчний эвлэлийг сурталчлах болно. Чи хувьсгалыг зохих ёсоор нь ойлгосон хүн байна» гэж байна.

	Тэгэхээр нь би нөгөө л гэнэн зангаараа, 

	— Хатагтайнхаас явж болох болов уу? гээд асуугаадахлаа.

	Цөмөөрөө инээд алдсанаа, 

	— Болохоор барахгүй, бүр хэрэгтэй гэцгээж байна.

	Тэгээд би гэртээ дэгдэж хүрээд юмаа боож аваад «Би явлаа» гэж хэлэв.

	Чухам юу гээч болсныг тоочин бичихийн ч арга алга. Гэвч би цамнахыг нь тэсэж өнгөрөөсөн юм. Тэгээд хатагтай маань гал зууханд орж ирэлгүй миний паспортыг шидэж өгөв. Харин бараг сарын хөлсийг маань төлөөгүй юм даг.

	Хөлсөө нэхэж үзэлцье гэж бодсон боловч, фронтоос Дубасов генерал яг ирж тааралдаад болсонгүй. Би генералыг булиа чийрэг биетэй, бух нохойрхуу, үс сахалдаа баригдсан хүн байх гэж бодож байсан юм. Гэтэл гайхмаар давжаа биетэй туранхай нэгэн байлаа. Тэгээд нөгөө өрөөнд ам хамхилгүй бувтнаад байгаа дуулдана. Нэг л сэтгэл нь тавгүй, Юра Бунаковыг л нүд үзүүрлээд байгаа бололтой. Нина Викторовнаг хардаж байжээ. Гэвч нөгөөдөх нь даанч юман чинээ тоосонгүй, увайгүй аашилна. Юрочкаг гэртээ оруулахгүй байж яагаад ч чадахгүй гэснийг нь үйлчлэгч цэргүүд надад ярьсан юм. Нина Викторовнад голоосоо хайртай генерал бууж өгөн найрамдахаас өөр арга байсангүй. Уруудахад буруудах гэгчээр ирсэн офицерууд хувьсгалын тухай ам амандаа шуугьж, улс төрийн ширүүхэн маргаан болж ирэв.

	Ерөнхийдөө, би мөнгө төгрөг хэмээн тийшээ шагайгаагүй юм. Шуудхан л зохион байгуулах товчоон дээр очиж, тэндээс ажлаа хэлүүлж авлаа. Надад хэд гурван мөнгө өгч, өрөө олгов. Тэгээд хийх ажлаа товлож авлаа.

	Би энэ ажилдаа шийдэмгийхэн оров. Бүх юм сонирхол татсан зугаатай ажээ. Миний өмнө шинэ ертөнц нээгдэх нь тэр. Би зөвхөн тэгэхэд л миний бие болон бүх ард олон яаж амьдарч байсныг ойлгосон юм. Бид бүгдээрээ яаж мөлжигдөн талхигдаж, өөрсдөө нүдэн балайгаасаа болж үүнийгээ анзаарахгүй явсныг ч ухаарсан юм.

	Ингээд л хөөрхий чинь, дээр өгүүлсэнчлэн үзэн ядахдаа хөтлөгдсөн миний бие нударган Деевтэй тооцоо хийхээр тосгонд очсон нь тэр. Тэр аян олон юм ойлгоход нүдийг минь нээж өгсөн билээ. Энэ хувьсгалаас гадна өөр нэг, хөрөнгөтөн дээдчүүлийн эсрэг чиглэсэн ардын хувьсгал байж болох юм байна гэдгийг тэр аян надад хэлж өгсөн юм.

	Би тэндээс буцаж ирээд улам ч ирмүүн эрчтэйгээр хувьсгалын төлөө зүтгэж гарлаа.

	Ухуулагчийн хувьд байшингуудаар явж, гэрийн ажилтай өвчтөн сахигч, хүүхэд асрагчийг цуглуулан яриа хийдэг байлаа. Би тэдэнд галтай цогтой үг хэлж, хөдөлмөрчдийн цус шүүсийг хямдхан үнээр сорж байгаа элдэв төрлийн мөлжигчидтэй төлөвлөгөөтэй тэмцэхийн тулд үйлдвэрчний эвлэлд элсэхийг ятган сэнхрүүлж байлаа.

	Бараг газар бүр намайг сайнаар угтаж байсан боловч зарим газар дэндүү зүүний үг хэлсний учир бүр зодож нүдэх гэж завддаг байлаа.

	Ажилчдын хорооллоор сонгууль болоход намайг гэрийн зарц шивэгчин нарын төлөөлөгчийн хувьд хотын зөвлөлд сонгосон юм.

	Энэ үед хотын зөвлөлд генерал, большевик, меньшевикүүд цөмөөрөө л хамт байдаг байлаа. Намайг тэнд очиход, 

	— Ямар нэг жигүүрт нийлнэ биз. Та аль талд нь орох вэ? гэж асууцгаав.

	Гэтэл үйлдвэрчний эвлэлийн зарим залуус, 

	— Аннушка, бид чамайг мэддэг болохоор, чамд большевикийн нам л яг таарна. Тэр жигүүрт нийл гэж хэлсэн юм.

	Миний бие ч түүгээр нь боллоо.

	 

	15. Октябрын өдрүүд

	Ингээд намар нь Ленинградад хуралдах ёстой их хурлын төлөөлөгчдийг сонгох сонгууль манай Киевт болдог юм байна.

	Намайг идэвхтэй ажилтан хэмээн үзэж энэ хуралд сонгосон юм. Киевийн төлөөлөгчидтэй хамт миний бие Ленинград орлоо.

	Би үүндээ их додигор байлгүй яах вэ. Тэр хурлынх нь тухай өөр элдвийг мэдье гэж хүссэн ч үгүй.

	Намайг Киевээс явахын өмнөхөн Боровский намайг эхнэрээ болооч гэж гуйхад нь би зөвшөөрсөнгүй. Тэр хүн надад сэтгэлтэй болж намайг авгайгаа болгохыг хүссэн байжээ.

	Гэвч надад юун тэрийг бодохтой манатай байв. Түүний дээр надад онц таалагдаагүй юм л даа. Тэгээд би гэдэг хүн сэтгэл амар Ленинград руу мордсон юм даа.

	Ленинградад манай төлөөлөгчдийг юнкерийн сургуулийн байранд суулгав.

	Бид Ленинградад хамгийн шийдвэрлэх өдрүүдэд очсон юм.

	Их хурал эхлэхээс хоёр хоногийн өмнө байлаа.

	Энэ бол хувьсгалын цаашдын хувь заяа шийдэгдэж байсан халуухан өдрүүд байлаа. Энэ бол ард түмний хувьд баяр ёслолын цогтой дайчин өдрүүд байсан юм. Миний хувьд энэ маань их завшаан тохиосон хэрэг байв. Энэ бол миний бие оролцсон баяр байсан юм.

	Үүний тухай ярихад надад гайхалтай байна. Гэвч ингэж хэлж болдог сон бол, би тэр үед болсон бүгдийн учрыг олж, хужрыг тунгаалгүй явсан юм.

	Би хувьсгалын тогоонд буцалж явсан ч гэсэн, тэр үйл явдлын бүх утга учрыг тэр чигээр нь ойлгож чадсангүй. Энэ маань миний дутагдал байсан билээ. Энэ намайг ямагт зовоодог юм. Тэмцэлд ухамсартайгаар орсон хүмүүст би цаг үргэлж атаархаж явдаг байлаа. Миний хувьд энэ бол агуу хүмүүс байсан юм. Миний хувьд, би тэр үед нэг л манан будан дунд амьдарч явснаа нуух юун.

	Октябрын хувьсгалыг, тэрхүү агуу хувьсгалыг би халуунаар, бүр гал дөлтэйгөөр угтсан ч гэлээ, тэрхэн үедээ энэ нь хөдөлмөрчин ардын амьдралд ямар том үйл явдал болохыг хараахан ухамсарч ойлгоогүй явсан билээ.

	Тэр бүү хэл, хөрөнгөтний эсрэг эцсийн тэмцэл эхэлчхээд байхад найз эмэгтэйнхээ хамт хотоор зугаалж явснаа хэлэхэд ч ичмээр юм.

	Бид хоёр тэр үеэр цэцэрлэгийн гудамжаар явж байтал гэнэтхэн буун дуу пижгэнээд явчихдаг юм байна.

	Бид хоёр тэр үед суман мөндөр доор фронтод байж үзээгүй, ерийн л нэг хөдөөгийн тэнэг охид байлаа л даа.

	— Буудалцахыг очиж харцгаая гэж хэлэлцэв.

	Бид Невийн өргөн чөлөө рүү гарвал, улсын хурлаас өвлийн ордон руу явж байгаа жагсаалыг харлаа. Тэд меньшевикүүд байв. «Бүх эрхийг Түр засгийн газарт» гэсэн ухуулах хуудас барьцгаажээ.

	Харин бидний уриа бол «Бүх эрхийг Зөвлөлүүдэд» гэдэг байсан юм. Бид хоёр ч үүнийгээ сайн мэдэрдэг байлаа. Ийм учраас ч меньшевикүүдийн араас явсангүй, манай большевикуудын бүлэг байгаа гэсэн өвлийн ордны өмнөх талбай руу очихоор зүтгэж эхэллээ.

	Энэ үеэр баахан хүмүүс гүйлдэж байснаа меньшевикүүдийн жагсаал руу хандаж, 

	— Ноёд оо, цаашаа битгий яв. Большевикууд та нарыг галаар устгаж мэднэ, тэгвэл хий дэмий цус асгарахын нэмэр гэж орилолдож байв.

	Тэгтэл бүх цуваа яахаа мэдэлгүй тээнэгэлзэн зогслоо. Меньшевикүүдээс хэдэн хүн яаж юу хийхээ мэдэхээр түрүүлэн явав.

	Найз бүсгүй бид хоёр өөрийнхөн дээрээ нэвтэрч хүрэх аргагүй болохоор трамвай юу ч болоогүй юм шиг зөрөлдсөөр байгаа талбайн нөгөө талаас нь очихоор явав. Бид явсаар байгаад бараг талбайд хүртэл гайхалтай нь бараг хоосон харагдав.

	Манай бүх бүлгүүд Ерөнхий штабын нуман хаалга доор, Саятны гудамжинд очсон байжээ.

	Бид хоёр өөрсдийнхөнтэйгөө л бушуухан нийлэхийн хүслэн болж явав. Ямар нэг шийдвэрлэх мөч болоод байгааг бид мэдрэн байлаа.

	Гэвч энэхэн үес гэнэт хүчтэй гал нээсэн тул бид хоёр араас нь явж байсан нөгөө бөөн хүмүүс эргэн зугтав.

	Ядахад яр гэгчээр найз бүсгүй маань ойчиж, хөлөө бэртээчхэв. Би гараас нь түшин байж гэр лүү нь зүтгэв.

	Замдаа буун дуу улам улам ширүүсэхийг чагнан явлаа.

	Тэр орой бид их хуралд сууж, өвлийн ордон эзлэгдсэн гэдгийг мэдэж билээ.

	 

	16. Дахин Киевт

	Маргааш нь бидний буусан нийтийн байранд, манай төлөөлөгчидтэй хамт ирсэн Розенблюм үзэгдэв. Сэтгэл нь ихэд донсолсон байлаа. Тэд биднийг Киев рүү түргэн буцах хэрэгтэй байна, тэнд большевикууд засгийн эрхийг авах том үйл явдал болж байна. Тиймээс ч бид одоо тэнд байх хэрэгтэй гэж хэллээ.

	Тэр өдөртөө л бид Ленинградаас мордов.

	Киевийн вокзал дээр л, хотод тулаан болж байгааг, большевикууд хэдэн хороолол эзлэн, Подол руу хөдөлж буйг мэдэж авлаа.

	Розенблюм бидэнд, 

	— Хэдийгээр авгай хүүхэд маань намайг гэртээ хүлээж, сэтгэл минь тэдэн рүүгээ хэзээд жигтэйхэн тэмүүлж байгаа ч гэсэн бид гэр орноороо ч дайралгүй шууд тэмцэгчдийн эгнээнд орох хэрэгтэй байна. Большевизмын төлөө, Түр засгийн газрын эсрэг тэмцэх хүсэлтэй хэн байна, цуг явцгаая гэв.

	Бид ч юмаа буудал дээр орхичхоод Подол руу явлаа.

	Үнэндээ ч тэнд халуухан тулаан болж байв. Юнкер, офицерууд болон иргэний оршин суугчдын хэсэг Киевийн пролетари нарыг шуурган галаар угтаж байв.

	Энэ тулалдаан, Түр засгийн газрын эсрэг Украины радад4 ашигтайгаар хэрэг явдлыг эргүүлсэн нь илэрхий билээ. Киевийн пролетари хотыг нэлэнхийд нь эзлэн зөвлөлүүдийн засаг Киевт зөвхөн нэгдүгээр сард тогтсон юм. Тэр үед германы цэрэг Киевийг эзэлсэн учир удаан тогтож чадаагүй юм.

	Ингээд бид шууд галт тэрэгний буудлаас тулалдаанд орсон билээ. Би амьдралдаа гартаа буу барьж үзээгүй болохоор тэр үед буудсангүй л дээ. Харин давшигчдад тусалж байлаа. Сум зөөж, шархтагсдыг боож явав. Тулалдаан дуусаж, хот бүхлээрээ бидний гарт орсны дараа Розенблюм надад, 

	— Намын эгнээнд орохуйц тийм том шалгалтыг чи одоо давж гараад байна гэж хэлсэн юм.

	Тэгээд зурвас бичиж өгөөд намайг намын хороо руу явуулдаг юм байна.

	Тэнд нэг эхнэр ширээний ард суугаад намын батлах бөглөн бичиж байх юм.

	Ажилчин, усан цэрэг, фронтоос ирсэн цэргүүд гээд зэгсэн олон хүн дугаарлан зогсжээ.

	Би ч бас араас нь зогсон удалгүй жижигхэн улаан дэвтэр гардан авсан юм.

	Ингээд л би тэр үеэс намын хүн болсон юм даа.

	Тэр үе бол Киевийн хувьд жигтэйхэн хүнд үе байсан юм.

	Германы цэрэг, Скоропадский гетман, Петлюр, Деникин Киевт дайран орж тэнд засгаа тогтоогоод байв.

	Большевикууд бидний хувьд элгээ тэврээд сууж болохгүй байлаа.

	Зөвхөн германчуудыг орж ирэхээс хоёр гурван сарын өмнө л бид харьцангуйгаар тайван, ямар ч тулаан, дайралтад оролцолгүй амьдарч байсан юм. Тэр үе бол миний амьдралын их сонин үе, тэр бүү хэл нэг хүнтэй танилцан бүр гэрлэснийг минь яана.

	 

	17. Аян дайнд

	Нэг хувьсгалч оюутантай тэнд танилцсанд маань л хамаг хэрэг байгаа юм л даа. Түүнийг Аркадий Томилин гэдэг байв. Түшмэлийн хүү байсан авч, биднийг Киевт үхэх сэхэхээ үзэж байхад тэр чигээрээ пролетари нарын талд зогсож байлаа. Би түүнийг ихэд хүндэтгэдэг байв. Тэр маань ч өөрөө надад сэтгэлтэй болчихсон юм. Ерөнхийд нь хэлэхэд, бид хоёр бие биедээ хачин их сэтгэл татагдсан юм л даа.

	Тэр намын гишүүн биш байсан ч гэлээ ард олны ашиг тусын хэрэг гарахад галтай дөлтэй буучихдаг хүн байсан юм. Ихэс дээдэс, худалдаа наймаачдыг үзэж чаддаггүй байлаа. Үнэнч шударга хүн бүр зөвхөн хөдөлмөрчин олны төлөө тулалдах хэрэгтэй гэж ярьдаг байв. Одоо ард түмэн явж явж нуруунаасаа бүх мөлжигчдийг таягдан хаяж, тэгснээрээ ирээдүйд цөөн хэдэн цус сорогчдын тулд биш өөрсдийнхөө төлөө ажиллаж болох цаг ирээд байна гэж бас ярьдаг байв. Үүнийгээ цаашдаа коммунизм ч гэнэ үү, өөр ямар ч нэрээр нэрлэхийг хараахан сонирхдоггүй байлаа. Цаашдаа бүгдийг ялган салгаж, хөдөлмөрч олны тусын тулд ашигтайгаар хийх болно. Тэр болтол бид амь насаа алддаг байсан ч энэхүү ойрын зорилгын төлөө л тулалдах хэрэгтэй гэдэг байв.

	Тэр минь их гал цогтой, шударга хүн байсан сан. Политехникийн оюутан байсан юм. Гэвч сургуулиа төгсөж чадаагүй юм. Киевийг герман болон Скоропадскийн цэргүүд эзэлж байх үеэр бид хоёр партизаны отрядад орж билээ. Германчууд Киевийг орхиход (Германы хувьсгалын дараа) бид хамтдаа Улаан цэргийн эгнээнд оров.

	Бид хоёр Черноговын фронтын Пластуны дивизэд алба хааж байлаа.

	Би тагнуулчаар, тэр маань пулемётын ангид ажиллаж байв.

	Гэвч Черниговын дэргэдэх тулалдаанд бид хотыг эзлэх үеэр тэр маань цагаан цэргийн суманд өртчихсөн юм.

	Би амьдралынхаа турш их хохирол зовлон үзэн, ойр дотнынхоо хүмүүсийг алдаж дөжирчихсөн ч гэсэн, энэ удаа хачин ихээр цочирдон сүйд болж билээ. Сэтгэл донслон яахаа ч мэдэхээ больж, урьд өмнө хэзээ ч тэгж байгаагүйгээр ухилан орилсон юм даг. Хойшид ч тэгэхгүй болов уу.

	Тэр үед би гуниг зовлондоо мэгдэн цөхөрч билээ. Тэр хүнд тийм л их хайртай байсан юм даа.

	Харин нөхөд маань надад, 

	— Анюта Касьянова, чи алагдсаных нь өшөөг авна, зорьж явснаа биелүүлнэ гэж шарил дээр нь тангарагла. Тэгсэн цагт чамд одоогийнхоос чинь хавьгүй хөнгөн болно гэлээ.

	Би ч тэр ёсоор нь хийлээ.

	Үнэндээ ч арай уужрах шиг болж билээ. Миний итгэл мөрөөдөл биелэн биелтэл гараасаа буугаа салгахгүй гэж өөртөө ёслол төгөлдөр амласан юм.

	Би тэгэхэд ам гарснаасаа болоод бараг галзуурчхаж билээ. Цаг ямагт л тулалдагсдын тэргүүн эгнээнд явж байв. Хаашаа л бол хаашаа шувт дайран ордог байлаа. Би цагаантны ар талд гаран сүйтгэж өгдөг байв. Дайсны ар талд гарч ямар нэг штабт нь бөмбөг хаях юу ч биш байлаа. Би гайхмаар зоригтой, шийдмэг байж билээ. Тэр үед миний хувьд ямар ч саад тотгор гэж байсангүй.

	Энэ хугацаанд би армийн штабаас хоёр удаа шагнал хүртэв. Эхний удаа нэр тавьсан браунинг гар буугаар шагнаж, дараачийн удаад нь алтан цаг дурсгасан юм. Байлдааны гавьяаны Улаан тугийн одонг бол хожим авсан юм.

	Гэвч тэр хоёр жилийн дотор, дайчин амьдралын элдэв үеүдээс тусгайд нь ном болгон бичвэл зохилтой олон үйл явдал болж билээ. Иргэний дайны түүхэнд эргэлзээгүй тэмдэглэгдэх олон үйл явдал болж билээ.

	Ялж ч, ялагдаж ч явлаа. Мөн Украин бараг тэр чигээрээ цагаантны гарт орж, Юденич Ленинград руу довтолсон их хүнд үе ч байсан юм.

	Тэр үед мэдээ үзэхээр штабаар ороход, гуньж гутарсандаа болоод зүрх шимширдэг сэн. Гэвч дараа нь бид ганцхан сарын дотор цагаантныг Крым хүртэл элдчихсэн юм даа.

	Тэгэхэд бид энэхүү тайж язгууртны Оросыг бүр Перекоп хүртэл элдэж, тэр үед л ахмад Цветаевын хэлж байсан үг санаанд орж билээ. Тэр хүн, өрөө төлөх цаг ирж, бүх болсон байсныхаа төлөө ланчгаа эдлэх цаг ирнэ гэж байсан юм. Үнэндээ ч яг тийм болсон юм чинь.

	Гэвч тэр үед би ахмад Глеб Цветаев, түүний найз Юрочка Буняков болон хатагтай Нина Викторовна генералтайгаа чухам хаана явааг хараахан мэдээгүй явсан юм.

	Би тэдний талаар зөвхөн дараа нь Крымд чухамдаа Ялтад дайралдаад л мэдсэн юм. Энэ бол тэднийг гадаадад зугтан гарахын өмнөхөн болсон хэрэг.

	Энэ бол мартагдашгүй хором байлаа.

	 

	18. Житомир орсон минь

	Ерөнхийдөө, манайхан Житомирыг аваад, улам хүчтэйгээр цааш түрэн цагаан армийг Крым рүү шахан зайлуулж байх үес, намайг санамсаргүй хэдэн сар ажлаас минь хөндийрүүлчихсэн нэгэн явдал тохиолдсон юм. Тэгэхэд би өвдөөд золтой л нүд аньчхаагүй юм.

	Ийм нэг явдал боллоо л доо. Дивизийн дарга маань өвчтөнтэй цувааг дагалдаж яв хэмээн тушаадаг юм байна. Намайг цувааны комендантаар томилчхов. Тулалдаант амьдралаас жаахан салж амраг гэсэндээ тэгсэн юм. Нөхөд маань намайг, фронт дээр байдгаараа зүтгэн, аюул ослыг даанч юман чинээ тоохгүй байгааг бэлхнээ ойлгож байв. Түүнээс гадна эр нөхрөө алдаад удаагүй ч байлаа.

	Тэгээд намайг өөр юманд сатааруулах гэж шийджээ.

	Дивизийн дарга надад, 

	— Одоо манай тээвэр аюултай байдалд ороод байна. Юу ч болдог байлаа гэсэн өвчтөн, шархтантай галт тэргийг ар тал руу явуулах хэрэгтэй байна. Бид, Анюта Касьянова чамд таван цувааг Житомирт хүргэх үүрэг өгч, чамайг ахлах комендантаар тавьж байна. Шархтагсдыг зөөх гэдэг бол амин чухал бөгөөд хүндтэй хэрэг гэдгийг санаж яв гэдэг юм байна.

	Гурван цуваанд нь үнэхээр шархтнууд байсан агаад хоёр цуваанд нь балнадаар өвчлөгсөд байсан ажээ. Дивизийн дарга маань энэ цуваа надад ямар гай болохыг өөрөө ч мэдээж мэдээгүй юм.

	Хэдхэн хоноод ямар хэцүү үүрэг авснаа гүйцэд ойлгов.

	Үнэхээр ярвигтай аялал байлаа. Асрагч нар, гай болоход толгой дараалан өвдчихөв. Цэвэрлэгч нарын тухай ярих ч юм байсангүй. Тэр бүү хэл тоормосны үйлчлэгчид хүртэл балнадаар өвчилж, шархтнууд маань өөрсдөө цуваагаа зогсоодог болов. Үүнээс болоод явдал улам ч төвөгтэй боллоо. Гол нь шархтныг асрах гэж бараг байхгүй болсон юм; «Би өөрөө ч шархтнуудыг үүрэн, зуухтай вагоноос нас эцэслэгчдийг зайлуулдаг байлаа.

	Түүнээс гадна урагшлахын тулд тухай бүр бух тэрэг, зөвшөөрлийн бичиг олж авах хэрэгтэй болж байлаа.

	Би тулалдаанд явахад хавьгүй аятайхан байсныг тэгэхэд ойлгож билээ. Зүрх мэдрэл нэг л бишдэж, бүр нойр хулждаг болж эхлэв.

	Нэгэн өртөөний даргыг золтой л цааш нь харуулчхаагүй юм даг.

	Би түүний өрөөнд очвол, надад зүтгүүр тэрэг өгсөнгүй.

	Бид тэнд өдөржингөө зогсож байлаа. Цуваанд маань амьсгаа хураасан хүний тоо улам олшров. Тэгээд ч би цаашаа хөдлөх хэрэгтэй гэдгээ ухамсарч байлаа.

	Би түүнд тусгай эрхийн бичгээ үзүүлбэл, харин нөгөөдөх чинь тоосон шинжгүй түлхэж байна.

	Тэгэхээр нь л айлгаад үзэхээр шийдэж гар буугаа сугалаад, 

	— Зүтгүүр тэрэг надад өгөх үү, үгүй юу гэдгээ хэлээдэх гэлээ.

	Гэтэл нөгөөдөх чинь мэгдэж цочирдсон ч шинжгүй.

	— Хараач хөөе, бүр айлгах санаатай. За, наад буугаа өвөртөө хийгээдэх, эс тэгвэл өртөөний жижүүртэй хамжаад чамайг цонхоор шидчихнэ шүү. Хүүхэн болгон л гар буу гаргаж чичлээд эхэлбэл юу болж таарах вэ энэ чинь. Чухам ингэсний чинь төлөө чамайг хашрааж, зүтгүүр өгөхгүй дээ гэж байна.

	Тэгэхэд нь би жигтэйхэн цухалдаж, бараг тулгаж байгаад өртөөний даргыг буудчих нь тэр. Сум ч толгойноос нь хоёрхон сантиметр зайтайгаар хананд туслаа.

	Нөгөөдөх чинь ч ширээнээс босон харайснаа үг дуу ч үгүй өрөөнөөс гүйгээд гарчхав.

	— Би та нарыг цөмийг буудаад тонилгоод өгье гэж хашхирлаа.

	Тэгтэл цөмөөрөө л сандран тал тал тийшээ гүйлдэж байна.

	Өртөөний жижүүр, 

	— Тайвшраач дээ. Ямар ч байсан би чамд зүтгүүр өгөхдөө л өгнө гэж байна.

	Үнэндээ ч хорин минутын дараа надад бух тэрэг өгсөн юм.

	Өртөөний дарга ч бас вагон залгахад гараад ирчихсэн байлаа. Гэвч тэр миний зүг харахгүй байв. Ингэхэд нь тийн адган цухалдсандаа би улам ч ичиж билээ. Тэгээд яг хөдлөхийн өмнө түүнд тал талх аваачаад өгчих гэлээ. Эхлээд баахан цааргалж байснаа тэр талхыг баярлан аваад тэр бүү хэл, надад гар сарвалзуулан баяр хүргэж билээ.

	Ерөнхийдөө, галт тэрэгтэй зууралдаж байснаас фронт дээр байхыг илүүд үзэх байлаа. Гэхдээ өгсөн даалгаврыг биелүүлэх хэрэгтэй байсан юм.

	Тэгээд ч би тэр үүргээ нэр төртэй биелүүлсэн юм.

	Үнэндээ, замд хүмүүсийн дөрөвний нэг нь нүд аньсан ч гэлээ, түүнээс ч доор юм болж магадгүй байсныг хэлэх юун.

	Ямар ч байсан цувааг Житомирт авчирсан л юм даг.

	Житомирт би халуун усанд орлоо. Хирээсээ ч салав. Тэгээд гудамжинд гарсан хойноо ухаан алдаж унажээ. Тэгээд ч аймаар дэмийрэн, солиорч эхлэв.

	Намайг эмнэлэгт аваачив. Би балнад тусаж туйлын аюултай үедээ ороод байжээ. Орноосоо үсрэн босож, эмнэлгийн бүх л шил савыг хага цохин түйвээж гарчээ.

	Би бараг бүтэн хагас сар эмнэлэгт хэвтэв. Гэвч дараа нь илаарьшсан юм. Үнэндээ олигтой тэнхэрч чадаагүй, арай чамай ганц хоёрхон алхахчаан болж байлаа.

	Житомираас далан километрт, эмнэлэгт санаандгүй дайралдсан Киевийн танил Лелийн авга нь амьдардаг байжээ.

	Танил маань намайг тосгон руу, авга дээрээ цуг очиж жаахан амаръя гэдэг юм байна. Би ч зөвшөөрөв.

	Штаб дээр надад чөлөө олгон, жаахан мөнгө өгч, би Лелятай хамт тосгонд авгынд нь очиход биднийг хэрдээ л найрсаг сэтгэлээр угтан авч билээ.

	Би тэнд хориод хоногт л гайхмаар түргэн илаарьшин сайжирч, хуучнаасаа дутуугүй тэнхэрч аваад иргэний дайн дуусаагүй байсан болохоор дахин ажил хэрэгтээ орохоор шийдсэн билээ.

	 

	19. Аюултай даалгавар

	Намайг Житомирт дахин ирээд Екатеринославаас миний тухай лавлан асуусныг штаб дээр дуулав. Хүлээн авсан цахилгаан утасны дагуу би тийшээ цаг алдалгүй очих хэрэгтэй болжээ.

	Би Екатеринослав орж, намын байгууллага дээр шууд очив.

	Мужийн намын хорооны ажилтан Петр Федорович Касьянов намайг их л анхаарал тавин хүлээж авлаа. Надад даалгах нэг том ажил байгааг хэлээд Перекоп хавийн фронтоос ирсэн хоёр цэргийн хүнтэй танилцуулав. Тэгээд одоо, пролетарийн хөдөлгөөний хувь заяанд түүхэн үе болж байгааг ярив. Орос орон язгууртан хөрөнгөтний цэргээс бараг бүрэн цэвэрлэгдээд байна. Бүх улс орон ард түмний гарт байгаа бөгөөд улс орны цэцэглэлт хөгжил ойрын ирээдүй болжээ. Гэвч Крым одоохондоо дайсны генерал Врангелийн гарт, офицер, тайж, газрын эздийн гарт байна. Ийм байхад одоогоор зэвсгээ хурааж яагаад ч болохгүй гэдгийг хэлэв.

	— Энэ фронтыг ямар ч байсан өвлөөс наана устгах хэрэгтэй байна. Крым одоо бидэнд мөн ч их дарамт болж байна даа. Бид Оросын ноёд дээдсийг бүх фронтоор хөөж шахаад байна. Гэтэл нэг ийм саатал шиг юм гараад ирдэг гайтай юм. Хойг дээр тээглээд байгаа цагааны цэргийг далай руу ховх цохих цаг болоод байна гэж цэргийнхний нэг нь ярив.

	Тэгэхэд Касьянов хэлснийг нь лавшруулж, 

	— Үүнтэй холбогдуулан чамд даалгах маш хариуцлагатай хэрэг гараад байна. Алдар цуут өнгөрсөн үеийг чинь, ардын хувьсгалд хэзээ ямагт үнэнч зүтгэдгийг чинь бид сайн мэднэ. Генерал Кутепов, Симферополийн ажилчдын байгууллагыг хэрцгийгээр бут ниргэж, олон хүнийг гудамжны дэнлүүнээс дүүжилжээ. Бид одоогоор Симферополь, Ялтын манай нууц байгууллагуудтай холбоо тасраад байна. Тийшээ яаж ийгээд сэмхэн нэвтрэх хэрэгтэй байна. Нөхдөдөө мөнгө дамжуулж, цаашдын ажлын тухай аливаа нэг заавар өгөх хэрэгтэй байгаа юм... Чи үүнийг хийж чадах уу? Бид чамайг л явуулъя гэж тогтоод байна. Одоо Крымд зөвхөн фронтын шугамаар л нэвтэрч болох учир чамаас өөр хүн алга. Харин чи бол болохоо байхад офицерын гэргий гэх ч юм уу, нэг тиймэрхүү юм хэлчхэж болох юм. Өөрөөр хэлбэл, энэ хэрэгт эрэгтэй хүн таарахгүй, харин эмэгтэй хүн л... гэж хэллээ.

	Тэгээд намайг харж байснаа, 

	— Чам шиг л царай зүстэй, бидний мэдэж байгаагаар чам шиг л зүрх зоригтой хүн л таарна гэж сайшаангуй нэмж хэлэв.

	Зөвшөөрөх үү, үгүй юу гэдэг миний хувьд ядах юм биш байв. Би шуудхан л, 

	— За би цагаантан руу явъя, бүх юмыг зохих ёсоор нь хийе гэлээ.

	— Чи баригдвал тэд чамайг яахыг бүү мэд. Тэгвэл ч тэд мэдээжээр... гэж хэлснээ над руу дахин хяламхийхдээ цочин татвасхийхийг нь гэнэт харав.

	Тэр намайг анх удаа л харж байгаа юм шиг их л дотносгоор сэтгэл нь хөдөлсөн байдлаар ширтэхэд нь би аягүйрхэн ичих шиг болж билээ. Ихэд ховор тохиолддогчлон, тэр хүнд тэгтлээ таалагдсанаа эмэгтэй хүний зөнгөөр би тэр дороо ойлгов. Ганц хормын дотор л надаас болж тэр хүний зүрх булгилаад явчихыг харсан юм. Халуу шатсан алгаа миний гар дээр тавьчхаад түүнээсээ болж ичсэндээ юу ч хэлэх учраа олохгүй болчхов. Тэгтэл ч тэнд байсан бүх хүн нэг л биш болоод явчихыг ойлголгүй яах вэ. Нөгөөдөх маань ч хоолой засан ханиаснаа, сандлаас босоод өрөөн дундуур алхалж эхлэв.

	Би түүний юу хэлэхийг хүлээж байлаа. «Ямар нэг тэнэг юм л битгий хэлээсэй билээ» гэж би дотроо бодож байлаа.

	— Нөхөр Анна Касьянова, хэрэв бие чинь тийм сайн тэнхрэхгүй бол тийшээ ямар ч байсан явах хэрэггүй шүү. Бид яах вэ, өөр хүн олно гэж Петр Федорович хэлэв.

	— Одоо миний бие сайжирсан. Тэр ярьсан болгоныг баяртайгаар дуртайяа гүйцэтгэнэ гэж би хэллээ.

	Цэргийн хүмүүсийн нэг нь, 

	— Тэгэхээр ингэж тохиръё. Бид таныг маргааш тэргүүн шугамд хүргэе, тантай хамт төлөвлөгөөгөө сайтар ярилцаад дараа нь цаашаа явж болох юм гэлээ.

	Касьянов намайг шат хүртэл гаргаж өгөөд, 

	— Чамайг Крымээс эргэж ирсний дараа, болбол чамтай уулзмаар байна... Ийм юм хэлж байгаадаа зовж л байна, гэхдээ чамайг харангуутаа л сэтгэлээ алдчихаад байгаа хүн өмнө чинь байгааг харж байгаа биз дээ. Ийм юм болсонд би ч өөрөө гайхаж байна. Гэвч чи бол миний төсөөлж хүсэж явсан тэр хүүхэн яг мөн. Хэрэв би чамайг алдах юм бол энэ маань миний хувьд засаж боломгүй айхавтар гарз болох байлаа гэж хэлэв.

	Үнэнээ хэлэхэд, түүний үгэнд сэтгэл догдолж билээ. Тэрхүү дөчин настай эр тэгэхэд надад таалагдсан гэж би хэлж чадахгүй л дээ, гэхдээ л эргэж ирснийхээ дараа уулзъя хэмээн яагаад зөвшөөрснөө би мэдэхгүй юм. Хэдийгээр энэ бол миний зарчимд харш ч гэсэн би зөвшөөрсөн юм. Хүн надад огт таалагдахгүй л бол ямар нэг юм амлана гэсэн замгүй хүн л дээ, би.

	Ерөнхийдөө, бид хоёр салахдаа бие биедээ энэ өдрийг мартахгүй гэдэг ам өгсөн юм.

	 

	20. Шөнөөр нэвтэрсэн нь

	Тэр оройдоо надад Симферополийн нууц байгууллагад дамжуулах мөнгө бүхий бүс өгөв. Дараа нь тодорхой заавар өгч Ялт, Симферополийн нэг нэг хаягийг цээжлүүлэв. Энэхүү хаягаар би очиж, заавар болон Крымд хийх ажил хаялтын талаарх захирамжийг дамжуулах ёстой байв.

	Дараа нь нүнжигтэйхэн тансаг хувцас хунар дотроос хамгийн олигтой торгон дотуур хувцас, даашинз өгөхийг шаардлаа. Нарийн ширийн юманд хүртэл бэлтгэлтэй баймаар санагдаж байв. Баригдахад хүрдэг юмаа гэхэд Зөвлөлт Оросоос зугтаж буй хүүхэн болно гэж шийдлээ. Офицерын хүүхэн гэх ч юм уу, тиймэрхүү юм хэлье гэж бодов.

	Хураагдсан юмнаас Нина Викторовна хатагтайд л зөвхөн харж байсан тийм гоё ганган зүйлийг надад өглөө.

	Түүнээс гадна дээдчүүлийн гоёл болгон ягаан чулуутай бөгж, нэг бугуйвч өгөв.

	Гэвч сайх гоёлоо гал тогооны ажилд эвдэрч барвайсан гартаа зүүгээд эхэлтэл, офицерын эхнэр гэдэг хувилбар маань надад таарахгүй юм байна гэдгийг ойлголоо.

	Гэвч би өөрийгөө хэн болгох вэ гэж тэгтлээ их бодсонгүй. Яагаад ч юм бүрэн амжилт олно гэдэгт итгэж байв.

	Тагнуулчийн туршлагаа ашиглан, баригдалгүйгээр цагаантны дунд орчихно гэж итгэж байлаа.

	Нөгөө хоёр хаягийн цээжилж авлаа. Бүсээ ямар нэг юм боллоо гэхэд хялбархан мултрахаар бүслэв.

	Би бас дээдсийн хүрээлэнд байдагчлан гинжтэй лорнет5 заавал зүүх юм шүү гэж бодож байсан боловч тэр нь олдохгүй болохоор оронд нь бас л урлаг гаргаж хийсэн жижиг танан дуран өгсөн юм.

	Маргааш нь намайг Перекопийн хүзүүвч дээрх шугамд аваачлаа.

	Эхлээд би төмөр замын гүүртэй хэсгээр гаталъя гэж шийдээд байтал дивизийн дарга нөхөр Грязнов тэгэх хэрэггүй хэмээн зөвлөлөө. Далангийн хөвчийн бүх газрыг айхавтар шалгадаг, мэдэгдэлгүйгээр гарах боломж байхгүй учраас өөр газар хайх хэрэгтэй гэлээ.

	Тэгэхэд нь бүх фронтын зургийг судалж байгаад, би андуураагүй л бол Юшунь нэртэй бэхлэлтийн орчмоор гарах хэрэгтэй юм байна гэж шийдвэрлэцгээлээ.

	Тэр хавь гайхмаар задгай газар байв. Өөрөөр хэлбэл, тал шиг үргэлжилсэн тэгш газар байв. Гаталж гарахын хувьд ямар нэг юм хийнэ гэдэг санааны гарз юм шиг санагдаж байлаа. Гэвч тэнд намаг байсан юм. Зарим газраараа бүр нүднээс далдлагдсан юм шиг. Би тагнуулчийн хувьд үүнийг шууд үнэлэн үзсэн юм. Мэдээжээр, тэр хавиар харуул хамгаалалт нь сул, зарим талаар түүгээр гарч болохоор ажээ. Ямар ч байсан бусад бүх газар үүнтэй харьцуулахад хамаагүй хэцүү нь мэдэгдэв.

	Арван дөрвөн жилийн дараа, 1935 онд тэр намгаас улаан цэргийн хүүр олдсон нь сонирхолтой. Түүнийг их хүндэтгэлтэйгээр оршуулж билээ. Ганц энэ баримт л хэдийгээр тэгш ч гэлээ, энд зарим талаар хүний нүдэнд өртөгдөхөөргүй газар байсныг хэлээд өгнө.

	Мөн Сивашийн Өмхий тэнгисийн яг эргээр гатлах боломж байлаа. Гэвч хоёр километр орчим давстай усан дундуур шал пал хийлгэн явах хэрэгтэй байсан учраас үүнийг тэгтлээ сонирхсонгүй.

	Тэгээд би яг намгархаг газраар л гаръя хэмээн тайван шийдлээ.

	Хоёр хоног дайсны байрлалын зургийг судаллаа. Шөнөөр халхавчлан дайсны хориглолтын шугамаар мэдэгдэлгүй гарахыг л хичээх явдал миний ганц зорилго байлаа. Үүний тулд өргөст саадыг тас огтлон бусад газраас бага хамгаалалттай намгархаг газар очих хэрэгтэй байсан юм. Тэр хавьд баригддаг юм бол нөгөөх зөвлөлт дэглэмээс зугтаалаа гэдэг хуурамч үгээ л хэлэх хэрэгтэй байв. Гэвч ийм байдалд хүрвэл даанч тусгүй нь илт. Үүний тулд л улааныхны дундуур гараад ирлээ гэдэгт зөвхөн тэнэг амьтан л үнэмшиж таарна. Гэлээ гэхдээ цагаантан руу очих өөр арга даанч байсангүй.

	Ер нь тэгээд, дайсны ар талд мэдэгдэлгүй гарчихдаг л юм бол цааших нь даанч энгийн зүйл байлаа. Врангель бэйс өөрөө ч гайхсандаа дуу алдмаар баримт бичиг бүсэнд маань явж байсан юм.

	Би хувцсаа тохируулах гэж үйлээ үзэв. Нэлээн хэдийг солиод үзлээ. Гэвч нэг л үнэмшмээр болж өгөхгүй байв. Тэгэхээр нь хуучин муу даашинзтайгаа үлдэхээр болов. Гэхдээ дотуур нь торгон дотуур хувцас өмслөө. Ингээд нэг юм Зөвлөлт төрөөс зулбаж яваа ядарсан амьтантай ойролцоо болж билээ.

	Ийнхүү эцэст нь бүх юм бэлэн зэлэн болмогц, есөн сарын хорин наймны шөнийн арван нэгэн цагт би өөрсдийнхөө нуувчнаас гарлаа.

	Манай харуул намайг хоёр зуун алхам хяраатай гаргаж өгөөд тэр хавийн газрыг арван хуруу шигээ мэддэг нэгэн тагнуулчийн хамт задгай газар орхив.

	Аймаар пад харанхуй байлаа. Сар гарсангүй. Дайсны гэрэлт сум байсхийгээд талыг цэлийтэл нь гэрэлтүүлнэ. Зүрх аймаар түргэн цохилно. Гэвч айдсыг мэдэрсэнгүй. Харин ч бүр бүгдийг бушуухан шиг аль болох сайнаар дуусгачих юм сан гэхээс бяр амтагдана.

	Тагнуулч маань гарт хүрч, бид хоёр аажуухан, болгоомжтой урагшиллаа.

	Явсаар байгаад төмөр утсан саадад тулав. Бид хоёр өргөст торыг хайчлаад цааш явлаа. Хаа нэгтээ буун дуу сонстоно. Тэгээд дахиад л толгой дээр гэрэлт сум мурилзана.

	Эцэст нь дахиад зуугаад алхам явснаа тагнуул маань, цаашаа хаагуур явахыг зааж өгөөд салах ёс гүйцэтгээд буцаж явлаа.

	Би ганцаархнаа үлдэх нь тэр. Эргэн тойронд намаг. Жигтэйхэн удаан урагшилж, хүч тамир барагдчихав уу гэлтэй тамирдаж байлаа. Би тагнуулчийн зааж өгсөн одоор баримжаалан явж байв.

	Нэг газар сондуул тэгнэж хориод минут хэвтлээ. Тамирдаж ядарсандаа болоод гэнэт тэр чигээрээ унтаад өгмөөр санагдсаныг яана. Би хүч гарган байж сайх нойрмог байдлаа зайлуулаад цаашаа явав. Гэтэл удалгүй гэрэлт сум миний ард тэнгэрт дэлбэрч байхыг харлаа. Тэгэхээр би дайсны байрлалыг өнгөрсөн байх нь ээ. Итгэмээргүй боловч үнэн зүйл байлаа. Манай туршлагатай тагнуулчийн л ач.

	 

	21. Баривчлагдав

	Би тэгээд тэгш газраар явж эхэллээ. Мод илүү газар яваад байтал гэнэтхэн нэг модон шовгор шиг юмтай тулчхав.

	Огт санаанд ороогүй байсан болохоор золтой л орилчихсонгүй.

	Хажуу тийшээ ухасхийн зайлтал чинь хэн нэг хүний дуу гарч, 

	— Зогс! Хэн явж байна? гэж зандчих нь тэр.

	Дуугүй байж болохгүйг мэдэж байсан болохоор, 

	— Хүүе, би чинь цагаантнууд дээр арай гэж ирэх нь энэ үү гэлээ.

	Тэгтэл ч хурдан хурдан алхлах сонстож, над руу хоёр хүн гүйхээрээ ирэв.

	Офицерууд байхад нь миний гайхсаныг хэлэх юун. Би баригдаж магадгүй гэж, гэхдээ цэргүүд баривчилна биз гэж бодож явсан юм. Тэдэнтэй ам хэлээ ололцоход надад хялбар байх сан. Гэтэл алтан погонтой, сэлэм зүүсэн офицерууд байж байдаг. Үүнд сэтгэл зовж гайхсан билээ.

	Яг энэ үеэр тэнгэрт сар гарч, орчныг зэгсэн гэрэлтүүлэв.

	Офицеруудын нэг нь мөрнөөс шүүрч аваад сэгсчиж гарав.

	Гэнэтийн юмнаас болж айгаад уур нь хүрсэн нь харваас илт.

	— Чи чинь хэн гээч вэ? Энд яаж ирэв? гэж хашхичиж байна. Нөгөө офицер нь, 

	— Улааны өөдгүй амьтан гэдэг нь ойлгомжтой байна. Үүгээр өөр хэн ч тэнүүчлэхгүй гэлээ.

	Би хариуд нь тайвнаар, 

	— Ноёд минь штаб руу явцгаая. Би тэнд хэлдгээ хэлнэ гэлээ.

	Цаг хожих гэсэн ухаантай юм л даа. Тэгэхдээ чухам юунд найдаж байгаагаа өөрөө ч мэдэхгүй байв.

	— Ноёд оо, би Симферопольд хувийн хэргийн учир сэмхэн нэвтэрч ирлээ. Би улаантнуудаас зугтаасан хүн гэж офицеруудад хэлэв.

	Нөгөөдүүл чинь хөхөрснөө, 

	— Нэг л биш дээ хө. Гэхдээ дивизийн штаб руу явцгаая гэж байна.

	Гэвч түрүүчийнхээсээ арай эелдэг болжээ. Тэгээд бид цугтаа штаб руу нь явлаа.

	Нөгөө ядарч тамирдсан ч хаа байх вэ алга болжээ. Юу хийх төлөвлөгөөгөө л байж ядан бодож явав.

	Оргож зугтаах тухай санахын ч гарз. Офицерууд гар буугаа бэлэн барьчхаад хажууд алхална.

	Юуны өмнө бүснээсээ л салах хэрэгтэй байлаа.

	Даашинз дотуураа хялбархан тайлж болохоор бүсэлсэн байлаа.

	Би гараа сэмхэн шиг гэдэс рүүгээ явуулаад үзлээ. Бүс торгон дотуур хувцсыг минь даган доош хөл рүү гулсаж ногоон дээр зөөлөн ойчлоо.

	Офицерууд ажигласан ч үгүй.

	Гэнэт мөнгө, баримтдаа харамсаж золтой л цурхирсангүй. Гэвч өөр яах ч арга байсангүй. Цаашхаа бодож, амиа хоохойлохоос өөр мөр байсангүй.

	Ингэтэл юмыг яаж мэдэх вэ, бүс унасан газраа нүдэлж авах хэрэгтэй юм гэж бодлоо. Гэвч, нохой долоо, яаж хийх юм билээ?

	Би алхаагаа тоолж үзэв. Ямар нэг санаанд буухуйц содон газар хүртэл тоолоод байя гэж бодлоо.

	Долоон зуун тав алхаад байтал гэнэт төмөр замын далан руу гараад ирэв. Би дахиад алхаагаа тоолов. Далан зургаа дугаартай шон хүртэл зуу алхлаа.

	Үүнийхээ дараа юу гэж худлаа ярих билээ гэдгээ бодож гарав.

	Саявтархан өнгөрсөн тулалдааны нэг сонин явдал гэнэт санаанд оров.

	Черниговын дэргэдэх фронтод цагааны офицер хурандаа Калугин гэгч баригдсан юм. Залуухан, гучаад насны хүн байв. Түүний аашилж аяглах нь биднийг гайхуулсан юм л даа.

	Штабт авчрахад их зүрх зоригтой, нүүрэмгий аашилж байлаа.

	Түүнээс ямар зорилгоор бидэн рүү ирсний нь асуув.

	Бид түүнийг элдвээр бултаж, худлаа бурах юм бодож байтал харин бүр ингэж ярьсан юм.

	— Би бол үзлээрээ цагааны офицер мөнөөс мөн. Надад бол хувьсгалтай хавьтах юм юу ч байхгүй гэдгээ та нараас нуух хэрэг алга. Гэвч энэ тухайд миний чин үнэн үгэнд итгэхийг гуйя, би танай энд ямар ч цэргийн болон улс төрийн хэргээр ирээгүй юм. Орёл руу ухрах үед үлдчихсэн нэг хүүхэнд би ухаангүй хайртай байдаг юм л даа. Надад түүнийг гэсэн барьшгүй сэтгэл байснаас түүнтэйгээ уулзъя гэж шийдсэн юм. Хэрэв та нар түүнтэй минь хамт буцаагаад тавьчихвал, би хүн ёсоор сэтгэлийнхээ угаас талархан, та нартай дахин шөргөлцөхгүй. Хэрэв үгүй гэвэл би түүнтэйгээ энд үлдэнэ. Мэдээжээр, хэрэв та нар намайг өршөөн буудахгүй болбол шүү дээ. Би юу руу явж байгаагаа мэдэж байсан юм.

	Энэ яриа нь биднийг цөмийг мэл гайхуулж, бид чухам юу гэхээ мэдэхгүй болчхов.

	Хээрийн шүүх дээр сайх Калугин хурандаа бүх асуултад эр хүн шиг хариулж, нөгөө хайр дурлалынхаа тухайд зүтгэсээр байлаа.

	Гэвч шүүх өршөөх шалтгаан байхгүй гэж үзээд хурандаад цаазаар авах ял оноолоо. Тэгэхдээ бас прокурор түүнд, 

	— Хурандаа, бид таны эцсийн гуйлтыг харж үзэж гүйцэтгэхийг хүсэж байна. Та хэрэгтэй гэж үзвэл таны сэтгэлтэй хүүхэнд зураг, ямар нэг юм, эсвэл таны сүүлчийн мэндийг бид дамжууламз. Энэ бол таны хайр сэтгэлийг хүндэтгэж байгаа хэрэг. Гэвч та манай дайсан учир бид одоо үүнээс өөрөөр шийдэх эрх алга даа гэсэн юм.

	Үүний хариуд хурандаа хөхөрснөө, 

	— Орос орны хувь заяа шийдэгдэж байгаа ийм мөчид оросын офицер, эхнэр хүний банзалд наалдчихаж болно гэж та нар бодож чадлаа гэж үү дээ?.. Ямар ч хүүхэн байхгүй... Та нарыг залилахын тулд зохиосон үлгэр байгаа юм... Бүтсэнгүйгээс хойш яая гэх вэ. Үхэхэд бэлэн байна гэх нь тэр.

	Энэ явдал биднийг ёстой л мэл гайхаж, цэл хөхрүүлнэ гэгч болсон юм. Тэгэхэд л бид, цагаантны Черниговын дэргэд ялагдсаныг дэндүү амархан үзэж болохгүй юм байна гэдгийг ойлгосон юм. Дайсан хэдийгээр үлбэгэр ч гэлээ, тэдний дотор хүчтэй, зэгсэн зүрх зоригтой хүмүүс ч байлаа. Тэнд зөвхөн хог шаарнууд байдаг гэж бодвол улс төрийн алдаа болох байлаа.

	Ийнхүү офицерууд намайг дивизийнхээ штабт хүргэж өгөх хооронд би дээрх явдлыг бодож явлаа. Штабт очоод иймэрхүү хайр сэтгэлийн явдал яривал муугүй юм биш үү хэмээн санагдаж байв. Бид итгэснээс хойш энд ч бас итгэж болох шүү дээ.

	Тэгээд штабт хайр сэтгэлийн адал явдлын тухай ярина гэж шийдэнгүүт дорхноо сэтгэл онгойн, амжилт олно гэдэгтээ хэдийн эргэлзэхээ болив.

	Энэ үеэр офицерын нэг нь мөрнөөс угзран зогсохыг тушаалаа. Бид нэг жижиг байшинд тулж ирсэн байв. Дивизийн штаб нь бололтой.

	Харанхуй хэвээр байсан ч, тэнгэр жаахан гэгээрэх маяг оржээ. Өглөөний таван цаг болж байгаа бололтой.

	 

	22. Анхны байцаалт

	Яагаад ч юм намайг тэнд байцаасангүй. Тэнд зөвхөн хачин бүдүүлгээр нэгжиж гарав. Гэвч юу ч олсонгүй.

	Нэгжсэний дараа би хагас цаг хяраатай шатан дээр сууж, миний өмнө гар буугаа барьсан офицер зогсож намайг халз ширтэнэ. Нөгөөх нь хаашаа ч юм яваад өгчээ.

	Тэгж тэгж нэг юм ирээд, 

	— Генерал наадахыг чинь Жанкойд хүргэхийг тушаалаа. Бид хоёрын нэг нь явах хэрэгтэй байна. Хүсвэл, дэслэгч та яв л даа гэж байна.

	Тэр дэслэгч бид хоёр хэдэн километр явган явж явж нэг юм таваарын вагонд сууж, Жанкойд хүрлээ.

	Үнэнээ хэлэхэд, шөнийн яршигтай явдалд үхтлээ ядарсан би гэдэг хүн зуухтай вагонд оронгуутаа шалан дээр нь шулуухан ойчоод унтаад өгсөн юм. Сэрэхэд хэдийн Жанкойд ирчихсэн байлаа.

	Ерөнхийдөө арван минутын дараа хэдийн байцаагдаж байлаа. Намайг авчирсан офицер өмнө нь гозойтлоо зогсон ёсолсон хурандаа Пирамидов гэгч намайг байцаасан юм.

	Харваас энэ хурандаа сөрөг тагнуулын дарга ч юм уу, ер нь тиймэрхүү талын л хүн бололтой.

	Офицероос болсон явдлыг сонсоод түүнийг явуулж, өрөөндөө надтай үлдэж аваад эелдгээр яриа эхлэв. Гэвч түүний эелдэг байдал намайг тайвшруулсангүй. Тэр над руу жаахан ч гэсэн анхаарсан шинжтэй харахгүй байгааг нь би ажиглалаа. Энэ нь намайг зарим талаар айлгаад байв. Энэ бол найдваргүй тоглоом байв. Шөнийн зүдэргээнт явдлын дараа би аймаар харагдаж байсан нь мэдээж. Чөтгөр шуламс шиг л сэгсийж навсайсан амьтан болсноо мэдэж байлаа.

	Хурандаа надаас энэ тэрийг шалгаахад нь би хэрэгтэй гэж бодсоноороо хариулж байлаа.

	Би түүнд ахуй байдалд тохирох аль нэг үнэмшмээр юм хэлэхээр зэхэж байв. Амьдралаасаа ч илүү хайрладаг нэг офицерыг хайн үүний тулд нааш ирлээ хэмээн хэлье гэж бодож байлаа. Гэвч хэлэх болохоор сандарч мэгдсэндээ болоод шал өөр юм хэлчхэв. Крымд байгаа офицерын эхнэр гээд хэлчих нь тэр.

	«Нэрийг нь хэн гэдэг вэ?» гэж асууж байна. «Бунаков, Юрий Анатольевич гэдэг юм» хэмээн хариуллаа.

	— Ямар албанд байдаг хүн бэ дээ? Нэг л таньдаг нэр шиг байх чинь гэж байна.

	— Их бууны морин хорооны лейб-гвардийн дэслэгч.

	Хурандаа Пирамидов инээнгээ, 

	— Та үүнийг сайн бодож боловсруулсан байна. Гэхдээ уучлаарай та түүний эхнэр нь яагаад ч байж болохгүй гэж хэлснээ миний булиа палигар гар луу хараад байв.

	— Чухамдаа гэвэл нууц амраг нь юм л даа. Намайг хаячихсан юм. Гэвч би түүнд хоёргүй сэтгэлээр хайртай болохоор заавал олж уулзана гэж шийдсэн юм. Хоёр жил хамт байлаа л даа. Тэгээд одоо байх суух газраа олж ядан тэр хүнийг санах юм гэж хэлэв.

	Хурандаа Пирамидов надад тэгтлээ итгэхгүй байгааг нь би энэ үеэр ажиглалаа. Надаар даапаалан, элдэв инээдтэй юм асууж, миний өнгөрсөн амьдралын тухай шалгааж эхлэв.

	Дараа нь их л бүдүүлгээр

	— Би чамайг зооринд суулгамз. Тэгээд чухам юу хэлэхээ сайтар бодоорой. Харин мал минь, хэрэв хуучнаараа худал яривал чинь чамайг тэнгэрт гаргах баримт болно шүү. Чиний наад өөдгүй худал үг намайг бүр залхаалаа. Ганцхан, гвардийн офицерын эхнэр гэсний чинь төлөө л сайтар нүдээд өгөх ёстой байсан юм гэж зандачлаа.

	Тэгээд зарлагаа дуудав. Тэр нь намайг хажуугийн байшинд аваачаад, зооринд нь хийчихлээ.

	Намайг зоорь луу оруулж байхад нэгэн цагаан үстэй офицер хачин сонирхсон байдалтай хараад байх юм. Тэр бүү хэл над руу ирэх санаатай дөхөхөд нь харуул зөвшөөрөхгүй байхыг би ажигласан юм. Тэр үед, юун түүнтэй манатай байсан болохоор тэр явдлыг нэг их юманд бодсонгүй л дээ.

	Намайг оруулсан зоорь муур чүүтэй айтай багтахаар жижигхэн цонхтой байв.

	Би үнэндээ цочирдон мэгдсэн байлаа. Би бүр баларч, сүүлдээ буудуулж төгсөх нь гэдгийг ойлгож байв.

	Болчимгүй тэнэг хариу хэлсэндээ, үнэмшмээр эвтэйхэн хайр сэтгэлийн паян зохиочхож чадаагүйдээ өөрийгөө зүхэж байлаа.

	Гэлээ ч мултрах хэрэгтэй байдаг. Би юу ч болдог, яадаг ч байтугай үнэнээ хүлээхгүй юм шүү гэж шийдлээ. Тэгвэл хаашаа ч гаралтгүй үхэл ирнэ гэсэн үг. Нөгөө хайр сэтгэлийн хувилбараараа л зүтгээд байдаг хэрэг гэж шийдэв.

	Би зооринд баахан хог новш, чулуу шороон дээр сандайлж дараагийн байцаалтад ямаршуу байдалтай байх, юу гэж ярихаа бодож гарлаа.

	Гэнэтхэн хөгжим сонсогдлоо. Нэг хүн баян хуур тоглож байна.

	Цонх руу очиж харвал хашаанд хурандаа Пирамидов зугаалж яваа харагдана.

	Язгууртны булцгар цагаан гараа нуруундаа үүрээд донжтойхон алхалж байх юм. Хаашаа ч юм бэ дээ, бодол болсон гунигтай харагдана.

	Араас нь нэгэн цэрэг дагаж, баян хуур тоглож явлаа.

	Хачин сайхан тоглох ажээ. Ардын дуу дарж байв.

	Дараа нь санамсаргүй намайг уйлуулчихсан нэгэн дуу дарав. Чухам ямар дуу байсныг нь би мэдэхгүй юм. Урьд нь ерөөсөө сонсоогүй дуу байв. Иймэрхүү үгээр эхэлнэ:

	 

	Толгойд минь тархи хатаж, 

	Зүрхэнд минь цус шүүрнэ.

	 

	Иймэрхүү л үгтэй байсан юм.

	Уйлна гэдэг надад даанч байдаггүй зүйл байлаа. Гэвч байцаалтын дараа сэтгэл санаа нэг л эвгүйрхэж, энэ дуунаас болж уухилж орилох нь тэр. Цаанаа л нэг онцгой дуу байлаа. Тэгээд тэр цэрэг зүрх шимшрүүлэм цангинасан хоолойгоор дуулсныг нь яана.

	Гэвч нэг сайн уйлж авчхаад дахин биеэ барьж чадлаа.

	Ингэж хэсэгхэн зуур дорой зан гаргасан маань бүр сайн ч болсон юм. Ямар ч болсон сэтгэл санаагаар унахгүй юм шүү гэж өөртөө амлалаа. Түүнээс л болж уйлж унжин, гэгж гиншиж байна. Одоо болох тэмцэлд хүчээ гамнасан нь дээр. Эцсийн боломжийг хүртэл тэмцсэн нь дээр. Минийх бус хувьсгалынх болсон амьдралаа аль болох үнэтэй, ашигтайгаар золиослох юм шүү гэдэг бодол намайг тайвшруулж билээ.

	Дахиад л бие минь хөнгөн тавиун боллоо.

	Үдэш орой болсон хойно нэгэн залуу офицер над дээр орж ирлээ. Дэндүү дургүй хүрмээр нялууран, 

	— Эрхэм хатагтай таныг хурандаа Пирамидов урьж байна. Намайг дагаад явна уу? гэв.

	 

	23. Хоёр дахь байцаалт

	Хурандаа надтай эхлээд зэгсэн эелдгээр ярьж эхэллээ. Намайг суухыг уриад аяга цай авчруулав.

	Би цай балгангаа хурандаагийн ярихыг сонсож суув.

	Орос орны хувь заяа шийдэгдэж байгаа энэхүү айхавтар хариуцлагатай үед тэд Крымийг орхиход хүрэх юм бол өөр хүмүүс улс орныг маань олон хэсэг тасчин хуваах болно гэж надад ярилаа.

	Би хэлснийг нь эсэргүүцмээр байсан боловч биеэ бариад өнгөрлөө. Тэгсэн бол би биеэ илчилчих байсан юм.

	Намайг цай ууж дуусмагц хурандаа Пирамидов нударгаараа ширээ шаагаад, 

	— Чи бол худалч, өөдгүй эм! Чамайг бидэн рүү явуулсан гэдэг одоо надад тов тодорхой байна. Би чамайг өнөөдөр заавал буудаж ална гэж орилов.

	— Хурандаа та, мөн бодлогогүй хөнгөмсөг шийдэж байна даа гэж би хэллээ.

	— Би чамайг сорьж үзэх гэж цай өгүүлсэн юм. Хоёр жил гвардийн офицерын нууц амраг байсан гэдэг чинь шал худал. Чи цайг яг эр хүн шиг ууж байна. Би чамд ёотонгийн оронд элсэн чихэр өгүүлсэн юм. Чи түүнийг цайндаа шууд хийхийн оронд, халбагаар авч идэж байв. Чи хэзээ ч боловсон хүнтэй нэг ширээнд сууж явсангүй. Штабын дэслэгч Бунаков чамтай хоёрхон сар ч амьдарсан гэж бодож боломгүй байна. Энэ ичгүүргүй худал үгээ боль, харин юмыг байгаагаар нь ярь. Чи яагаад манай руу нэвтэрч ирэх болов? гэж хашхичлаа.

	Хурандаагийн хийж байгаа дүгнэлт нь огтын худал байсан болохоор би жигтэйхэн хирдхийн цочиж билээ. Би цайнд элсэн чихэр хийгээгүй маань дээдсийн хүрээлэнгийн ёсыг мэдэхгүйгээс болсон юм биш л дээ. Би үүнийг хатагтайд байх үедээ бишгүйдээ л харж байв. Харин би цайндаа элсэн чихэр хийгээгүй маань ариглан хэмнэж сурчихсанаасаа л болсон хэрэг. Тэгэхэд өлсгөлөнгийн үе байсан болохоор бидний хэнд маань ч чихэртэй цай уудаг зуршил байгаагүй юм. Би элсэн чихрийг халбагаар амсчхаад, ёотон үмхээд ууж байгаа юм шиг л цайгаа сорж байлаа. Хурандаа дүгнэлтээ ийм шалихгүй юман дээр үндэслэсэн нь яагаад ч юм доромжлолтой санагдав. Би цочирдон хирдхийсэндээ болоод чухам юу гэхээ мэдэхгүй байлаа.

	Тэгж үг дуугарахгүй байсан маань намайг зарим талаар балласан юм.

	— Би чамаас, өөдгүй новш минь яах гэж наашаа ирснийг асууж байна! гэж хурандаа Пирамидов хашхичив.

	Би хэдийгээр мэгдсэн байсан ч хөдөлшгүйгээр, 

	— Аминаасаа ч илүү хайрладаг хүнтэйгээ уулзах гэж л наашаа ирсэн юм гэв.

	— Худалч шаар! Чиний эр хүнийх шиг гар чамайг илчлээд өгч байна. Чи энэ балиар сарвуугаараа бидний багалзуураас зуурах гэж мярааж байх шив. Чи бол орчлонд урьд өмнө байгаагүй, бурхан номгүй мал... Өөртэйгөө ингэж ярихыг зөвшөөрч байгаа чинь, миний сэжгийг улам лавшруулж байна. Чи бол большевик. Чамд тэр бүү хэл, загалмай ч байхгүй гээд мөрий тавьсан ч болох байна гэж хурандаа хачин муухай дуугаар хашхичив.

	Тэгээд даашинзыг минь хар хүчээрээ угз татан бүслэхийг хүртэл урчхав. Царай зүс нь аймаар муухай хувирсныг хяраад, алах нь уу даа гэж бодогдоод явчихлаа.

	Гэвч хэдийгээр би бурхан номгүй ч гэлээ, угтаа ямар ч хамаагүй боловч намайг тэгж хэлэхэд нь яагаад ч юм уур хүрч, инээд хүрмээр гомдсон байлаа. Дургүй хүрснээ ямар нэг юмаар гаргах хэрэгтэй байсан болохоор, 

	— Надад загалмай зүүлгэсэн юм шүү, харин чамайг харваас угаадасны нүхэнд л дүрсэн байх гээд хэлчхэв.

	Хурандаа нэг гараараа мөрнөөс угз татаад, нөгөөгөөрөө хар тэнхээгээрээ нүүрэн дээр буулгалаа. Хамар амнаас цус сад тавих нь тэр. Цусаа нулимбал хоёр шүд ойчиж байна.

	— Тэнгэр минь! гэж хурандаа дуу тавиад сандал дээрээ ойчин, толгойгоо барилав. — Тэнгэр минь! Таван жилийн өмнө хүн намайг эмэгтэй хүн цохино гэж хэлсэн бол тэр өөдгүй амьтныг өчиггүй буудчих байлаа... Чи сонс... гэж надад хэлснээ, — Чи ичгүүргүйгээр зөрж байж намайг галзууруулж байна... Би чамайг эрэгтэй хүнийг нүддэг шиг цохих ёсгүй байсан юм. Чухам үүний чинь төлөө би чамайг хэзээ ч уучлахгүй гэж хашхичив.

	Би дуугүй л байв.

	Хурандаа хуруунаасаа бөгжөө сугалж аваад, хачин хорсолтойгоор булан руу чулуудсанаа, 

	— Өөдгүй шаар! Энэ бөгж дээр, намайг эмэгтэй хүний биед бүдүүлгээр халдахыг хориглосон уриа байсан юм. Павловын цэргийн дунд сургуулийг төгссөн маань бүгдийг хэлээд өгнө. Чи намайг урианы минь эсрэг хөдөлгөж дөнгөлөө. Одоо би чамайг юу ч болдог байсан буудуулна даа гэж байна.

	Энэ үед хүн хаалга цохисонд, 

	— Орж болохгүй! гэж хурандаа хахир муухай дуугаар орилов.

	Хаалганы цаанаас нэг хүн, 

	— Пирамидов, сонс л доо. Түр уулзъя. Их чухал мэдээ байна гэв.

	Хаалга онгойн, өрөөнд нэг офицер орж ирлээ. Тэгтэл энэ офицер ахмад Глеб Цветаев болохыг би харлаа.

	Нөгөө л хуучнаараа харагдана. Гол шиг сайхан, гял цал болсон хувцастай түүний жирвэгэр сахал нүүрэнд нь ихэд зохижээ. Намайг харчхаад ярвайлаа. Гэвч намайг таньсангүй. Нүүр ам минь гэмтэн цус нөждөө хутгалдан, даашинз гэж авах юмгүй урагдсан би гэдэг хүн чөтгөр шиг л муухай амьтан байлаа.

	Инээмсэглэн байж, 

	— Ээ, хурандаа минь. Яаж ингэж болох вэ, энэ чинь. Ямар арга гэж ийм... байдаг байна? гэв.

	Халааснаасаа нимгэн даавуу алчуур гаргаад над руу нүүр амаа арч гэсэн бололтой чулуудав. Би нүүрээ арчсангүй. Намайг таньчихна гэж айж байв. Тэгвэл Бунаковын тухай худал хэлсэн маань бүрмөсөн илрэх байлаа. Би вандан дээр суугаад нүүрээ алгаараа таглав.

	— Энэ бол улаантан. Тийм гэдэгт нь би бүр итгэж байна... Бидний байдал айхавтар түгшүүртэй, хэцүү байна даа, тэгээд жаахан уурлачихсан юм гэж хурандаа хэллээ.

	— Намайг Ялтад, сөрөх тагнуулын даргаар томилсныг мэдсэн үү? Одоо явж байна... Манай байдлын хувьд гэвэл чиний бодсоноос ч доор байна... Би Купетовоос ирлээ. Бүр аймаар царай зүстэй, галзуу амьтан л байна... Пирамидов, энэ бүхэн ямар аймаар юм бэ дээ! Аюултай зэвүүн түүхэн үе. Соёлт хүмүүсийн өчүүхэн бүлэг бид бүдүүлэг тариачдын түрэлтэд ухарч байдаг юм байна... Бид одоохондоо жижиг хойг дээр тогтохчоо аядаж байна... Гэвч энэ маань хэдий болтол үргэлжлэх юм бол доо... гэж Цветаев ярьж байна.

	— Би ч бас манай хувь заяа шийдэгдсэн гэж бодож байна. Тийм ээ бид сүүлчийн ромчууд болоод байна. Бид бол иргэншлийн сүүлчийн өмөг түшиг. Цаашилбал түнэр харанхуй, дундад зуун, чөтгөр ав, мөн ч сайхан үе байгаа биз гэж хурандаа хэлэв.

	— Өр төлөөсөө л өгөх болж байх шиг байна гэж ахмад Цветаев хэллээ.

	Нөгөө нэг удаа хэлсэн «Өвөг дээдэс маань идэхийг нь идчихээд ланчиг нь бидэнд тохогдож байгаа нь энэ» гэдэг өгүүлбэрээ хэлэх нь сонстов.

	Энэ офицеруудын хэлснийг үгүйсгэх юм сан гэхээс хэл загатнах шиг болсон юм. Хөдөлмөрч ертөнцийн нуруундаа авч яваа шинэ гайхамшигт иргэншлийн тухай яримаар санагдлаа. «Тийм шүү, ноёд минь, өр төлөөсний цаг ирж, ард түмэн өөрийн хяхагч, ноёд, газрын эздийн зүгээс хүлцэн өнгөрөөсөн тэр бүх зовлон, гамшиг ядуурлын төлөө ланчгаа эдлэх цаг чинь иржээ» гэж хэлмээр байлаа.

	Хэдийгээр тэр үед би энэ асуудлын талаар тэгтлээ их мэдлэгтэй байгаагүй ч гэх нь ээ учиргүй ихээр андуурч байгааг нь тэдэнд хэлмээр байв.

	Гэвч би мэдээж байдлаа улам муутгаж зүрхэлсэнгүй. Миний амьдрал надад хамаатай байсангүй л дээ. Учир иймд би амаа хамхиж байлаа. Хэдийгээр үг аман дээр гаран алдаж тарчилгавч би дуу гаргахгүй юм шүү гэж тэвчээд л байлаа.

	Хурандаа Пирамидов зарлага дуудав. Дараа нь нэгэн офицер орж ирэхэд хурандаа шивгэнэж байж их л сунжруу тушаал өглөө.

	Нөгөө офицер надад «Явцгаая» гэж хэлээд бид хоёр байшингаас гарлаа.

	 

	24. Санамсаргүй аврал

	Хагас цагийн дараа, тэд зэгсэн эвгүй жүжиг тоглодог юм байна. Буудаж байгаа үзэгдэл тоглосон юм. Өөрсдөөс нь нуугаад байгааг надаар шахаж хэлүүлэх юм болжээ. Бууны ам өөдөөсөө шагайхыг хараад сэтгэлээр зайлшгүй унаж таарна, тэгээд л бүхнээ тоочих юм байж л дээ.

	Намайг ямар нэг цэцэрлэгт аваачаад, мод түшүүлэн зогсоов. Тэгээд «Галла!» гэж тушаалаа.

	Харин үүнийхээ өмнө намайг үнэнээ хэлбэл өршөөнө гэдгээ хэлэв. Тэгээд бас бүх үнэнээ хэл гэж гөрмөл ташуур, сүмбээр мөр нуруу ороолгов. Би үүнийг нь шүд зуун дуугаралгүй өнгөрөөлөө.

	Хэрэв би одоо үнэнээ хүлээвэл зайлшгүй алуулна шүү дээ гэдгийг мэдэлгүй яах вэ. Тийм ч учраас надаас юм асуухад нь хэдийгээр эцэстээ тамир тэнхээгүй болж ухаан алдсан ч гэлээ өөрийнхөөрөө зүтгэсээр байлаа. Өвдсөндөө, зэвүү хүрсэндээ, үхэхээс айсандаа болоод арай чарай л гэж хөл дээрээ зогсож байв.

	Над руу винтов тулгаад, 

	— За аль вэ, сүүлчийн үгээ хэл. Одоо чамд тэртэй тэргүй үхэхээс өөр замгүй гэж байна.

	— Сүүлчийн үгээ би та нарт хэдийн хэлчихсэн. Гэвч түүгээр зогсохгүй одоо намайг буудаж алахаар шийдээд байгаа юм бол, та нар ч өөдгүй шаарнууд юм даа. Энэ орчлонд хэлж байгаа миний хамгийн сүүлчийн үг энэ л байна гэлээ.

	Миний зөрүүд зан тэднийг ихэд гайхуулжээ. Мөрөө хавчин, тээнэгэлзэж байгааг нь би харж байв. Тэдний чухам юу гэж бодож байгааг мэдэх юм алга. Тэд толгой дээгүүр минь буудаж билээ. Би ч ойчоод өгөв. Би үхсэн ч юм уу шархтсан байх гэж бодлоо. Гэвч аль аль нь биш байжээ. Тэд намайг дахин зооринд чирч аваачаад чулуудчихав.

	Үнэнээ хэлэхэд эхний хоёр хоног бараг хөдөлж ч чадалгүй хэвтэж өнжлөө. Тэр бүү хэл идэх юманд ч хүрсэнгүй, зөвхөн ус л ууж байв.

	Гэвч дараа нь овоо дээрдсэн юм. Би үс зүсээ байдаг чинээгээрээ л засаж янзаллаа. Тэгтэл нэг л хүч чадал амтагдан зугтаамаар санагдаж билээ.

	Би зоорины цонхны доор байсан чулууг хөдөлгөх гэж үзэв. Миний хүч даанч хүрсэнгүй. Гэвч миний горьдлого тасраагүй л юм.

	Гэнэт цонхон дээр нэг мөчир усан үзэм тавьсан байхыг хардаг юм байна.

	Миний гайхсаныг хэлэх юун. Тэгээд барсын дунд зөөлөн сэтгэлтэн байх юм гэж үү хэмээн бодлоо.

	Ямар ч байсан тэр усан үзмийг идчихэв. Тэгээд дахин оргох юм шүү гэж бэлтгэж эхлэв.

	Тэгтэл офицеруудын нэг нь хонгилд орж ирээд, 

	— Дээшээ гар, тантай ярих хэрэг байна. Харин өндийж чадахааргүй сул байгаа бол би танд тусалъя гэж хэллээ.

	Ингэж хэлэхэд нь инээд хүрч билээ. Би нөгөө зохиомол байдлаа ч мартчихаад, 

	— Мерси6 надад бусдын тусламж хэрэггүй. Танай офицеруудын хатагтай нар л дэмжлэггүйгээр юу ч хийж чаддаггүй юм билээ, харин миний бие өөрийгөө аргалж зэгсэн дөнгөнө шүү гэлээ.

	Гэхдээ би хүчиндээ дэндүү эрдсэн юм санж. Зоориноос гараад цэцэрлэгт ороод иртэл толгой эргэн золтой л уначихсангүй. Гэвч би дайсныхаа өмнө сул доройгоо үзүүлэхийг хүссэнгүй. Би ингэж сураагүй хүн. Тэгээд толгой эргэж буйгаа нуухын тулд тонгойгоод гарт дайралдсан хоёр цэцгийг таслан авав.

	— Таныг харахад урамтай юм. Та ямар эрүүл саруул, ямар шийдэмгий зоригтой хүүхэн бэ дээ. Өөр эмэгтэй бол нуга даруулсан даа. Харин та зоориноос гарч ирээд юу ч болоогүй юм шиг цэцэг түүж байх юм гэж офицерыг хэлэхэд би, 

	— Ноён офицер, та надад найрсаг манж үг хэлье гэж бодсон бол ийм үгийг сонгож авсан чинь намайг гайхуулж байна. Миний хувьд, ингэхтэй манатай л байна гэлээ.

	Офицер инээмсэглэснээ, 

	— Таны энэ эрс шулуун үг зүрхэнд минь хүрч, надад зэгсэн таалагдаж байна. Энэ бол таны санаа сэтгэлийн хүчийг дахиад л харуулж байгаа хэрэг гэхэд нь би түүнийг гайхан харлаа.

	Гучаад насны офицер байна. Намайг зоорь луу оруулахад дөхөж ирэх гэж оролдож байсан нөгөө офицер байлаа. Хялман шар, царай муутай хүн байв. Гахай шиг онигор нүдтэй, сэлхэрсэн эрүүл бус нүүртэй, хацартаа сорвитой юм.

	— Үнэнээ хэлэхэд би таныг энэ хэдэн хоногт ажигласаар байлаа. Анх хараад л таныг таалсан гэдгээ нуугаад байх юм алга. Киевт намайг хаясан эхнэртэй минь та адилхан санагдсан юм. Тантай адилхан ийм булиа чанга, шийдмэг хүүхэн байсан юм. Амьдралд ганц хүндэлж байдаг юм маань хүч, эрүүл мэнд байгаа юм. Бусад бүх юманд сэтгэл хөдөлдөггүй... Би өөрөө тариачин, газрын, байгалийн хүү... Гэвч та энэхэн үед өмнөө юу харж байна даа? Би кокаингүйгээр ганц ч өдөр өнгөрөөж чаддаггүй хүн. Тэргүй л бол тамирдан гуйвж, ёстой хүн гайхмаар царай зүстэй болчихдог юм... Тийм ээ, би хүч чадлаа хаана ч юм гээчхэж, тэгэхдээ бусдад байгааг хараад дур булаагдсаар л байдаг гэж ярив.

	Эхлээд би «Энэ хүн өдөөн хатгагч л болов уу, мэдээж миний янзыг үзэх гэж явуулж дээ» хэмээн бодов. Гэвч ярих тусам нь солиотой тийшээ амьтан байна гэдгийг нь ойлгов. Гэхдээ бүр галзуу биш, зүгээр л кокаин хэрэглэдгээсээ болон балайрсан үзлээсээ болж хийрхүү болчихсон хүн байлаа.

	— Мадемуазель, миний хэлж байгаад гайхахгүй байхыг танаас гуйя. Хурандаа Пирамидов таныг суллана гэж амласан л даа. Гэхдээ та зөвхөн л... гэснээ түгдчээд, — Хэрэв та... ерөнхийдөө юу л даа, ноён офицеруудын нэг нь тантай... хамт амьдарвал суллана гэж байгаа юм... Таныг нэг сэжиглээд л байгаа юм байна... Тэгээд таныг хяналтад байлгах гэсэн юм байна л даа... Хэрэв та бид хоёр цугтаа байхыг зөвшөөрчихвөл, бүх юм хэн хэндээ ээлтэйгээр дуусах болно гэв.

	Ийм санал сонсоод би мэл гайхаж, эхлээд бүр юу яриад байгааг нь ч ойлгосонгүй.

	Тэр хэлснээ дахин үг үгээр нь давтаад, ямар ч албадлага байх ёсгүй гэж нэмж хэлэв. Мэдээж, тэр өөрөөр хөдөлж бүрэн болох авч, жинхэнэ сэтгэлийг эрхэмлэх болохоос хүч хэрэглэхийг хүсэхгүй байна гэлээ.

	Минийх шиг байдалд орсон хүн мэдээж хэлснийг нь уухайн тас зөвшөөрөх хэрэгтэй байсан ч би тэгж чадсангүй. Эмэгтэй хүний уяхан зүрх маань эгдүүцэж, халагласнаасаа болоод хагарчих дөхөв. Тэгээд би түүний нууц амраг нь болно гэдэг хачин саналыг хүлээж аваагүй юм.

	— Би таны хэн болохыг мэдэхгүй, мэдэхийг ч хүсэхгүй. Харин миний хувьд гэвэл би, байлдаанд ордог офицер биш. Шархтсаныхаа ачаар аж ахуйн ангийг эрхэлж байна. Бага дарга ухаантай, генерал болох хүсэл огт үгүйгээр энэ цолтойгоо дөрөв дэх жилдээ явж байна даа гэж түүнийг ярихад, 

	— Ингэхэд та өөрөө хурандаагаас гуйсан юм уу, эсвэл тэр танд намайг найр тавиа юу? гэж асуулаа.

	— Би таны нүдний өмнө дор орсноо мэдэж л байна. Гэвч үнэнийг нь мэдэх гээд байгаа юм бол би хурандаагаас гуйсан юм. Хурандаа «Бидэнд л наадах чинь хэрэг түвэг удчихгүй юм бол авч болно шүү. Та хариуцна шүү» гэж хэлсэн юм.

	— Тэгээд та зөвшөөрөө юу?

	— Тийм ээ, би зөвшөөрсөн, тэгэхдээ... гэхэд нь би, 

	— Харин би ямар ч байсан зөвшөөрөхгүй. Би бол офицерууд та нар гудамжнаас худалдаад авчихдаг биеэ худалддаг хүүхэн биш. Хурандаадаа хүний үнэргүй шаар юм гээд дамжуулчхаарай. Тэгээд захирагдсан хүмүүстээ зугааг нь гаргах юм өөр газраас эрнэ биз гэв.

	Бага дарга байж ядталаа ичиж аягүйрхээд, 

	— Сайн байна. Би хурандаад бид хоёр тохиролцлоо гэж хэлэмз. Харин та дуртай зүгтээ яваарай гэв.

	Надад энэ нь хуурамч, нүд хуурсан ачлал шиг санагдсан боловч би түүнээс, 

	— Харин үүнийг чинь би ашиглавал яана? гэж асуулаа.

	— Сайн байна. Ашигла л даа. Зөвхөн хэрэв та Симферопольд нууц амрагаа олохгүй бол намайг олоод очих хаягийг тогтоохыг гуйя. Өөрийгөө танилцуулахыг зөвшөөрнө үү. Би бол бага дарга Василий Матвеевич Комаров, Симферополийн комендантын удирдах газрын аж ахуйн тасгийн эрхлэгч. Тэнд та намайг амархан олно... Тэгээд ч та тийшээ очихоос өөр аргагүй болно биз. Танд мөнгө төгрөг, үнэмлэх бичиг, толгой хоргодох газар алга байна шүү дээ... Тэгэхээр би таныг бидний зам дахин нийлнэ гэдэг бүрэн итгэлтэйгээр тавьж явууллаа... Би хувь тавиланд итгэдэг, тэгээд ч нэг өөдгүй шаарны төлөө намайг хаясан анхны минь эхнэрийн оронд явуулжээ гэдгийг мэдэж байна... Тэр намайг ч, миний сэтгэл зүрхийг ч ойлгоогүй юм... За ингээд та чөлөөтэй боллоо, яв даа! гэснээ бага дарга, жүжигт гардаг шигээр гараа маягтай хөдөлгөлөө.

	Би юм бодох ухаанаа ч олсонгүй. Өдөөн хатгаж байгаа юм биш байгаа даа гэж дахиад л бодож эхлэв. Гэвч юу ч болдог байлаа гэсэн, хэдийгээр сайн сайхнаар төгсөнө гэдэгт итгэж чадахгүй байсан ч ийм далим гарсанд баярлаж байлаа.

	— Тэгэхээр таны хэлснийг, өөрийгөө чөлөөтэй боллоо гэж ойлгож болох нь ээ гэж хэлээд үзвэл, 

	— Тийм ээ, та чөлөөтэй болсон. Харин танаас асуувал бид хоёр тохирдгоо тохирчихсон гэж хэлээрэй гэж байна.

	Чөлөөтэй боллоо гэхээс баярлаж, гялайсан би гэдэг хүн үсрэн босоод хамгийн их аз жаргалтай өдрүүдэд байдаг шигээ бөөн хүч амтагдахыг мэдэрлээ.

	 

	25. Симферопольд

	Би тэр дорхноо биеэ янзлан, угааж, урагдсан хувцас хунараа өөд татав. Гэвч өөрийгөө толинд хараад, жигтэйхэн ихээр гутарч билээ. Нүүр ам маань хөхөрчээ. Зөвхөн цэнхэр нүд минь л хуучнаараа гэрэлтэн байв. Бусад нь хачин эвгүй харагдана. Бүхнийг хэвд нь оруулна гэвэл дор хаяж л хоёр долоо хоног хэрэгтэй байв.

	Гэвч ямар ч байсан Симферополь орохоор шийдлээ.

	Бага дарга Комаровт баяртай гэлээ. Намайг хаашаа явахыг нь мэдэхгүй байж яагаад тавьж орхив хэмээн түүнийг гайхан харлаа. Энэ тухайгаа ч өөрт нь хэлэв. Тэр бээр инээснээ, өөрийнх нь тусыг үнэлж байгаа бол үнэнээсээ баярлах болно гэж хэлэв. Мөн эмэгтэй хүн бүр анхааралтай байдаггүй, хүүхэн хүн бүр эр хүний сэтгэлийг ойлгож чаддаггүй юм байна гэснээ, 

	— Түүнээс гадна, би таныг заавал олж уулзана. Та Симферопольд цаашдаа миний тусламжгүйгээр явж чадахгүй гэдэгт би яг таг итгэж байна... Гэвч хэрэв яваад өгдөг юм бол хувь тавилангүй л байж, алдсан эхнэрийг минь орлохоор заяасангүй юм байж гэсэн үг хэмээн нэмж хэллээ.

	Бараг сууж барих дээрээ хүрэх юм ярьж байгааг бодвоос миний боломж улам ихсэж байгааг би ойлгов. Гэвч ямар ч байсан би Симферополь руу яарч байлаа. Тэнд хийх юм их байв. Дэмийрч байгаа юм шиг, сөрөх тагнуулын ханан дотор хайр сэтгэл хайж байгаа цагааны цэргийн энэ хялман офицертой, дайсантайгаа гэрлэнэ гэдэг надад даанч таарахгүй юмны нэг байлаа.

	Маргааш нь би Симферопольд хүрч очлоо.

	Симферополь бүслэгдсэн хотоос ялгаа байсангүй. Галт тэрэгний буудалд дэнлүүнээс хүн дүүжилсэн харагдана. Газар сайгүй цэргүүд хөлхөлдөн их буу чирцгээнэ. Нөгөө зааж өгсөн хүмүүсээс аль нэгийг нь олж уулзахгүй бол байдал улам хүндрэхийг ойлголоо. Тэгэхийн хажуугаар ийм үймээн дунд нэгнийг нь олж уулздаг юу л бол гэж бодож байлаа.

	Нөгөө хэрэгтэй байшин руугаа очтол эмээлтэй морьд зогсож байгаа харагдав. Цэцэрлэгт нь цэргийн майхан шаажээ.

	Ийм болохоор мэдээж, тийшээ шууд очсонгүй. Энэ нь заль гаргасан хэрэг. Хэрэв намайг тэнд нууц байгууллагынхны нэг гэж баривчилбал сайхан юм болох байлаа.

	Хаанаас нь харсан ч, эндхийн нууц байр илчлэгдсэн байв. Гэхдээ шалгах хэрэгтэй байв.

	Би тэр байшингаас холгүйхэн гудамд зогсож байтал, үнээ туусан эмэгтэй ирж явахыг харлаа. Би түүнтэй хэдэн үг солилцтол, нөгөө хүүхэн маань намайг өөрийндөө амьдарч, ажил хий гэдэг юм байна.

	Миний байдал аймаар болоод байсныг хэлэх юун. Мөнгө ч үгүй, юу ч үгүй хүн хар аяндаа балраад өгөх байлаа. Муу дээр муухай нэмэр гэгчээр цохиулсан нүүр царайтай цаашаа явахын арга байсангүй. Би зөвшөөрч, түүнтэй хамт явлаа.

	Тэр эхнэр миний хэрэгтэй байрны цаахна суудаг байжээ.

	Би тэгээд тэднийд суух болов. Арав гаруй хоног тэнд суусан юм. Энэ хугацаанд нүүр царай маань ч гайгүй боллоо. Хуучин шигээ болж ирэв. Хэрэв бага дарга Комаров дахин дайралддаг юм гэхэд намайг тийм амархан явуулах нь юу л бол гэж бодлоо.

	Үүнээс гадна энэ арав хоногт нарийн зүйл олж мэдлээ. Генерал Кутеков үйл ажиллагаагаараа Симферополийг тэр чигээр нь аймшигт умбуулжээ. Хэдхэн хоногийн өмнө гудамжны дэнлүүнд арваад хүнийг дүүжилжээ. Надад хэрэгтэй нөгөө байрны хувьд, тэнд тэр гэхийн тэмдэггүй баахан буудалцаан болж олон ч хүн баривчлагдан, олон ч хүнийг цааш нь харуулжээ.

	Товчоор хэлэхэд надад Симферопольд хийгээд байх юм юу ч байхгүй болчих нь тэр. Ялтад л сэмхэн хүрчих хэрэгтэй байлаа. Гэвч үүнийг чухам яажшуухан гүйцэтгэх вэ гэдэг том асуудал байв. Тийшээ очно гэдэг амаргүй. Ямар ч мөнгө төгрөггүй, ядахдаа муу ч гэх нь ээ биеийн үнэмлэх бичиггүй над шиг байдалтай хүн бүр санахын гарз байлаа.

	Тэгэхийн хажуугаар ажиллах хэрэгтэй гэдгийг ойлгож байв. Ялтад яаж ийж хүрээд тэнд холбоо тогтоох хэрэгтэй байлаа. Үүний зэрэгцээ өөрийнхөөсөө гарснаас хойш хэдийн гурван долоо хоносон боловч би юу ч хийгээгүй байлаа. Түүн дээр нь нэмээд, албаны мөнгөтэй бүсээ хаячихсан байв. Энэ бүхнээс болоод би хачин ихээр гуньж бухимдан байлаа. Чухам юунаас нь эхэлж хөдлөхөө сайн мэдэхгүй байв.

	Бага дарга Комаровоос тусламж гуйгаад үздэг юм бил үү гэх үе ч байдаг байв. Гэвч тэр хүний тухай бодонгуут л энэ санаагаа орхиж байлаа. Тэр хүнтэй таарч тохирно гэдэг даанч зовлонтой санагдана. Дэндүү өнгөний, хуурмаг санаа тавьсан гүндүүгүй байдал нь, согтуу юм шиг солиордог нь дургүй хүргэн цухалдуулах нь яршигтай.

	Би түүний туслалцаагүй болгоё гэж шийдсэн юм.

	 

	26. Бие сэтгэлээрээ

	Нэгэн удаа би галт тэрэгний буудлаас гэр лүүгээ хөлөө чирэн сажилж явав.

	Тэгтэл гэнэтхэн бага дарга Комаровтой тулчихдаг юм байна.

	Гайхсандаа дуу алдаж орхилоо. Хурдхан явъя гэж бодсон боловч нөгөөдөх чинь гүйцэж ирээд гараас бариад авлаа. Баахан кокаин татчихаад, солиорсон юм шиг явж байгаа нь илт.

	— Би ганцаардлаасаа болоод дахиад л кокаин их татдаг болчхоод байна. Гэтэл над шиг зүрхний гажигтай хүнд энэ бол огтын болохгүй эд... Зөвхөн та л ийм тэнхээтэй эрүүл саруул хүүхэн л намайг энэ аймшигт үхлээс бүрэн ангижруулж чадна гэдгийг би мэдээд байгаа юм... Таныг алдчихвал баларна гэсэн үг. Учир нь энд одоо тань шиг ийм хүүхэн алга. Манай энд цөмөөрөө л өөрсдөө хүний дэмжлэгийг горилох юм... Харин та бол, дэргэд чинь зогсоход л бие хөнгөрөөд, хөгжилтэй болоод ирэх хүн юм байна шүү дээ. Би эхнэрээсээ салснаас хойш иймэрхүү байдалтай байж үзээгүй юм шүү... Тангүйгээр би баларна, намайг бүү орхиоч дээ... гэв.

	«Чөтгөр лүүгээ тонилбол тонилж л бай, надад ямар хамаатай юм!» гэж хэлчих юм сан гэхээс хэл загатнаад байсан ч гэлээ, мэдээжээр би түүнд хэлсэнгүй. Би түүнээс шийдээ хэлтэл жаахан хүлээхийг гуйв.

	— Хоёр хоногийн дараа би тань дээр очиж, юу бодож байгаагаа хэлэмз. Харин одоо юу ч хэлж чадахгүй. Нөгөө эрээд байгаа хүнийг гэсэн хайр зүрхэнд минь бас л байх юм даа. Гэвч энэ хоёр хоногт би түүнийг олохгүй юм бол, аргаа бодох л болдог байх гэж би хэллээ.

	Тэр бээр намайг яагаад ч тавьж явуулахгүй гээд байв. Би өөрийнхөөрөө зүтгэлээ. Зөвхөн нэг кафед орж, хамт жаахан суухыг зөвшөөрөв. Тэнд баахан жимс идэж, нөгөөдөх чинь надад хайр сэтгэлтэй болсон тухайгаа элдэв дэмий юм чалчив.

	Харин миний дургүй хүрч, гомдоочихоор үг хэлчихгүй юм сан гэж арай ядан тэсэж суулаа.

	Тэгж тэгж би босож явахдаа түүнийг гаргаж өгөхийг зөвшөөрсөнгүй.

	Салахдаа би өөрөө комендантын газар очиж уулзана гэж хэллээ.

	Гэвч өдөр хоног өнгөрсөөр боловч, би тийшээ очсонгүй. Ялтад түүний тусламжгүйгээр завхай хүүхний маягаар орчихъё гэж шийдлээ.

	Өөрөө хөнгөн хуумгай даашинз оёж, нэгэн хүүхнээс уруул будах улаан харандаа олж авлаа. Үс гэзгээ ч янзтайхан засаж авав. Иймэрхүү байдалтайгаар үнэхээр муугүй зүс царайтай гудамжны дагина болчих нь тэр.

	Эзэгтэйдээ, хэдэн хоног Ялта орох хэрэг байна гэвэл зөвшөөрлөө. Би бүх юмыг нь хийдэг, тэр бүү хэл дотуур хувцсыг нь ч угаадаг байсан болохоор эзэгтэй намайг үнэлэн эрхэмлэдэг байсан юм.

	Ингээд би гэдэг хүн хувцсаа сольж авчхаад жижиг толинд эргэлдэн, Ялтад ямаршуухан байхаа шийдчихээд байтал бага дарга Комаров манайд ороод ирдэг юм байна.

	Сүүлчийн удаа уулзахдаа араас дагаж байгаад хаана суудгийг минь мэдээд авсан бололтой. Тэгээд одоо намайг очихыг хүлээлгүйгээр хүрээд иржээ.

	Их л бухимдуу хийрхүү байдалтай байлаа. Миний хувцас хунарын учрыг ойлгохтой манатай кокаин хэрэглэчихсэн байжээ. Тэр бүү хэл, ийм байдалтай байх нь английн хатагтайтай зарим талаар адилхан гэж үзэж буйгаа хэлж байна.

	Гэнэтхэн миний өмнө сөхрөөд, сэтгэлийг минь ойлгон хариулаач гэж гуйж гувшиж гарлаа.

	Тэгэнгүүт нь би байдлыг ерөнхийд нь хоромхон зуур дүгнээд үзлээ. Энэ хүн нэгэнт ийм хайлсан тугалга шиг болж байгаа бол би сайхан бамбай хийж аваад олон юманд хүрч болох юм гэж бодлоо.

	Зорьсон хэргээ бүтээхийн тулд түүнтэй нөхөцнө гэдэг л ёс суртахуунд нийцэх эсэхийг би мэдэхгүй байв. Энэ асуудал ерөнхийдөө намайг их удаан тарчилгасан юм. Хамгийн гол нь дайсантайгаа нөхцөн түүгээр дамжуулж зорьсноо биелүүлнэ гэдэг байж болох уу гэдгийг асууж зөвлөчихөөр хүн даанч байсангүй.

	Ер нь Комаров бол яснаасаа өширхсөн дайсан биш байлаа л даа. Холын бодолгүй доожоогүй амьтан байсан юм. Нөхцөл байдлын эрхээр л бодож санасан ч юмгүй цагаантны эгнээнд орчихсон нь илт.

	Юу ч атугай хийх ажлын төлөвлөгөө дорхноо л тархинд зурсхийн орж ирэх нь тэр. Тэгээд гол нь завхай хүүхний маягаар явах нь ёс суртахуунд таарах мөртөө, түүнтэй нөхцөн, тэгэх мөртөө жинхэнээр хавьтаж ойртолгүй, зүгээр л хөөргөж мэхлээд явахад яагаад ёс суртахуунд зохицохгүй байх билээ гэж бодлоо. Надад сайх байдал, элдэв санамсаргүй явдал, архи дарсны паян заавал гарч таарах завхай хүүхний байдлаас хамаагүй илүү санагдаж ирлээ.

	Тэгээд бага дарга Василий Комаров надгүй бол хөндий хоосон санагдаж, надгүйгээр улам их кокаин хэрэглэж бүрмөсөн балрах болно гэдэг үгээ дахин улиглаад эхлэхээр нь, 

	— Та тэгээд юу хүсээд байгаа хүн бэ? гэж асуув.

	Тэр бээр мөрнөөс минь шүүрэн аваад, сэтгэлийн жолоо алдан тас тэвэрч аваад, 

	— Би танд бие сэтгэлээ тушааж байна. Хэрэв хүсэх юм бол маргааш ч хамаагүй гэрлэе гэв.

	Бид хоёр дахиад л кафед орж, жимс иддэг юм байна.

	Харцанд минь уяран хайлж, байсхийгээд л гар үнсэнэ. Хөөрч балайрсандаа болоод, палигар эр хүнийх шиг гар үнсэж байгаагаа ч ажиглахгүй байхад нь би гайхахын ихээр гайхаж байлаа.

	Ерөнхийдөө би зөв хөдөлснөө дорхноо ойлгов. Би түүнтэй хүссэнээ хийж болохоор ажээ. Тэр бүү хэл, бүсээ эрж олдог ч юм бил үү гэдэг бодол зурсхийн орж ирж байв. Гэвч одоохондоо Ялтад очих нь чухал.

	— Би зөвхөн Ялта руу л явах болзол тавина. Дараа нь жаахан нар салхинд гарч, Крымд зугаалмаар байна гэж би хэлэв.

	Нөгөөдөх маань ч уухайн тас зөвшөөрөв. Ялтад танил тал, холбоо сүлбээ мундахгүй болохоор тийшээ шилжихэд ёстой зовлонгүй, энэ бол асуудал биш гэж байна. Дараа нь бид Крымийн эргээр бидний гарт байсан цагт л явна гэж байна.

	Бид ямар ч байсан нөгөөдөр гэхэд Ялтад орчихсон байх болно гэж хэлэв.

	Намайг эхнэрээ гэж хэлэхэд нь сэтгэлээр унав. Би түүний хэлснийг зөвшөөрсөн нь аймшигтай юм шиг санагдлаа. Одоо болохоор хоёрхон хоногийг ч хамт өнгөрөөж чадахгүй юм шиг санагдлаа.

	Гэвч тавьдаг бооцоогоо тавьчихсан болохоор буцах арга даанч үгүй мэт санагдав.

	 

	27. Хуримын аялал

	Тэр бага дарга Васька Комаров үнэхээр их гарын холион бантан хутгагч, зальхай амьтан байлаа.

	Түүнээс гадна үлгэрт гардаг шиг баян байв. Гарт дайралдсан газраасаа л мөнгө хулуулдаг бололтой. Түүний хувьд мөнгө бол асуудал биш байлаа.

	Намайг дорхон нь л гурван даашинз, бүрхтэй болгов.

	Бугуйвч, цаг бэлэглэв. Намайг торгонд ороож, өөхөнд бөмбөрүүлнэ гэдгээ хэлж байна.

	Намайг өрөөсөн дугуйнуудтайгаа танилцуулав. Тэд нь шархтсан эрэмдэг зэрэмдэг офицерууд байв. Яадгаа алдсан архичид мөртөө дотуур тамиртай бололтой.

	Тэдний хоёр нь манай хүний сайн найз байв.

	Бага дарга Комаров тэдэндээ намайг донжтойхон танилцуулав. Хүний үнэргүй эхнэрийг нь өнөөгөөс эхлэн орлох хүүхэн мөнөөс мөн гэж хэлж байна. Дээдсийн намбыг хадгалсан офицерууд ч бид хоёрт тулж ирэн давируулаа хавсран байж, шинэ амьдралд маань баяр хүргэлээ.

	Дараа нь дөрвүүлээ байрандаа очиж, тэр доороо л надаас бусад нь цөмөөрөө ууж эхлэв. Дуу хуур болцгоож, уйлж унжиж байна. Тэр дуунд нь эцсийн мөч айсуй, дайсан буугаа барин дөтөлж, цөмийг нь буудна гэх маягийн үгтэй байлаа.

	 

	Толгой дээгүүр манан татаж

	Тэнгэрийн нар ч үзэгдэхгүй байна

	Нэгэн бол зүрхэндээ сум зоож

	Нэгэн бол коммунд ойрхон...

	 

	гэсэн гайхалтай үгтэй байлаа.

	Офицерууд согтчихоод сайх дууг арваас доошгүй удаа дуулав. Дуулах тоолон цурхиран уухилна. Тэгээд Крымийн түүхэн үйл явдлын төгсгөл үнэндээ ойртож буйг ярьцгаав. Перекопийн хүзүүвч автагдахгүйгээр зэгсэн бэхлэлттэй ч гэсэн цагаантнууд Крымийг тогтоож дийлэхгүй нь гэцгээнэ.

	Би мэдээж, тэдэнтэй энэ талаар юм ярьж сүйд болсонгүй. Би Комаровыг унтуулахаар хэвтүүлэв. Сэтгэлээ сэргээн зоригжих гэж өдөржин татсан кокаин, дарснаасаа болоод үхсэн юм шиг унтаад өгөв.

	Маргааш нь ногоорч салганасан амьтан бослоо. Хэвдээ орохын тулд дахиад л кокаинаар цэнэглэх хэрэгтэй болов.

	Би түүнийг гайхан ширтлээ. Уулаасаа эрүүл чийрэг байж таарах тариачны хүү яахаараа ийм ахархан хугацаанд ийм хийтэй сулбагар болдог байна гэдгийг би ойлгож ядав. Гэвч удалгүй «байгаль эхийн, тал нутгийн хүү» тэр бээр, сүмд боомилж үхсэн, солиотой нь дийлсэн яадгаа алдсан архины лүү хөдөөгийн санваартны хүү байснаа хүлээсэн юм.

	Сайх талын хүү надад хачин зөөлөн, эелдэг аашилдаг байлаа. Гэвч хамтдаа гадаа гарах болохоор надад бараг л хүчээр бүрх өмсүүлдэг байв. Өөрөөр байж болохгүй, ёс журам шаардаж байна гэж ярина. Бүрхтэй явна гэдэг над шиг хүнд зовлон байв. Сураагүй болохоор хатагтай шиг намбаганаж байгаадаа айхавтар зовж явлаа.

	Гэвч нөгөөдөх маань ийм хувцастай байхад чинь шинжлэх ухааны академид ч цуг очиход бэлэн байна, чи ёстой намбалаг, дээдсийн хүрээлэнд л яг таарсан сайхан харагдаж байна гэж хэлнэ.

	Энэ ч худал үг биш, энэ үеэр би наранд айхавтар шарагдсан байлаа. Гар маань жигдхэн борлож, нөгөө улаан нь алга болов. Нүүр царай ч хар арьстан шиг гялалзсан бор харагдана. Тэгээд ч үнэндээ, хувцас хунараа шинээр сольсон намайг зугтаж яваа язгууртан гэхэд ч болохоор байлаа.

	Комаров бид хоёрыг Симферополийн гудамжаар явж байхад олон хүн эргэн эргэн хардаг байв. Би дөрвөлжин хээтэй цайвар, хачин гоё язгууртны даашинз, элдэв сувс өлбөн, өд сөдтэй хилэн бүрх өмсөж явснаа санаж байна. Хэдийгээр аравдугаар сар гарсан ч энэ хавьд гайхмаар дулаан байлаа. Бүх хүн гадуур хувцасгүй явж байв.

	Комаров маань надад хөл алдаж байна гэж хэмжээгүй. Бүхэл өдөржингөө намайг гудамжаар дагуулж явахаас буцдаггүй байв. Бүх хүн намайг ямар аятайхан, нүнжигтэй хувцасласан юм бэ гэж харах нь мань эрд таалагдаж байжээ.

	Гэвч дээдсийн хүрээлэнгийн аж байдал миний дотроо бодсоныг мартагнуулсан нь үгүй. Би чухам яах гэж ирснээ мартаагүйгээр үл барам, энэ тухайгаа л бодож байв.

	Би Комаровыг Ялтад даруйхан шиг төвхнөхийг бодооч гэлээ.

	Хоёр хоногийн дараа бид тийшээ машинаар явлаа.

	Бидний ачаа гэж хоёр тэрэг дүүрэн ачихад нь би яасан их юм хулуусан юм бэ гэж инээж байв. Үстэй дээл, зураг, шаазан сав суулга, гэрийн тавилга гээд л байхгүй юм байсангүй.

	Бид өөрсдөө урд нь машинаар залрав. Удаж түдсэн ч үгүй Ялта орлоо.

	 

	28. Ялтад

	Ялта надад хачин сайхан санагдсаныг хэлэх юун. Гүн цэнхэр далай, хөөрхөн тов хийсэн байшингууд, эргийн гудамжнууд нь дур булааж байлаа.

	Тэр үеэр далайн давлагаа ширүүсэж, гудамжаар ус хальж байв.

	Комаров бид хоёр «Франц» хэмээх зочид буудалд буув. Эхлээд Комаров бэл бэнчиндээ тохируулан «Орос» хэмээх хамгийн дөмөг буудалд буухаар шийдэж байтал тэнд нь ихэс дээдэс чихээстэй байлаа.

	Ирсэн өдрөө л би ивээгчээ жаахан согтоогоод автал нам ойчиж дугжраад өгөв. Тэгэнгүүт нь би гарч, чухал хаягаараа явлаа.

	Явж байхдаа ёстой л халуурч явав. Би энд балрах л юм бол сохор зоосны ч үнэгүй амьтан болж, надад хүлээлгэсэн итгэлийг биелүүлж чадахгүйгээ харуулах нь гэж санагдаж байв.

	Эрлийн дагуу явж байхдаа ямар олон хүн холхиж буйг гайхан харж явлаа. Миний санаа оноонд аль хэдийнээ байхаа больчихсон хүмүүс зөрөх ажээ. Бидний амьдралаас шал өөр амьдрал буцлах ажээ.

	Сүлжээсэн шүхэр эргүүлэн элдвээр маяглан донжгонох нь харваас зэвүү хүрмээр янз янзын хүүхнүүд цувна. Тарган цатгалан үе залгамжилсан газрын эзэд, генералууд ч үзэгдэнэ. Офицер, хатагтай, сээтэгнүүр хүүхнүүд бөөн бөөнөөрөө хөлхөлдөнө. Цөмөөрөө наранд ээж, далайн эргээр жаргалаа эдлэн зугаална.

	Хэн ч дайны тухай санаж бодсон юмгүй. Улаан арми хаяанд нь тулаад ирснийг бодох ч үгүй байна уу даа гэлтэй.

	Би захыг өнгөрөөд хотын хуучин хэсэг рүү оров. Тэгээд тэнд хэрэгтэй хаягаа зовлонгүй олж очлоо.

	Үнэндээ, надад тэгтлээ амархан итгэлгүй зовоож, нэг хашаанаас нөгөө рүү дагуулан явж байснаа сүүлд нь учраа ололцлоо. Намайг тэдэн рүү илгээснийг дуулаад зарим нөхдийн нүдэнд нулимс гүйлгэнэж байна. Тэд намайг байдгаар нь шалгаан амнаас унах үг бүрийг гээлгүй сонирхоно. Би тэдэнд дамжуулах зүйлээ үг үсэг гээлгүй хэлж өгөөд мөнгөний тухайд бол барцадтай байгааг ярилаа. Би мөнгөтэй бүсээ заавал олно гэдгээ амлав.

	Мөнгө олох гэж азаа туршаад үзээч гэж тэд хэлээгүй ч гэсэн би дотроо үзээд алдана гэж шийдлээ.

	Тэд хүнд хэцүү байдалтай байгаагаа, Симферополийн бүх ажилчныг бут ниргэсэн Купетовын тухай ярьж байлаа. Гэвч ийм байдал удаан үргэлжлэхгүй гэдэг дүгнэлтэд хүрэв. Цагаантнууд айхавтар бажгадан, нааштай юм болно гэдэгт хэдийн итгэл алдаад байгааг тэд ярив.

	Энэ бүгд намайг хачирхуулан баясгаж, сэтгэл санаа сэргэн урамшсандаа нөгөө мөнгөтэй бүсээ олох гээд үзээд алддаг хэрэг гэж шийдэв. Хэдийгээр энэ зорилго маань бүтэмжгүй нь урьдаас илэрхий санагдсан гэлээ ч азаа үзнэ гэж бодсоор буудалдаа буцаж ирлээ.

	Комаров маань хэдийн сэрчхээд намайг сэтгэл зовон тэсэж ядан хүлээж байв. Гэвч намайг харангуутаа л сэтгэл зовон түгшсэнээ мартчихаад баяр хөөр болон дахиад л нөгөө аяны цүнхнээсээ элдвийн үнэт эдлэл, гоёл байн байн гарган надад бэлэглэж эхлэв. Би мэдээжээр энэ бэлэгт нь баярлаж гялайсан царай гаргаж суулаа.

	Бид хоёр далайн эргээр салхинд гарлаа. Тэгж явахдаа би түүнд маргааш өглөө, Симферополь руу хуучин танил эзэгтэйндээ очно гэдгээ хэллээ. Нөгөөдөх маань, ажлаа хараахан аваагүй чөлөөтэй байгаа учир намайг гаргаж өгье гэж байна. Гэвч намайг хэрэггүй дээ гэхэд, сэжиглэсэн байдалтай харж байна.

	Тэгэхээр нь би түүний гарыг атгаад авбал тэнэг юм шиг энэхүү ялимгүй энхрийлэлд хайлаад явчхав. Улс амьтны нүдэн дээр тэвэрч аваад тэр бүү хэл үнсэх гэхэд нь би зайлсхийн түлхэв.

	Бид хоёр далайн эргээр явлаа. Сайхан ч өдөр байв. Үдэш ойртож байлаа. Комаров бид хоёр сугадалцаад, намуухнаар үг солилцон явж байв.

	Гэнэт би цочин татвасхийж, царай хачин болоод ирлээ. Комаров надаас, 

	«Чи юу болов оо? Царай чинь нэг л биш...» гэж байна.

	Гэвч би юу ч хэлж чадсангүй. Бидний өөдөөс Нина Викторовна, хажууд нь Юрий Анатольевич Бунаков донжгонон алхаж яваа харагдав. Хойхон талд нь генерал Дубасов, нэгэн хижээл авгайтай сажилж явна.

	Би чухам хаашаа орохоо мэдсэнгүй. Би мэгдэн сандраад хажуу тийшээ явах гэтэл Комаров намайг тавьсангүй. Яг энэ үеэр бид зэрэгцэн ирж, нөгөөдүүл хажуугаар өнгөрлөө. Намайг таньсангүй. Бага дарга Комаров маань генералд ёслон бид цаашаа явлаа.

	Би эргэж харлаа. Энэ үеэр тэд ч эргийн хашлаганы дэргэд, далай руу харан зогсож байв. Тонгочин буй далайн гахай сонирхож байгаа ажээ.

	Би Бунаковыг ямаршуухан болсныг сонирхон харлаа. Гэвч нөгөө л бахь байдгаараа, өмнө зүгийн наранд шарагдан, жаахан борлосноос хэтэрсэнгүй. Түүний нөгөө «аль ч амьтан, хорвоогоор нэг» гэдэг дууг нь саналаа. Гэтэл миний энэ бодол хачин байдлаар түүнд халдчихдаг юм байна. Тэр гэнэт, 

	 

	Аз жаргал байхгүй гэдгийг

	Аль ч амьтан хорвоогоор нэг мэднэ

	Бодох болгондоо л өөрийн эрхгүй

	Буугаа гартаа атгална...

	 

	гэж уншив.

	Энэ шүлгийг нь сонсоод би тэдний биеэ авч явах журмын үүднээс эвгүй гэж тооцогдохоор хөхөрчихлөө. Над руу цөмөөрөө харахад нь би эргээд харчихсан байлаа. Тэд намайг дахиад л таньсангүй.

	Тэнэг Вася Комаров маань гэнэт миний хараад авсан хүнтэй учиргүй хардаж билээ. Хүүхэлдэй шиг сайх эмзэгхэн амьтанд намайг харангуутаа л хөл алдчихлаа гэж боджээ.

	Намайг гараас ширүүн угзчаад бид хоёр цааш явлаа. Би цаашаа салхинд явмааргүй санагдсан учир хоёулаа хагас зооринд шахуу байдаг «Одеон» хэмээх, дуутай ундааны газар орлоо. Тэнд хоёулаа марзан дуу дуулахыг нь сонсон «Бүжиж, харайж, дуу дуулах хэрэгтэй» гэсэн урианы доор яаж дэвхэрч цовхрохыг нь баахан харж суув.

	 

	29. Олдвор

	Маргааш нь, үдэш орой миний санаачилгаар бид гэртээ хоёулхнаа ёслолын байдалтай оройн хоол зооглов. Комаровыгаа маргааш нь аль болох орой босгохын тулд үхтэл нь уулгамаар байлаа. Нэрэлхүү зан нь дийлчихсэн хүн болохоор түүнийг өдөөгөөд өгөхөд ядах юм байсангүй. Кокаиныг яаж хэрэглэдгийг зааж өгөөч гэсэн чинь надад бөөн нунтаг татуулдаг юм байна. Дараа нь шөнөжингөө баахан дарс уув. Би бараг уусангүй, харин манай хүн үхэр шиг ууж гарав. Түүнд нэг солиотой бодол байдаг байв. Тэр надад сэтгэлтэй нь ч сэтгэлтэй, гэвч жаахан уунгуутаа л бүхнээ умартан эргүүтэж, намайг гайхан ширтэнэ.

	Ерөнхийдөө бид хоёр өглөө болтол уулаа. Үүр цайх үеэр ухаангүй унаад өгөв. Би ч яах вэ, баримт бичгээ аваад, аяны хувцас өмсөж, урьд нь тохиролцсон нэгэн жолоочтой Жанкой руу гарлаа. Замд харуулынхан хэд хэдэн удаа зогсооход би баримт бичгээ үзүүлж, «Нөхөр лүүгээ очиж явна» гэлээ. Нөхрийн маань баримт дээр «Врангель» гэсэн гарын үсэг байсан учраас намайг ямар ч үг дуугүй нэвтрүүлж байлаа. Жолооч намайг Симферопольд хүргэж өгөв. Тэндээс галт онгоцонд суугаад далан зургаан мод газар хүртэл явав. Дараа нь явгаллаа. Тэгэхдээ нөгөө ёсоороо алхаагаа тоолж гарав. Гэвч бүсээ олсонгүй. Хэд хэдэн удаа шинээр алхаж үзсэн боловч байдаггүй. Уур ч хүрч байна. Би тагнуулч гэж байх, ингэж бүтэлгүйтнэ гэдэг уучилшгүй зүйл байлаа. Нэгэнт үдэш болж, эрлээ хойшлуулах хэрэгтэй байв. Тэр тусмаа энд баригдахад үгүй гэх газаргүй. Гэвч яг гэртээ буцъюу гэж байтал өвсөн дотор бүсээ хардаг юм байна. Хөлд маань торжээ. Би баярласандаа хашхирсан шиг санагдана. Би бүснээсээ мөнгөө (цагаан гвардийн сангийнх) аваад халаасандаа хийгээд бүсээ хаялаа.

	Дараа нь үйлээ үзэж байж Жанкой оров. Тэндээс тэнгэрт хадсан үнээр нэгэн морин тэрэг хөлсөлж авлаа. Зөвхөн маргааш өглөө нь л намайг Ялтад хүргэж өглөө. Би зүрх алдан чичрэн байж өрөөндөө оров. Бага дарга Комаров унтаж байв. Мэдээж намайг хүлээнгээ зогсоо зайгүй уусан бололтой. Газар сангүй лонх хөглөрч, нохойн хороо шиг болсон байв. Би мөнгөө нуучхаад унтахаар хэвтэв.

	Хэдэн цагийн дараа баахан тайлбар тавьж, бид хоёр дахин эвлэрлээ. Гэлээ ч Комаровт, намайг ямар нэг улс төрийн ч юм уу, янаг амрагийн хэрэгт хутгалдаад байна гэдэг сэжиг үлдсэн юм. Гэвч миний ялимгүй элэгсэг халамж түүнийг дахин шалд нь буулгав. Тэгсэн ч одоо болгоомжлох болж, намайг дахин хаашаа ч явуулахгүйг хичээх боллоо. Би түүнийг арайхийн хуурч байж хот ороод нөгөө мөнгөө дамжуулж амжлаа. Үүний дараа санаа амран сэтгэл хөнгөрөх нь тэр. Арай л гэж нэг юм даалгавраа биелүүллээ. Ашгүй нэг юм, будилж будилж байж даалгавраа бүрэн гүйцээлээ. Тэр орой би хачин хангалуун байсанд, Комаров маань гайхаж, дахиад л намайг нууц хэрэгт оролцоод байна хэмээн хардаж эхлэв. Намайг энэ хүн хий сүрчигнэсэн, биеэ тоосон зангаараа дахиад л аймаар цухалдуулж эхэллээ. Тэр хүнтэй хамт байна гэхээс дотор арзганан арайхийн тэсэж байдаг боллоо. Түүнээс зайлах боломжийн мөчийг хүлээх хэрэгтэй байв.

	 

	30. Нүүн зайлсан нь

	Үүний зэрэгцээгээр Ялтад улам улмаар түгшүүртэй болж ирэв. Цагаантан Крымийг тогтоож чадахгүй гэж олон хүн гудамжинд ил шулуунаар ярилцах боллоо. Комаров маань нэгэн удаа томилолтоор яваад цонхийсон, мэгдэж сандарсан амьтан буцаж ирэв. Нүүн шилжүүлэхээр болж байгаа бөгөөд өнөөдөр гэхэд л хэд хэдэн албан газар Ялтыг мэдэгдэлгүйгээр орхих хэрэгтэй боллоо гэж ярив. Фронтод юу болоод байгааг хараахан мэдэхгүй байгаа ч, тэнд үйл явдал балрах тийшээ ойртсон бололтой. Үнэндээ ч Ялтад гэнэтхэн хэд хэдэн галт онгоц ирж, шуудхан ачаалж, хүмүүс сууж эхлэв. Хачин үймэрч бажгадсан гэж хэлж болохгүй л дээ. Олонх нь тэртэй тэргүй үүнд бэлэн байжээ. Гэхдээ л ямар ч байсан хотод нэг л сэтгэл түгшүүлсэн байдал бий болов. Эргэн тойронд айж ширвээтэн, сэтгэл тавгүйрхсэн царай харагдана. Цөм л нааш цаашаа сандран адгана, Буудал дээр пиу авах гэсэн баахан хүн шавааралдана. Гэвч чухам юу гээч болсныг, Перекоп сүйрээ юу, эсвэл цагааны цэрэг хараахан тэсээд байна уу гэдгийг яг таг мэдэх хүн байсангүй. Улаантнууд улангасан дайрч, фронтыг сэт цохижээ гэдэг дам яриа л чих дэлсэнэ. Гэвч энэ нь аль хэр аюултайг хэн ч мэдэхгүй байлаа. Маргааш нь Ялтад дахиад хэдэн галт онгоц ирэв. Онгоцны буудал руу дахиад л чемодан сав, аяны цүнхээ чирсэн хөрөнгөтөн офицерууд яаравчлав. Албан байгууллагын эд агуурс ачсан тэрэг цувж, айж сандарсан, амьсгаа нь дээр гарсан элдэв янзын авгай хүүхнүүд явж байлаа. Боомтын далан дээр тэр гэхийн тэмдэггүй бужигнаан болж байв. Задарч асгарсан өвс, хог новш, сайх амь зулбасан үймээний дүр зургийг гүйцээж байлаа.

	Би энэ бүгдийг сэтгэл догдлон ажиглаж байв. Би онгоц ирэх тоолон буудал руу очиж, тайж язгууртан, худалдаачин наймаачны Орос яаж эх орон асныхаа эргийг орхиж явж байгааг харж байлаа. Басамжлагдан гомдсон ард олны сэтгэл надад оргилон байлаа. Би сандарч мэгдсэн, уйлж уухилсан царай зүсийг, айдас, бачимдлыг харж байлаа. Гэвч зүрх сэтгэлд минь харамсал бус бахдал хөөр дүүрч байв. Учир нь би өөрийн нүдээр, өр төлөөсний цаг ирэхийг үзэж, ард олныг аль байдгаар нь нухлан дарлаж байсан өнгөрсөн амьдрал алга болон одохыг харж байв. Энэ бүгд давтагдашгүй сонин үзэгдэл байсан юм. Энэ бол Оросын ноёд зугтаасан, ард олныг дарлагчид амь зулбан зугтсан түүхэн цаг үе байсан юм. Энэ бол амь зулбалтын хором, тэдэнд цаашаа хаашаа ч зугтаах газар байсангүй. Тэгээд л тэд галт онгоцонд сууж Турк руу явж байгаа нь энэ.

	Би энэ бүхнийг хараад бахдаж баярласандаа цаг үргэлж инээмсэглэн зогсоход минь бүгдээрээ л намайг харж байлаа. Гэвч би зориуд алчуураараа даллан «Баяртай хонгор найзууд минь, баяртай!» гэж бувтнаж байв. Үүний зэрэгцээ эрэг дээр инээдтэй ханиадтай юм бишгүйдээ болж байлаа. Заримыг нь дааж ядсан ачаатай галт онгоцон дээр гаргахгүй байв. Тэгэхэд нь омогдон их дуугаар орилж, том том нэрс дурсавч, энэ бүгд нь одоо даанч үнэд хүрэхгүй ажээ. Тэгээд зүсэн бүрийн генерал, түшмэд, журмыг дуулгавартайяа дагаж, онгоцон дээр гарангуутаа л санаа амран чөлөөтэйхөн амьсгаа авна. Тэдний зарим нь уйлж уухилан, нөгөө зарим нь «Хоёр долоо хоноод эргэж ирэмз» гэж байв. Нэг генерал хэнд ч юм, 

	— Тэд ямар ч байсан биднийг дуудаж л таарна. Тэдэнд тариачнаас өөр хүмүүс одоо ямар үлдсэн юм биш дээ гэж хашхирч байв.

	Би тэр амьтантай барьцалдаад авмаар байсан боловч мэдээжээр биеэ барив. Тэгэхийн чацуу би эзэгтэй асан Нина Викторовна ахайтнаа яаж явахыг нь харахыг туйлын их хүсэж байсан авч яагаад ч юм тэрхүү марташгүй хормыг алдчихжээ. Бид тэднийг галт онгоц эргээс холдоход л тавцан дээр зогсож байхыг нь харлаа. Авгайтан царай алдаж үхдэл лүгээ адил хувхай цайсан амьтан генералыг түшин зогсож байв. Бунаков юм бодсон шинжтэй алсыг ширтэнэ. Би тэдэнд зугаатайгаар алчуураараа даллав. Тэд намайг таних шиг боллоо. Юрочка над руу хуруугаараа зааж, намайг дурангаар харж эхлэх нь тэр.

	Гэвч галт онгоц хэдийн холдчихсон байсан юм. Би ч зочид буудал руугаа буцлаа.

	Гэнэт Ялтад цагааны цэрэг орж ирэв. Перекопийн байрлалаас ухарч ирсэн Үзмийн хорооныхон байсныг сонслоо. Цэргүүдийн зарим нь буугүй явна. Цөмөөрөө л царай дарсан амьтад байлаа. Тэгээд фронтод юу гээч болсон нь илэрхий болсон юм. Сэтгэл зовж үймрэх нь туйлдаа хүрчээ. Хоршоо дэлгүүр хаагдаж, нөгөө эргээр зугаалсан улс амьтан дорхноо л үзэгдэхээ болив. Уруудахад буруутах гэгчээр нөгөө Үзмийн хороо нь Ялтад хүнсний зүйл олохгүй болохоор хотын хоёр ч дэлгүүрийг эвдлэн цөлмөв.

	Боомтод дахин хэд хэдэн галт онгоц ирлээ. Ямар нэг далдын гар амь зулбалтыг зохион байгуулж байгаа нь мэдэгдэнэ.

	 

	31. Гэр бүлийн будилаан

	Үүний хажуугаар, бага дарга Комаров маань, бид «Феодосия» галт онгоцоор явна гэдгийг урьдчилан хэлэв. Энэ нь сүүлчийн онгоц бололтой, явахаа дахин хойшлуулна гэж байхгүй ажээ.

	— Бид хаашаа явах юм бэ? гэж би асуув.

	— Бид Константинополь явлаа. Цаашдаа яах бол гэж санаа зоволтгүй. Хойшдын хувь заяаныхаа тухай би бодчихсон гэж хэлснээ элдэв зүйл байдгаар нь чихсэн халааснуудаа цохив. Учраа олон, мөрөө хөөчихөөр хором гарч ирэх нь энэ. Гэвч би «гэр бүлийн хэрүүл уруул» гаргах нь ямар ч юманд хүргэхгүйг ойлголоо. Ийм болохоор би явахгүй гэдгээ хэлсэнгүй.

	Би зөвхөн л, 

	— Комаров чи онгоцны буудал руу очиж бай, би хүн амьтантай салах ёс гүйцэтгэчхээд одоохон яваад очимз гэлээ.

	Нөгөөдөх маань тэнэглээд миний хэлснээр боллоо. Харин би шал өөр тийшээ гүйлээ. Тэгээд эзэн нь орхиод явчихсан хаалга үүд нь байдгаараа дэлгээстэй байшин руу ороод нэгэн өрөөний цонхны хажууд сууж авлаа. Тэгээд далайг харж эхлэв. Би ийнхүү аргалсандаа додигор байлаа. Яагаад гэвэл учраа гаргах гэхэд ямар ч хэрэггүй болохоор хэлмээргүй санагдсан юм. Энэ хүн надад харь элэгтэн байв. Би хэрэгтэй үедээ л ашигласан дайсан байлаа. Тэгэхээр одоо тэр Константинополь руугаа ямар ч учир ярилгүйгээр далд орог. Би өрөөнд хагас цаг илүү суув. Эцэст нь галт онгоцны яндан хоёр ч удаа дуугарахыг сонсов. Бүх юм номоороо боллоо гэсэн үг. Комаров маань баахан сүрчигнэн бажгадаж байгаад мэдээж дараа нь тайвшраад одоо нөгөө үнэт эрдэнэсээ аваад яваа биз.

	Гэвч гэнэтхэн муухай орилох сонстов. Цонхоор харвал, нэг эмэгтэй хуруугаараа байшин руу маань заангуут Комаров байдгаараа харайж явахыг айдас хүрэн харлаа.

	Энэ гэнэтийн явдлаас болж би нэг хэсэг хөдөлж чадахгүй болтлоо мэгдсэнээ нуух юм алга.

	Комаров байшинд гүйхээрээ орж ирээд босгон дээр зогсов. Сэтгэл нь догшрон хөдөлснөөсөө болоод аймаар харагдах ажээ. Байж ядталаа амьсгаадан байлаа. Намайг харчхаад муухай хараал тавьснаа буугаа шүүрэн авч, над руу буудлаа. Гэвч хоромхон зуур түүний санааг ойлгоод хурдхан явган суусан учир сум нь толгой дээгүүр шүнгэнэн өнгөрөв. Дахиад буудах гэхэд нь би, 

	— Вася чи яагаад намайг буудав? гэж асуулаа.

	— Бузар эм чамайг би сэжиглэж байснаараа ангийн дайсны хувьд биш, харин надаас тэрслүүгээр урван хаях гэсэн эхнэрийн хувьд буудаж байгаа юм гэж байна.

	— Чи өөрөө бузар амьтан! гэж хэлээд би ухасхийн бууг нь угз татан авав.

	Тэр ч бараг эсэргүүцэлгүйгээр буугаа надад өгчихлөө.

	Одоо бол би буу бариад хана налаад зогсчихсон, харин нөгөөдөх маань намайг гөлөлзөн ширтэж байлаа.

	Гэвч би түүнийг буудаж чадсангүй. Даанч өрөвдмөөр, арчаагүй харагдана.

	— Бузар шаар минь сонсож бай, чиний наад мангуу толгой өмнөө хэн байгааг ойлгож байна уу? гэж хашхирлаа.

	— Тэнгэр минь! Чиний хэн болохыг одоо л харж байна. Та нар тэнд цөмөөрөө л ийм хүчтэй зоригтой байх л даа. Ийм болоод л манай цэрэг тулаанд ялагддаг юм байна гэснээ гэнэтхэн миний өмнө сөхрөөд, 

	— Үгүй шүү, намайг буудчихна гэдгээс чинь айхгүй байна. Харин намайг хаячихна гэдгээс, хэдийн хаячхаад байгаагаас чинь, чамайг эргүүлж өөртөө татах ямар ч боломж байхгүй гэдгээс л айж байна гэлээ.

	— Чи даанч унхиагүй, завхарч гүйцсэн амьтан юм л даа, чамайг буудахаас ч огиудас хүрч байна гэж хэлэв.

	Би хилэгнэн уурласандаа бууг шалан дээр шидчихлээ. Тэр нь унахдаа хий бууддаг юм байна.

	Комаров надад, 

	— Үгүй ээ, би чиний бодож байгаа шиг унхиагүй хүн биш, бүтэл нь муудаж бүдэрсэн л эр, харин чи надад туслах ёстой гэж байна.

	— Үгүй дээ, найз минь. Миний амьдрал бол хүмүүсийг аварч тэтгэхэд зориулагдсан юм биш. Миний амьдрал бол ард түмний мэдлийнх. Буяны үйлээс даанч төсөөгүй хэргийг гүйцэтгүүлэхээр намайг илгээсэн юм. Хэрэв хүсээд байвал чи энд үлдэж болно, гэхдээ би чамтай хамт амьдарч чадахгүй. Энэ бол, нохой минь, чи намайг саяхан буудсан шиг л үнэн юм шүү гэлээ.

	Миний амнаас гарсан үг, нохой гэсэн маань гэнэт түүний уурыг хүргэж угийн тогтворгүй хүн болохоор дорхноо л нөгөө амарлингуй байдлаасаа дүрсхийн шатаад ирэв.

	— Чи муу өөдгүй большевик! гэж орилсноо, — Чи хараахан миний эрхэнд байгаа шүү. Би цэргүүдээр чамайг олсоор тасартал чинь хүлүүлэмз. Би чамтай дэндүү нялуурч байж. Үхтэл чинь ташуурдуулаад өгье гэж хашхичив.

	Тэгээд ихэд хорсолтойгоор шалан дээр байгаа буу руу сарвайлаа. Гэвч би ганц ухасхийгээд түүний гарыг бөмбөг өшиглөж байгаа юм шиг өшиглөсөнд дуу алдан шалан дээр тэрийгээд өглөө.

	Тэгэхэд нь би бууг тайван аваад бага дарга руу чиглүүлээд, 

	— За аль вэ, даруйхан буудал руу очоод тэр Константинополь руугаа долоон уулын цаагуур далд ор. Эсвэл би чамайг одоо тийшээ өөрөө явууламз, тэгэхдээ тэнгэрийн замаар шүү гэлээ.

	Комаров ч миний үгийг тоглоом биш гэдгийг ойлгожээ. Босож ирснээ нэг л хулчганасан байдалтай, 

	— Аннушка минь, галт онгоц явчихсан. Би хаашаа явах юм болж байна?.. гэхэд нь

	— Чи буудал руу очоод сайн хар. Яаж мэдэх вэ, өөр онгоц ч тэнд байж мэднэ. Тэгвэл тонил цаашаа гэв.

	— Тэгье дээ, би явж харъя. Харин ямар ч онгоц явахгүй бол буцаж ирээд энд чамтай үлдэнэ. Онгоц байх юм бол би яваад өгнө. Хувь тавилан маань л мэдэг гэж хэлчхээд буудал руу солиотой юм шиг гүйхэд нь саяны болсон явдалд зүрх хөөрөн догдолсон би сандал дээр суусаар үлдлээ.

	Буудал дээр чухам юу болсныг би яг таг мэдэхгүй. Дараа нь дуулахад Комаров загасчны далбаат онгоцон дээрх шатаар явж байгаад гэнэт хөл алдан усанд ойчжээ. Тэгж унахдаа толгойгоороо чулуу мөргөжээ. Тэгээд хүндээр шархтсан түүнийг онгоцон дээр гаргаж Феодосия руу авч явсан юм шиг байв.

	Гэвч дараа нь тэр хүнд юу тохиолдсоныг би ер мэдэлгүй өнгөрсөн юм.

	Яагаад ч юм үхээгүй л бол түүнийг Константинополь руу явуулсан байж болох л юм. Тэр хүн надад хайран санагдаагүй. Надтай надгүй нэгэнт хэдийн баларч өнгөрчихсөн хүн байж билээ. Тэгээд ч түүнийг үнэн мөний замд гаргах нь миний хэрэг биш байсан юм.

	 

	32. Төгсгөлийн үг

	Бид улаан цэргийг тэр өдөр л Ялтад ороод ирнэ гэж хүлээж байлаа. Гэвч тэгсэнгүй. Эхний улаан цэрэг хотод зөвхөн гурван хоногийн дараа л орж ирсэн юм.

	Энэ бол баяр ёслолын бахдам мөч байлаа. Энэ бол боолчлолоос чөлөөлөгдсөн ард түмний баярын өдөр байв. Үнэндээ энэ өдөр намайг хэн нэг нь цагаантны эхнэр, сөрөх тагнуул, тандуул гэж нууцаар ховлон гутаах нь гутаасан л даа. Мэдээжээр бараг тэр дороо л бүх юм учир зүйгээ олов. Гэхдээ хоёр цагийн турш баривчлагдсан маань надад тийм ч аятайхан байсангүй.

	Намайг баривчлагдагсдыг байцааж байсан бухарын эмирийн байшинд аваачаад нэг нөхөр тархи толгой эргэтэл загнаж харааснаа бүр дайсан хэмээн буудчих гээд байв. Өөрсдийнхөө суманд үхчих юм биш байгаадаа хэмээн айх ч хором байлаа. Гэвч дараа нь Ялтын нэг нөхөр маань ирж, бүх юм тодорхой болов.

	Тэгээд бүгдээрээ миний тухай мэдэж, надад баяр хүргэхээр ирцгээж, гар барьж, эелдэгхэнээр үнсэцгээн, их ялалтын баяр хүргэлээ.

	 

	* * *

	 

	Миний цаашдын амьдралын тухайд гэвэл цөөхөн үгээр хэлэхэд ийм байна л даа. Тэр жилдээ би Екатеринославд танилцсан нөгөө адилхан овогтой нөхөр Касьяновтой гэрлэсэн юм. Тэгээд бид хоёр түүнийг нас бартал үнэн сэтгэлээсээ аз жаргалтай амьдарсан юм даа.

	Энэхүү гайхалтай хүнийг, нөхөр ёсны сайхан сэтгэлийг алдах нь надад их харамсалтай байлаа. Миний санахад, фронт дээр анхныхаа нөхрийг алдсан шигээр л хачин их уй гашуу болж билээ.

	Үнэндээ би даанч олон сайхан хүмүүсээ хувьсгалын үеэр алдсан даа. Гэхдээ би өдөр болгон аз жаргалыг минь, баяр бахдалыг минь бий болгож байдаг зүйлийг олсон юм.

	Одоо манайд бүтээн байгуулж буйгаас өөр амьдралыг санаандаа багтаана гэдэг ямар хэцүү, ямар басамжилсан хэрэг байх билээ. Хувьсгалын өмнө манайд байсан тэрхүү өөр хүмүүсийг, хөрөнгөтний харилцааг ургуулан бодохоос ч аймаар. Гэвч худалдаачин, гоёмсог хатагтай, гял цал болсон ноёд, газрын эздийг, чанар чансаатай хэр нь ээ дарлуулан байсан ядуу гуйранч ард олныг харвал ямар тэсвэрлэшгүй байх билээ.

	Ард түмэн маань ардын агуу хувьсгалыг хийж амжин, жилээс жилд улам улмаар өөдлөн дэгжих шинэ амьдралыг буй болгож чадсанд миний бие үе үе бахдан бахархаж байдаг.

	Алдсан бүхнийхээ оронд олж авсан юм маань энэ дээ. Өнгөрсөн амьдрал ямар их холын, мартагдсан хуудас шиг санагдана гээч. Жишээ нь би дөрвөн жилийн өмнө, гадаадад удаан хугацаагаар сууж байсан нэг танилаасаа, амь зулбан цагаачлан гарсан Анна Викторовна хатагтайн тухай санамсаргүй мэдэж авлаа л даа. Тэр бээр Парист «Хээнцэр хувцасны оёдлын газар» нээж, хагартлаа баяжин, нэг ёсны сайн оёдолчин болсон гэнэ. Нөгөө генералаасаа салсан аж. Нөгөөдөх нь өтөлж ядарсан ч гэлээ гадаадын нэгэн гуанзанд даамлаар ажилладаг болсон аж. Юрий Анатольевич Бунаков бүр Югославт байхдаа өөрийгөө буудчихсан байна. Үнэндээ ч тэр хүн, хөрөнгөт амьдралын цэцэрлэгт, юунд нь болж ургуулсан нь мэдэгддэггүй хүлэмжийн хуурамч цэцэг лугаа адил доожоогүй, амьдралын аяыг даахгүй унхиагүй нэгэн байсан юм. Ахмад Глеб Цветаевын хувьд гэвэл Парист жолоочоор олон жил ажиллаж байгаад дараа нь нас сүүдэр дал хүрсэн баян америк авгайтай гэрлэжээ.

	Үүгээр яриагаа өндөрлөнгөө А. Л. Касьянова, 

	— Эзэд дээдэс, баяд худалдаачны Орос орон эргэлт буцалтгүйгээр алга болжээ. Миний бие түүхийн энэхүү хуудсыг нүдээр үзсэн хүн. Ийм учраас ч амьдралынхаа тухай таны бодож байснаас ч ихээр байж магадгүй, хүүрнэхийг зориглосон маань энэ гэж хэлэв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

